
ዓርብ 82ኛ ዓመት ቁጥር 118 ታኅሣሥ  28  ቀን  2015   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር ገጽ 

3

ገጽ  4ለገና በዓል... ወደ ገጽ 4 ዞሯል

የሰላም ስምምነቱ ... ወደ ገጽ 4 ዞሯል

የኢትዮጵያ ፕሬስ ድርጅት 
የስልጠና ማዕከል 

ሰልጣኞችን  አስመረቀ

ሞገስ ተስፋ

በኢትዮጵያ ባለፉት ሁለት አመታት የተከሰተው 
ግጭት ቁሳዊ ውድመት ያስከተለና የሰውን ህይወት 
የቀጠፈ ክስተት ሆኖ አልፏል። ግጭቱን ለማስቆምና 
ሰላምን ለማረጋገጥ በአፍሪካ ህብረት አደራዳሪነት 
በመንግስትና በሕወሓት መካከል ባለፈው ወር በደቡብ 
አፍሪካ ስምምነት ተፈጥሮ የግጭት ሰለባ የሆኑ አካባቢዎች 
የሰላም አየር መተንፈስ ጀምረዋል።  የፕሪቶሪያውን 
ስምምነት ወደ ተግባር ለመቀየር በኬንያ ናይሮቢ 
የሕወሓትና የፌደራል መንግስት ወታደራዊ አመራሮች 
ስምምነቱን ለመተግበር  ሁለት ጊዜ ውይይት አካሂደዋል።

በቅርቡ በህዝብ ተወካዮች ምክር ቤት አፈጉባኤ 
የተመራ የፌደራል መንግስት ከፍተኛ የስራ ኃላፊዎች 
ቡድንም ከሕወሓት መሪዎች ጋር በመቀሌ ያለምንም 
የውጭ አካል ጣልቃገብነት  በስምምነቱ አፈጻጸም 
ዙሪያ ምክክር አድርገዋል። ይህ የሰላም ስምምነት ዳር 
እንዲደርስ ከሁለቱም ወገኖች ቁርጠኛ ሆኖ መስራት 
ይጠበቃል።

በደብረ ማርቆስ ዩኒቨርሲቲ የፖለቲካል ሳይንስና 
አለም አቀፍ ግንኙነት መምህር ዶክተር ደጉ አስረስ  
በአፍሪካ ህብረት አደራዳሪነት የተደረሰውን የሰላም 
ስምምነት ለመተግበር በሁለቱም ወገኖች የታየው 
ጅማሮ  የሚበረታታ ነው። በህዝብ ተወካዮች ምክር ቤት 
አፈጉባኤ አቶ ታገሰ ጫፎ የተመራ ቡድን መቀሌ በመሄድ 
ያደረጉት ውይይት  ሲታይ ወንድማዊነት የተንጸባረቀበት 
ተገቢ የሆነ ጅምር ነው። በስምምነቱ መሰረት የሚፈጸሙ 
ህጎችን ሳይሸራርፉ መተግበር ለዘላቂ ሰላም ትልቅ 

የሰላም ስምምነቱ መልካም ጅማሮና 
ቀጣይ የቤት ስራዎች

ግብዓት ነው። የፌደራል መንግስት የአገሪቱን ዳር ድንበር 
በመጠበቅ ሉአላዊነትን በማስከበር ዘላቂና አስተማማኝ 
ሰላም መፍጠር የሚችልበት መንገድ ነው ብለዋል።

 መምህሩ የሕወሓት ታጣቂዎች ትጥቃቸውን ፈተው 
ወደሰላም በመምጣት እንደ ክልል ለፌደራል መንግስት 
የሚጠበቅባቸውን አስተዋጽኦ ማበርከት የሚችሉበት 

ሁኔታ ከተፈጠረ ዘላቂ ሰላም ይፈጠራልም ብለዋል። 
የህዝብ ተወካዮች ምክር ቤት ባለፈው ጊዜ ሕወሓትን 

በአሸባሪነት  መፈረጁን ያስታወሱት መምህሩ፤ ወደ መቀሌ 
ከመጓዛቸው በፊት ሕወሓትን ከሽብርተኝነት ማንሳት 
ይቀድም ነበር። የአሰራር ማዕቀፎች እንዳይጣረሱ  

የ20/80 እና 40/60 
የቤት እድለኞች ከጥር አንድ  

ጀምሮ  ውል ይዋዋላሉ

ሞገስ ጸጋዬ

አዲስ አበባ፡- የአዲስ አበባ ከተማ አስተዳደር ንግድ 
ቢሮ ከህብረት ስራ ኤጀንሲ ጋር በመተባበር በሸማች 
ሕብረት ሥራ ማህበራት በኩል ለገና በዓል 2 ሺህ የሚሆኑ 
ሰንጋዎችን ለሕብረተሰቡ እንደሚያቀርብ አስታወቀ፡፡

በአዲስ አበባ ከተማ አስተዳደር የህብረት ስራ 
ኤጄንሲ ዋና ዳይሬክተር አቶ ግዛቸው አሊ እንደገለጹት፤ 
ከተማ አስተዳደሩ ከንግድ ቢሮ ጋር በመተባበር በመዲናዋ 
ለገና በዓል 2 ሺህ የሚሆኑ ሰንጋዎች በሸማች ሕብረት 
ሥራ ማህበራት በኩል ለሕብረተሰቡ ይቀርባሉ፡፡ ከዚህ 
ውስጥ ከሎሜ አዳማ የገበሬዎች ህብረት ስራ ዩኒየን አራት 
መቶ 35 ሰንጋዎችን በተመጣጣኝ ዋጋ ለተጠቃሚዎች 
አቅርቧል፡፡

እንደ ኃላፊው ማብራሪያ፤ በከተማዋ ያሉ ሉኳንዳ 
ቤቶች ስጋን በተመጣጣኝ ዋጋ እንዲያቀርቡ ከ2 ሺህ በላይ 
የቁም እንስሳት የሚቀርብላቸው ሲሆን፤ ሕብረተሰቡም 
እንዲጠቀም አሳስበዋል፡፡ ከጂማ ሰዴቲን ጮራ ዩኒየን፣ 
ከምስራቅ ሸዋ ሎሜ አዳማ የገበሬዎች ህብረት ስራ 
ዩኒየንና በአማራ ክልል ከሚገኘው የአግሮ ሴፍቲ የቁም 
እንስሳት እርባታ ማዕከላት ለሉኳንዳና ለቅርጫ የሚሆኑ 
ሰንጋዎችን በተመጣጣኝ ዋጋ እንደሚቀርቡም ገልጸዋል፡፡

ከበዓል ጋር በተያያዘ የሽንኩርት እጥረት እንዳይኖር 
ከአምራቾች ጋር እየሰራን ነው ያሉት ዳይሬክተሩ፤ ሰሜን 

ለገና በዓል በሸማች ሕብረት ሥራ ማህበራት በኩል 2 ሺህ 
ሰንጋዎች ለሕብረተሰቡ ይቀርባሉ

ሸዋ ከሚገኙ የህብረተሰብ ስራ ማህበራት ለበዓሉ አምስት 
ሺህ ኩንታል ሽንኩርት አስገብቷል ብለዋል፤ ከስምንት 
ሺህ  ኩንታል በላይ ሽንኩርት ለማቅረብ እየተሰራ 
እንደሆነም ጠቁመዋል፡፡

እንዲሁም መቂ፣ ባቱ፣ በሲልጤ ዞንና በደቡብ 
ክልሎች ካሉ ዩኒየኖች ጋር  ትስስር የተፈጠረ በመሆኑ 
የሽንኩርት ምርት በስፋት  ይገባል፡፡  እንደ ቅቤ፣ አይብ፣ 

ዶሮና እንቁላልም እየቀረበ ነው፡፡ ለበዓሉ ፍጆታ ወደ 
2 ነጥብ 5 ሚሊዮን እንቁላል ገብቷል፤ በጥቅሉ ለበዓሉ 
የሚያስፈልጉ ግብዓቶች በስፋት እየገቡ ነው ሲሉ 
ገልጸዋል፡፡

የአዲስ አበባ ንግድ ቢሮ ምክትል ኃላፊ አቶ መስፍን 
አሰፋ እንደገለጹት፤ በከተማችን የሚስተዋለውን የዋጋ

ዜና

ማርቆስ በላይ 

የኮተቤ የእንስሳት ገበያ ከወትሮው በተለየ ሁኔታ 
ደርቷል።  እዚህም እዚያም  ገዥዎች የመረጡትን 
በግና በሬ  ለመግዛት ከሻጮች ጋር የዋጋ ክርክር 
ያደርጋሉ። የቅርጫ የሚሆን በሬ ለመግዛት ወደ ገበያው 
መጥተው ከሻጩ  ጋር በሬውን ለመግዛት ሲነጋገሩ 
ከተመለከትናቸው ገዥዎች  መካከል አንዱ አቶ መገርሳ 
ከኒሳ ናቸው።

አቶ መገርሳ ከኒሳ የቅርጫ በሬ ለመግዛት ወደ 
ገበያው  የመጡ መሆናቸውን ገልጸው፤  በኮተቤ ብረታ 
ብረት በሬና በግ ተራ ያለው የዋጋ ሁኔታ ካለፉት ጊዜያት 
ጋር ሲነጻጸር የዘንድሮው መጠነኛ ጭማሪ አሳይቷል 
ይላሉ።

በዘንድሮው የገና የበዓል ገበያ አነስ ያለ  በሬ እስከ 
30 ሺህ ብር  ዋጋ የሚጠየቅ ሲሆን፣ ትላልቅና የደለቡ 
በሬዎች   ደግሞ  ከ85 ሺህ ጀምሮ እየተሸጡ  መሆኑን 
ይገልጻሉ። ይህም ዋጋ ካለፉት የበዓላት  ጊዜያት ጋር 
ሲነጻጸር መጠነኛ የዋጋ ጭማሪ መኖሩ ያሳያል ይላሉ።

ብዛት ያላቸው በሬዎች ለበዓል ገበያ ማቅረባቸውን 
የሚገልጹት አቶ አብዱረህማን ጋሻው፤ በበሬ ላይ 
መጠነኛ የዋጋ ጭማሪ ሊከሰት የቻለው  የእንስሳት መኖና 
የትራንስፖርት ዋጋ በመጨመሩ እንደሆነ ይናገራሉ። 

ከባለፉት ጊዜያት ጋር ሲነጻጸር የበግ ገበያው ዋጋ 
ጭማሪ አሳይቷል ያሉት ከካዛንቺስ የመጡት አቶ ከበደ 
ካሳ ፤በግ 7 ሺህ 500 ብር መግዛታቸውን አስረድተዋል። 
በሌላ በኩል የበግ ገበያው  ከ4 ሺህ ጀምሮ እስከ 18 ሺህ 
ድረስ በመሸጥ ላይ መሆኑንና  መጠነኛ የዋጋ ጭማሪ 
ማሳየቱን  እኛም በምልከታችን ታዝበናል። 

በሌላ በኩል በሾላ ገበያ ዶሮ በስምንት መቶ 50 ብር 
ሲገዙ  ያገኘናቸው ወይዘሮ ጸሀይ እሸቱ፤ ዶሮ በገበያው 

ገናን ያደመቀው የእንስሳት ገበያ

ለምርጫ በሚመች መልኩ መቅረቡን ያነሳሉ። ካለፈው  
በዓል  ጋር  ሲነጻጸር ያለው የዋጋ ልዩነት እምብዛም ነው 
ባይ ናቸው።

ዶሮ ባለፉት ጊዜያት 7 መቶ ብር ይሸጥ የነበረ መሆኑን 
በማስታወስ በዘንድሮው በዓል የዋጋ ጭማሪ መኖሩን 

ያነሱልን በዶሮ ሽያጭ ላይ ተሰማርተው ያገኘናቸው አቶ 
ሙሉብርሀን  ገብረ መስቀል ናቸው። በዚህም መካከለኛ 
ዶሮ ሰባት መቶ 50 ብር ሲሆን  ጥሩ የተባለ ዶሮ  ደግሞ 
እስከ ስምንት መቶ 50 ብር  ድረስ እየተሸጠ ይገኛል። 

በባለፈው ዓመት ለአንድ ትልቅ ዶሮ በአንድ ሺህ 

ሄርሞን ፍቃዱ 

አዲስ አባባ፡- ሕብረተሰቡ በዓሉን ሲያከብር 
ከበዓሉ ጋር ተያይዞ ሊከሰት ከሚችል የእሳት አደጋና 
ከሌሎች ድንገተኛ አደጋዎች ራሱን ከእሳት እና ሌሎች  
አደጋዎች  ጥንቃቄ እንዲያደርግና በዓሉን በሰላም  
እንዲያሳልፍ  የአዲስ አበባ የእሳትና  አደጋ ሥጋት  ሥራ 
አመራር  ኮሚሽን  አሳሰበ።

ኮሚሽኑ ለኢትዮጵያ ፕሬስ ድርጅት በላከው 
መግለጫ፣ በዓሉን ምክንያት በማድረግ ከሚኖር 
የኤሌክትሪክና የእሳት ሀይል አጠቃቀም እንዲሁም 
የመዝናናት እንቅስቃሴ ጋር ተያይዞ ድንገተኛ አደጋዎች  
ሊከሰቱ ስለሚችሉ ሕብረተሰቡ ተገቢውን ጥንቃቄ 
ማድረግ እንዳለበት አስታውቋል። ኮሚሽኑ አደጋው 
እንዳይከሰት አስቀድሞ በሚያደርጋቸው ሥራዎችም 
ሕብረተሰቡ ተባባሪ እንዲሆን ጠይቋል። 

ሕብረተሰቡ  አደጋዎቹን ለመከላከል በተለይ 
በመኖሪያ ቤትና ምግብ በሚያሰናዱ ተቋማት 
የጧፍ፣ የጋዝና የኤሌክትሪክ ምድጃዎች በአግባቡ 
መጠቀም እንዳለበት ያሳሰበው መግለጫው፤ በተለይ 
በኤሌክትሪክ ሀይል የሚሰሩ የተለያዩ መሳሪያዎችን 
በአንድ ሶኬት ላይ ደራርቦ አለመጠቀም፣የኤሌክትሪክ 
እሳት ቢነሳ ሃይሉ ከምንጩ ሳይቋረጥ በውሃ ለማጥፋት 

ሕብረተሰቡ በዓሉን ሲያከብር  የእሳት አደጋ 
እንዳይከሰት ጥንቃቄ ማድረግ አለበት

ብር መግዛታቸውን አስታውሰው ፤በዘንድሮው ሁለት 
ዶሮዎችን በአንድ ሺህ 800 ብር መግዛት መቻላቸውን 
የገለጹልን አቶ መንበሩ ክፍሌ የተባሉ ናቸው።  ካለፈው 
ዓመት የዋጋና አቅርቦት መጠን  ጋር ሲታይም የተጋነነ 
ልዩነት አለመኖሩን ጠቁመዋል።

አለመሞከር እና እሳት ስራ ላይ ከሚውልበት አካባቢ 
በቀላሉ ሊቀጣጠሉ የሚችሉ ተቀጣጣይ ነገሮችን ማራቅ 
እንዳለብን  አስገንዝቧል።

የከሰል ምድጃ በቤት ውስጥ የሚጠቀሙ ሰዎች 
በርና መስኮት በመክፈት በቂ አየር እንዲገባ ማድረግ 
እንደሚጠበቅባቸው ያተተው መግለጫ፤ ከተጠቀመ 
በኋላም ቢሆን ወደ ውጭ ውጥቶ ቤቱን በሚገባው 
ማናፈስ እንደሚያስፈልግ መክሯል።

በበዓሉ ሻማና ጧፍ ለመብራት አገልግሎት 
መጠቀም ቢያስፈልግ ተቀጣጣይ ነገሮች  ከአጠገባቸው 
ማራቅ  እንደሚገባና ከበዓሉ መዝናናት ጋር ተያይዞ 
በየአካባቢው የሚዘጋጀው ካምፋየር እሳት አደጋ 
እንዳያስከትል ጥንቃቄ ማድረግ ተገቢ መሆኑን 
የመከረው ኮሚሽኑ፤ በተለይ ለእሳት አስጊ በሆኑ 
ተቋማትና አካባቢዎች ማለትም በነዳጅ ዲፖዎችና 
በነዳጅ ማደያዎች ያሉ የመኖሪያ መንደሮች ጥንቃቄ 
ማድረግ እንደሚገባቸው አሳስበዋል።

መስሪያ ቤቱ ከማንኛውም አደጋ ይጠንቀቁ በማለት 
እንኳን የ2015 ዓ.ም  የገና በዓል በሰላም አደረሳችሁ 
እያለ፤ በዓሉ የሰላም እና የጤና እንዲሆን መልካም 
ምኞቱን በመግለፅ፤ ከአቅም በላይ የሚያጋጥም 
ድንገተኛ አደጋ ሲኖር ህብረተሰቡ በ939 ነጻ የስልክ 
መስመር በመደወል እንዲያሳውቅ ገልጿል።

ለምለም መንግሥቱ

አዲስአበባ፡- መንግሥት የግብርና ሜካናይዜሽን 
ፕሮግራም መተግበር ከጀመረበት በተለይም  ካለፉት 
ሁለት አመታት ወዲህ ወደ 13 ሚሊየን ዩሮ ተመድቦ 
89 ያህል የተለያየ የግብርና ሜካናይዜሽን መሣሪያዎች 
ተገዝተው መቅረባቸውን የኢትዮጵያ ልማት ባንክ 
አስታወቀ፡፡ ልማት ባንኩ ለሊዝ ፋይናንስ ደንበኞቹ 
ያቀረባቸውን የአጭዶ መውቂያ ዘጠኝ ማሽኖችም 
አስረክቧል፡፡

የኢትዮጵያ ልማት ባንክ ፕሬዚዳንት ዶክተር ዮሐንስ 
አያሌው ባንኩ ከጀርመን ልማት ባንክ ባገኘው የገንዘብ 
ድጋፍ ለአምስተኛ ዙር ለሊዝ ፋይናንስ ደንበኞች 
ያቀረባቸውን የአጭዶ መውቂያ የግብርና ማሽን ሰሞኑን 
በጊዮን ሆቴል የርክክብ ሥነሥርአት ባከናወነበት ወቅት 
እንደገለጹት፤ ባለፉት ሁለት አመታት ወደ 13 ሚሊየን 
ዩሮ ተመድቦ 89 ያህል የተለያየ የግብርና መሣሪያዎች 
ተገዝተው የቀረቡ ሲሆን፣የግዥ ሂደቱም ቀጥሏል፡፡ 
ጥቅም ላይ እየዋሉ ባሉ የእርሻ ትራክተር፣አጭዶ በሚወቃ 
ማሽን እየተከናወነ ያለው ልማትም ለግብርናው መዘመን 
አስተዋጽኦ በማበርከት ክፍተቶችን መቅረፍ እንደተቻለ 
ባንኩ ማረጋገጥ ችሏል፡፡

የግብርና ሜካናይዜሽን አገልግሎት ለማቅረብ ፍላጎት  
ያላቸው አቅራቢዎች ቁጥርም መጨመሩን የጠቆሙት 
ፕሬዚዳንቱ፤ፕሮግራሙ ከተተገበረበት ጊዜ ጀምሮ  
530  ጥያቄዎች ለባንኩ መቅረባቸውን አመልክተዋል፡
፡ የቀረቡት ጥያቄዎችም በገንዘብ ወደ 82 ሚሊየን ዩሮ 
የሚያወጡ መሆኑን ገልጸዋል፡፡ ከዚህ ውስጥም 13 
ሚሊየን ዩሮ የጀርመን መንግሥት ባንኩ ደግሞ ወደ ሁለት 
ሚሊየን ዩሮ ማውጣታቸውንና ቀሪውን ለመሙላት 
ሥራዎች እንደሚጠበቁ አስረድተዋል፡፡ እየተከናወኑ ባሉ 
ሥራዎችም ተስፋ ሰጪ ነገሮች መኖራቸውን ጠቁመዋል፡፡

ከፍተኛውን የግብርና ሥራ የሚያከናውኑት 
በአነስተኛ ደረጃ የሚጠቀሱ መሆናቸውን የጠቆሙት 
ዶክተር ዮሐንስ፤አርሶአደሮቹ ከቦታቸው ሳይፈናቀሉ 
ባሉበት እንዲለወጡ ወይንም ትራንስፎርም እንዲያደርጉ 
ካስፈለገ አንዱና ዋናው መንገድ የግብርና ሜካናይዜሽን 

በግብርና ሜካናይዜሽን ፕሮግራም 
89 የግብርና መሳሪያዎች ተገዝተው 

ቀርበዋል

እንደሆነ ገልጸዋል፡፡
በተለይም በኩታገጠም የግብርና ዘዴ የተጀመረውን 

እንቅስቃሴ በሜካናይዜሽን መደገፍ እንደሚቻል 
የጠቆሙት ፕሬዚዳንቱ፤ የተጀመረው የግብርና 
ሜካናይዜሽን በብዙ መንገድ እየጠቀመ መሆኑንም 
ጠቅሰዋል፡፡ በኢትዮጵያ ጥቅም ላይ የዋሉት ትራክተሮች 
12ሺ ብቻ እንደነበሩና ካለፉት ሁለት አመታት ወዲህ ግን 
በሺዎች የሚቆጠሩ ትራክተሮች ሥራ ላይ እንዲውሉ 
መደረጋቸውን አመልክተዋል፡፡ መሻሻሎች ቢኖሩም 
በቂ እንዳልሆኑና የበለጠ መሰራት እንዳለበት ገልጸዋል፡
፡ በዚህ ረገድ የኢትዮጵያ ልማት ባንክ ከልማት አጋሮች 
ጋር በመሆን ሰፊ ሥራ ለመሥራት እየተዘጋጀ መሆኑንም 
ተናግረዋል፡፡

በኢትዮጵያ የጀርመን ኤምባሲ የልማት ትብብር 
ዋና ፀሐፊ ቤንጃሚን ተድላ ሄከር ባደረጉት ንግግር፤ 
የጀርመን መንግሥትና ኢትዮጵያ የቆየ የልማት 
ትብብር እንዳላቸውና የግብርናውን ዘርፍ በመደገፍም 
የቆየ ተሞክሮ መኖሩን አመልክተዋል፡፡ የልማት 
እድገት እንዲመዘገብም በግብርና ሜካናይዜሽን ሊዝ 
ፋይናንስ ፕሮግራም በመሳተፍ ትብብሩን ማሳየቱንም 
አመልክተዋል፡፡         

በስነስርዓቱ ላይ በጀርመን የልማት ባንክ የኢትዮጵያ 
ዋና ዳይሬክተር ዲያና ሄድሪክን ጨምሮ የዘርፉ 
ባለድርሻዎች ተገኝተዋል፡፡ 

ዶክተር ዮሐንስ አያሌው

ዜና

ልጃለም ፍቅሬ

አዲስ አበባ፡- የኢትዮጵያ ፕሬስ ድርጅት የስልጠና 
ማዕከል ከዘጠኝ የፌደራል፣ የክልልና የከተማ አስተዳደር 
ተቋማት ለተውጣጡ 20 የኮሙኒኬሽን ባለሙያዎች 
በሶስት ዙር ሲሰጥ የቆየውን ስልጠና በማጠናቀቅ በዛሬው 
እለት አስመርቋል፡፡

በሶራምባ ሆቴል በተካሄደው የምረቃ ስነስርዓት 
ላይ የተገኙት የኢትዮጵያ ፕሬስ ድርጅት ዋና ስራ 
አስፈጻሚ  አቶ ጌትነት ታደሰ እንደተናገሩት፤ ዓለም 
የደረሰችበት የሚዲያና የቴክኖሎጂ ደረጃ ለመድረስ እንደ 
ሀገር እንደዚህ አይነት ስልጠናዎች መለመድ አለባቸው 
ብለዋል፡፡

ስልጠናው ሲሰጥ የነበረው ከፌደራል፣ ከክልልና 
ከከተማ አስተዳደር ለተውጣጡ ዘጠኝ ተቋማት ነበር 
ያሉት አቶ ጌትነት፤ ለወደፊትም  በተግባር የተደገፉ ብዙ  
ስልጠናዎችን መስጠታችንን አጠናክረን እንቀጥላለን 
ብለዋል፡፡ በኢትዮጵያ ፕሬስ ድርጅት ስልጠና ማዕከል 
ከዚህ በፊት ስልጠናውን የወሰዱ የሚዲያ ተቋማት ብዙ 
ለውጥ አምጥተዋል ሲሉ የገለጹት ስራ አስፈጻሚው፤ 
የስልጠና ማዕከሉ በቅርቡም በአዳማ በዓይነቱ ለየት ያለና 
ጠቀሜታው የጎላ በምርመራ ጋዜጠኝነት ላይ ያተኮረ 
ስልጠና መስጠቱንም አስታውሰዋል፡፡

ስልጠናው ለተከታታይ 14 የስራ ቀናት የቆየና ግራፊክ 
አርት፣ በፎቶ- ቪዲዮ ኤዲቲንግ እንዲሁም ሌይ አውት 
ዲዛይን ላይ መሰጠቱን የገለጹት ዋና ሥራ አስፈጻሚው፤ 

የኢትዮጵያ ፕሬስ ድርጅት በዘርፉ ካለው የካበተ ልምድ 
በመነሳት የሀገሪቱን የሚዲያና ኮሙኒኬሽን ክህሎት ከፍ 
ለማድረግና የካበተ ልምዱን ለማካፈል እየሰራ መሆኑን 
ጠቅሰዋል፡፡

በስልጠናው የተካፈሉት ሰልጣኞች በበኩላቸው፤ 
ስልጠናው በአደረጃጀቱ፣ በይዘቱና በአሰልጣኞች ብቃት 
ውጤታማ መሆኑን ገልጸው፤ እንደ ሀገር ኢትዮጵያ 

ሳሙኤል ወንደሰን

አዲስ አበባ፦ የመንግስት ተቋማት የመልካም 
አስተዳደር አፈጻጸም ላይ ቁጥጥር ለማድረግ የሚያስችል 
ስታንዳርድ ማዘጋጀቱን የኢትዮጵያ ህዝብ እንባ ጠባቂ 
ተቋም አስታወቀ።

የኢትጵጵያ ህዝብ እንባ ጠባቂ ተቋም የኮሚኒኬሽን 
ጉዳዮች ዳይሬክተር አቶ ዘውዱ ወንድም እንደተናገሩት፤ 
ተቋሙ የመንግስት ተቋማትን የመልካም አስተዳደር 
አፈፃጸም በተሰጠው ሥልጣን መሰረት አስተዳደራዊ 
በደሎችን የመከላከልና የማረም ተልዕኮውን ለማሳካት 
የሚያግዙ የቁጥጥር እና የአስተዳደር በደልና ምርመራ 
ያደርጋል።

በዚህ መሰረት የኢትዮጵያ ህዝብ እንባ ጠባቂ 
ተቋም የመንግስት ተቋማት የመልካም አስተዳደር 
አፈጻጸምን ለመለካት ባዘጋጀው ስታንዳርድ መሰረት 
ደረጃና እውቅና ለመስጠት ቅድመ ዝግጅቱን አጠናቋል 
ያሉት አቶ ዘውዱ፤ በዚህም በተመረጡ የፌደራል 
ሚኒስቴር መስሪያ ቤቶች ላይ የመልካም አስተዳደር 
አፈጻጸምን ለመገምገም ወደ ሥራ ገብቷል ብለዋል።  

ሚኒስቴር መስሪያ ቤቶቹ የተመረጡበት ምክንያት 
ህብረተሰቡ ወደ ተቋሙ በሚያመጡት ቅሬታ፣ 
አቤቱታና የቁጥጥርና ጥናት ስራዎችን መነሻ በማድረግ 
ነው። 

ከ22ቱ ሚኒስቴር መስሪያ ቤቶች በ15ቱ ማለትም 
ግብርና፣ ኢንዱስትሪ፣ንግድና ቀጣናዊ ትስስር፣ ቱሪዝም፣ 
ሥራና ክህሎት፣ ገንዘብ፣ ገቢዎች፣ ትራንስፖርትና 
ሎጀስቲክስ፣ ከተማና መሰረተ ልማት፣ ውሃና ኢነርጂ፣ 
መስኖና ቆላማ አካባቢዎች፣ ጤና፣ ትምህርት፣ ፍትህ 
እንዲሁም ሴቶችና ማህበራዊ ጉዳይ ሚኒስቴር መስሪያ 
ቤቶች ላይ ቁጥጥር ይደረጋል ብለዋል።

ተቋሙ የተመረጡ ሚኒስቴር መስሪያ ቤቶችን 
የመለካት ሥራውን በውጭ አማካሪ ድርጅት 
እንደሚያሰራም አቶ ዘውዱ ተናግረዋል።

እንደ አቶ ዘውዱ ገለፃ፤ ሰታንዳርዱ በመንግስት 
መስሪያ ቤቶች መልካም አስተዳደር ዙሪያ የሚፈጠሩ 
በደሎችን ለመቅረፍ እንዲቻል አለም አቀፋዊ የመልካም 
አስተዳደር መለኪያ መስፈርቶችን መሰረት ያደረገ እና 
በተቋማት መካከል በጎ የሆነ ውድድር ለመፍጠር፣ 
ስህተቶችን ለማረምና የተሻለ አገልግሎት አሰጣጥን 
ለማበረታታት ያስችላል።

ተቋሙ ይህንን ስታንዳርድ ከማዘጋጀቱ በፊት 
ለተቋሙ አመራሮችና ባለሙያዎች የግንዛቤ ማሳደጊያ 
ስልጠና ሰጥቷል። ለሚመለከታቸው የፌዴራል 
የክልልና የከተማ አስተዳደሮች በስታንዳርዱ ላይ 
ግብዓት እንዲሰጡበትና ቀድመው እንዲዘጋጁበት 
ተልኳል ብለዋል።

የመንግስት ተቋማት የመልካም አስተዳደር 
አፈጻጸም የመለካት አላማው የመንግስት መስሪያ 
ቤቶች ህጋዊነትን ለመከታተልና የህዝብን ተጠቃሚነት 
ታሳቢ ለማድረግ ነው ያሉት ደግሞ የኢትዮጵያ ህዝብ 
እንባ ጠባቂ ተቋም የአስተዳደር በደል መከላከል 
ዳይሬክቶሬት ዳይሬክተር አቶ አዳነ በላይ ናቸው።  

እንደ አቶ አዳነ ገለፃ፤ የስታንዳርዱ ዓላማ የመንግስት 
መስሪያ ቤቶችን የመልካም አስተዳደር አፈጻጸም ደረጃን 
ለማወቅ እና ለዜጎች የሚሰጧቸውን የአገልግሎት ጥራት 
ለማሳደግ ነው። ከዚህም ባለፈ በተቋማት መካከል በጎ 
የሆነ ውድድር እንዲኖር ለማስቻል ነው። 

የልኬት ሥራው በአግባቡ እንዲከናወን የኢትዮጵያ 
ህዝብ እንባ ጠባቂ ተቋም የውስጥና የውጪ አቅሙን 
በአግባቡ እንደሚጠቀም ተናግረው፤ የመንግስት 
አካላት ሥራው ያለበትን ደረጃ አውቀው በቀጣይ 
ለሚያደርጉት የህዝብ አገልግሎት ሥራ ከተቋሙ ጋር 
ተባብረው እንዲሰሩ አሳስበዋል። 

ህብረተሰቡም ከተቋማት አገልግሎት አሰጣጥ ጋር 
የሚያጋጥሙት ችግሮችን በማስረጃ ይዞ ወደ ተቋሙ 
መምጣት ይኖርበታል ብለዋል። 

የኢትዮጵያ ፕሬስ ድርጅት 
የስልጠና ማዕከል ሰልጣኞችን አስመረቀ

በሚዲያውና ኮሙኒኬሽን ዘርፍ  አመርቂ ውጤት 
እንድታስመዘግብ የሚያግዝም ነው ብለዋል፡፡

የኢትዮጵያ ፕሬስ ድርጅት እንደዚህ አይነት ስልጠና 
መስጠቱ እንዳስደሰታቸው የተናገሩት ሰልጣኞቹ፤ 
ማኅበራዊ ሚዲያው ላይ የሚታዩ መጭበርበሮችና ስም 
ማጥፋቶችን ለመከላከልም አቅም እንደሚፈጥርላቸው 
ተናግረዋል፡፡

ማህሌት ብዙነህ

ነገ  በመላው የክርስትና እምነት ተከታዮች ዘንድ  
የሚከበረው የገና በዓል ገበያ ሞቅ ደመቅ ብሏል፡፡ በአዲስ 
አበባ የካ ክፍለ ከተማ ሾላ ገበያ ተገኝተን የግብይቱን 
ድባብ እና የሸቀጦቹን ዋጋ ቃኝተናል፡፡ 

ትናንት  በሾላ ገበያ  ባደረግነው ምልከታ  የሀበሻ 
እንቁላል  11 ብር የፈረንጅ እንቁላል ደግሞ  ዘጠኝ ብር 
ይሻጣል፡፡ ሽንኩርት ከ28 እስከ 33 ብር፣ ነጭ ሽንኩርት 
ከ120 እስከ 160 ብር ፣ቅቤ ከ700 እስከ 1000 ብር 
እየተሸጠ እንደሆነ ተመልክተናል፡፡

በሾላ ገበያ ውስጥ ሲገበያዩ ያገኘናቸው ወይዘሮ ግደይ 
ሀይሌ   እስካሁን ባለው አብዛኛው ምርቶች  ላይ  የተወሰነ 
የዋጋ  ጭማሪ አለው ይላሉ፡፡  የዛሬ ሳምንት ሽንኩርት 17 
ብር መግዛታቸውን አስታውሰው፤ ዛሬ በዓሉን ምክንያት 
በማድረግ  አንድ ኪሎ ሽንኩርት በ30 ብር መግዛታቸውን 
ተናግረዋል፡፡ በተጨማሪም የዛሬ ዓመት 550 የተገዛ ዶሮ 
ዘንድሮ  800 ብርና እንቁላልም በ12 ብር  መግዛታቸውን 
ነግረውናል፡፡ 

የዋጋ ጭማሪው የሚያሳው መንግስት የዋጋ ንረትን 
ለማረጋጋት ብዙ መስራት እንዳለበት ያመለክታል ሲሉ 
ወይዘሮ ግደይ ጠቁመዋል፡፡  

ሌላኛዋ በገበያው ውስጥ ሲሸምቱ ያገኘናቸው 
ወይዘሮ ማሜ ገብሬ እንደገለጹት፤ ጥሩ አቅርቦት እና 
ተመጣጣኝ ዋጋ አለ፡፡ ሰው እንደ አቅሙ የሚገዛበት  ዋጋ  
መኖሩንም ተናረዋል፡፡  የዶሮ ዋጋ ካለፈው ዓመት የተወሰነ 
ጭማሪ ቢኖርም ሽንኩርት እና ሌሎች ግብአቶችን በጥሩ 
ዋጋ ገዝቻለሁ ብለዋል፡፡

አቶ ደሴ ገብረማርያም በሾላ ገበያ ውስጥ 
የሽንኩርት ነጋዴ ሲሆኑ ጥሩ አቅርቦት ቢኖርም ብዙ 
ሸማች አለመኖሩን ገልጸዋል፡፡ ከዋጋ መጨመር ባለፈ 
ሕገወጥ ነጋዴ መበራከቱና ባዛር በመብዛቱ ምክንያት 
እኛ ያመጣነውን  ሽንኩርት መሸጥ አልቻልንም  ሲሉ 
ተናግረዋል፡፡

የአንድ ኪሎ ሽንኩርት ዋጋ 28 መሆኑን  አቶ ደሴ 
ገልጸው፤ አይብ 250 ብር፣ ሚጥሚጣ ከ300 እስከ 450 
ብር፣ቡና ከ 350 እስከ 480 እንዲሁም ሎሚ  ከ170 
እስከ 200 ብር፤ ቅመማ ቅመም ደግሞ  እስከ 400 ብር 
እንደየአይነቱ  በኪሎ እየተሸጠ እንደሚገኝ ከሸማቾቹ 
መረጃ ማግኘት ችለናል፡፡

የገበያ አቅርቦትና ዋጋ በሻጮችና ሸማቾች  ዕይታ

ተቋሙ የመንግስት 
ተቋማት የመልካም 

አስተዳደር አፈጻጸም ላይ 
ቁጥጥር ሊያደርግ ነው

ዜና

ከ1ኛው ገፅ የዞረ

አሁንም ይህን ማንሳት ለሰላም ሂደቱ  አስፈላጊ ነው 
ብለዋል።  

በሕወሓት በኩልም ሆነ ሌሎች አካላት የጥላቻ 
ንግግር በማሰራጨት የሰላም ሂደቱን ከማደናቀፍ  
መቆጠብ አለባቸው ያሉት መምህሩ፤ ከሰላም እንጂ 
ከግጭት ያተረፈ ወገን  ስለሌለ ሁሉም ለሰላም ትኩረት 
መስጠት ተገቢ ነው። ሰላም የሚመጣው የጥላቻ 
ንግግሮችን በማስወገድ እውቅና ከመሰጣጣት ጀምሮ 
ነው። ስለዚህ ከጅምሩ እውቅና መሰጣጣታቸው የሰላም 
ትግበራ ጅማሮው መልካም ስለመሆኑ ያሳያል ሲሉም 
ተናግረዋል።

እንደ ዶክተር ደጉ ገለጻ፤ መንግስት በፌደራል መዋቅር 
ደረጃ የትግራይን ክልል ያካተተ አስተዳደር መዘርጋት 
ለዘላቂ ሰላም አስፈላጊ ነው።  ጅምሩ የሚበረታታና 
ለአገር አንድነት የሚጠቅም ነው። አስታማማኝና ዘላቂ 
ሰላም ለማስፈን በፕሪቶሪያ  ስምምነት የተካተቱ ነጥቦች 
አንድ በአንድ ሳይሸራረፉ መፈጸም አለባቸው። ለዚህም 
የሁለቱም ወገኖችን ቁርጠኝነት ይጠይቃል።

 በስምምነቱ መካከል መሸራረፍ ካለ አለመግባባቶች 
መጥተው ሰላሙ ወደ ኋላ እንዳይጎተት በጥንቃቄ 
መስራት ያስፈልጋል ያሉት የፖለቲካል ሳይንስ መምህሩ፤ 
ሕወሓትም ሆነ የፌደራል መንግስቱ ስምምነቶችን 
ሳይሸራርፉ ተግባራዊ ማድረግ ይጠበቅባቸዋል። 
በተጨማሪም በሁለቱም ወገን የተማረውም 
ያልተማረውም፣ ነጋዴውም ተማሪውም፣ ፖለቲከኛውም 
አላስፈላጊ ሃሳቦችን ከማንጸባረቅ በመቆጠብ ለስምምነቱ 
ስኬት አስተዋጽኦ ማድረግን ይጠይቀዋል ብለዋል። ከዚህ 

በፊት የነበረውን ጥላቻ ማራገብ ሳይሆን ወደ ፊት ያለውን 
አገራዊ አንድነት አስቦ መስራት የሁሉም ድርሻ ሊሆን 
ይገባል ሲሉም አክለዋል።

መገናኛ ብዙሃን የተጀመረው የሰላም ሂደት መሳካት 
ሁሉም ወገኖች የሚያከናውኗቸውን ተግባራት  በትክክል 
ለህዝብ በማድረስ የሚፈጠሩ ብዥታዎችን በማጥራት 
ለሰላም ሂደቱ ስኬት የበኩላቸው ኃላፊነት መወጣት 
እንዳባቸውም አስገንዝበዋል። 

በአርሲ ዩኒቨርሲቲ የፖለቲካል ሳይንስና ዓለም 
አቀፍ ግንኙነት መምህር አንድነት በለጠ በበኩላቸው፤ 
የሰላም ስምምነቱ ከወረቀት ባሻገር መሬት የነካ እንዲሆን 
በመርህ፣ በአሰራርና በህግ የተደገፈ መሆን አለበት። 
በተጨማሪም ተቋማዊ አሰራር በመተግበር ለቀጣይ 
ጠንካራ አገረ መንግስት ግንባታ ምቹ መደላድል የሚሆን 
ማድረግ አስፈላጊ ነው። 

 የነበረው ግጭት ከኢትዮጵያ አልፎ የቀጣናው ብሎም 
አለም አቀፍ አጀንዳ እንደነበር ያስታወሱት መምህሩ፤  
የተጀመረው የሰላም ትግበራ  ውጤታማ እንዲሆን 
የፖለቲካ ቁርጠኝነት ወሳኝ ነው። ስለዚህ በሕወሓትና 
በፌደራል መንግስት መካከል ሰላምን ለማምጣትና 
ቀጣይነት ያለው ሰላም ለማረጋገጥ የፖለቲካዊ ውሳኔ 
እጅግ አስፈላጊ ነው። ለዚህ ደግሞ ጅምሩ መልካም 
ነው። ይህን አጠንክሮ በማስቀጠል ክፍተቶችን በማረም 
በትኩረት መስራት ያስፈልጋል ነው ያሉት። 

የሰላም ስምምነቱ...

ንረት ለመቅረፍ ከተማ አስተዳደሩ የተለያዩ ስራዎችን 
እየሰራ ነው፡፡ ከተለያዩ ዩኒየኖች ሰንጋዎች ወደ ሉኳንዳ 
ቤቶች እንዲገቡ እየተደረገ ነው፡፡ ከባለፈው አመት ጀምሮ  
ከተማ አስተዳደሩ ለሸማች ሕብረት ስራ ማህበራት 
የተዘዋዋሪ ፈንድ 1 ነጥነብ 4 ቢሊዮን ብር  በመመደበ 
የሰብል ምርቶች  በቀጥታ ከገበሬው  በሕብረት ስራ 
ማህበራት አማካኝነት ወደ መዲናዋ እንዲገቡ  በማድረግ 
ትልቅ የገበያ ማረጋጋት ስራ እየተሰራ መሆኑን ገልጸዋል፡፡

እንደ አቶ መስፍን ገለጻ፤ ከበዓል ጋር በተያያዘ  
ተፈላጊ የሆኑ ምርቶችን  በስፋት ለማቅረብና የዋጋውን 
ንረት ለማረጋጋት በመዲናዋ ካሉ  አንድ መቶ 16 
የእሁድ ገበያዎች በተጨማሪ በተለያዩ ቦታዎች ባዛሮች  
ተከፍተዋል፡፡ የሽንኩርት ምርት በኪሎ ከ12 ብር ጀምሮ 

እንዲቀርብ ከኦሮሚያ ከአማራ፣ ከደቡብና ከደቡብም 
ምዕራብ ኢትዮጵያ ክልሎች  ጋር በቅንጅት እየተሰራ ነው 
ብለዋል፡፡

የሎሜ አዳማ የገበሬዎች የህብረት ስራ ዩኒየን 
ምክትል ስራ አስኪያጅ አቶ ካሴ ቸሩ፤ አላማችን የአርሶ 
አደሮቻችንን ምርት ሰብስበን አርሶ አደሮቻችን ላመረቱት 
ምርት ጥሩ ገበያ እንዲያገኙ ማድረግ ነው፡፡ አዲስ አበባ 
ከተማ ካሉ የሸማች ስራ ማህበራት ጋር የረጅም ጊዜ የገበያ 
ትስስር ያለን በመሆኑ አራት መቶ 35 ሰንጋዎችን ከገበሬው 
በመግዛት ለተጠቃሚዎች በተመጣጣኝ ዋጋ እያቀረብን 
ነው፡፡ ከዚህ በፊት ጤፍ፣ የስንዴ ዱቄት፣ ሽንብራ 
የመሳሰሉ የሰብል ምርቶችን ሲያቀርቡ እንደነበርም 
አስታውሰዋል።

ለገና በዓል በሸማች ሕብረት...

አማን ረሺድ

አዲስ አበባ፦  በሰሜን ኢትዮጵያ  ክፍል በግጭት 
ለተጎዱ ወገኖች 135 ሺህ 500 ሜትሪክ ቶን የሚጠጋ 
ምግብና ምግብ ነክ ያልሆነ ሰብዓዊ ድጋፍ መድረሱን 
የአደጋ ስጋት አመራር ኮሚሽን ገለጸ።

ለሥራ ማስኬጃና ፕሮግራም ማስፈፀሚያ ከ119 
አጋር አካላት ከአንድ  ቢሊየን 121 ነጥብ 6 ሚሊየን 
ብር በላይ ወደ መቀሌና ሽሬ እንደተላከ ኮሚሽኑ 
አስታውቋል። 

የኮሚሽኑ የሕዝብ ግንኙነት ዳይሬክተር አቶ ደበበ 
ዘውዴ እንደገለጹት፤ በመንግስትና በአጋር  አካላት  
ከህዳር 5  እስከ  ታህሳስ  25  ቀን  2015  ዓ.ም ድረስ 
በሰሜን ኢትዮጵያ የተለያዩ በምግብና  ምግብ  ነክ  
ያልሆነ፣ መድሃኒት፣ የግብርናና የትምህርት ግብዓት፣ 
ነዳጅና የጥሬ ገንዘብ አቅርቦት ተደርጓል። 

የሰብአዊ ድጋፉ በሰመራ-አብአላ፣  በኮምቦልቻ- 
አላማጣ፣ በጎንደር ሑመራ ሽሬና በጎንደር አዲአርቃይ 
ማይፀብሪና ዲማ  ኮሪደሮች አስፈላጊው የሰብአዊ ድጋፍ 
እየቀረቡ መሆኑን ጠቁመዋል።  

የተደረገው ድጋፍ ምግብና  ምግብ  ነክን ጨምሮ 118 
ሺህ 723 ሜትሪክ ቶን ሲሆን ከዚህ ውስጥ በመንግስት 
የተጓጓዘውና የተከፋፈለው የምግብ ዕርዳታ መጠን 15 
ሺህ 023 ሜትሪክ  ቶን መሆኑን አስታውቀዋል።

የሕክምና ድጋፍ በተመለከተ 1ሺህ 534 ሜትሪክ 
ቶን በላይ መድሃኒት ወደሰሜን ኢትዮጵያ ደርሷል 
ያሉት አቶ ደበበ፤ በአጠቃላይም 879 ሺህ 980 ሊትር 

ከ135 ሺህ ሜትሪክ ቶን በላይ ሰብዓዊ ድጋፍ ወደሰሜን 
ኢትዮጵያ መላኩ ተገለጸ

- ከ1 ነጥብ 1 ቢሊየን ብር በላይ ለመቀሌና ሽሬ ተልኳል

ነዳጅ ወደሰሜን ኢትዮጵያ መጓጓዙን ገልጸዋል። 
እንደ አቶ ደበበ ገለጻ፤ በሰመራ አብአላ ኮሪዶር በ2 

ሺህ 92 ከባድ ተሽከርካሪዎች አማካኝነት 89 ሺህ 529 
ሜትሪክ ቶን ምግብ ነክ ያልሆነ ቁሳቁስና 551 ሺህ 794 
ሊትር ነዳጅ ቀርቧል። 

በኮምቦልቻ አላማጣ ኮሪዶር ደግሞ በ472 ከባድ 
ተሽከርካሪዎች 17 ሺህ 251 ሜትሪክ ቶን ምግብ 

ነክ ያልሆኑ ቁሳቁሶችና 144 ሺህ 868 ሊትር ነዳጅ  
ወደሰሜን ኢትዮጵያ ተጓጉዟል። 

በጎንደር ሑመራ ሽሬና በጎንደር  አዲአርቃይ 
ማይፀብሪና ዲማ መስመር ደግሞ 825 ከባድ 
ተሽከርካሪዎች 28 ሺህ 695  ሜትሪክ ቶን በላይ 
ምግብና ምግብ ነክ ያልሆኑ ቁሳቁሶችን ወደሰሜን 
ኢትዮጵያ ማድረስ መቻሉን አቶ ደበበ አስረድተዋል፡፡

አጋር አካላት ተደራሽ ማድረግ ባልቻሉባቸው 
አካባቢዎች በተለይም በእዳጋ አርቢ፣ በራማ፣ 
በማይቅነጣልና በእዳጋ ህብረት ለሚገኙ 81 ሺ ዜጎች 
1 ሺህ 336 ሜትሪክ ቶን የምግብ ድጋፍ መቅረቡን 
ገልጸዋል።  

በድምሩ  እስከ  ታህሳስ 25 ቀን 2015 ዓ.ም ድረስ 
ባለው መረጃ መሰረት በየብስ ኮሪደሮቹ  29 አጋር 
አካላት የተሳተፉ ሲሆን ድጋፉን በማቅረብ ረገድ 3ሺህ 
389 ከባድ ተሽከርካሪዎች ተሳትፈዋል።

ከዚህ ባለፈ በአየር ትራንስፖርት አማራጮች 
የተለያዩ ድጋፎች ወደሰሜን ኢትዮጵያ እየቀረበ መሆኑን 
የአደጋ ስጋት አመራር ኮሚሽን አስታውቋል፡፡

የ20/80 እና 40/60 የቤት 
እድለኞች ከጥር አንድ  ጀምሮ  

ውል ይዋዋላሉ
ሶሎሞን በየነ

አዲስ አበባ:- የ14ኛ ዙር 20/80 እና 3ኛ 
ዙር 40/60 የቤት ልማት ፕሮግራም የጋራ 
መኖሪያ ቤቶች የቤት እድለኞች ማሟላት 
የሚጠበቅባቸውን ቅድመ ሁኔታዎች በማሟላት 
ከጥር 1ቀን 2015 ዓ.ም ጀምሮ ዘወትር 
በሥራ ሰዓት ባሉት 60 የሥራ ቀናት ውስጥ 
ባለእድለኛው ወይም ወኪሉ ቀርበው ውል 
መዋዋል እንደሚጠበቅባቸው የአዲስ አበባ 
ከተማ አስተዳደር ቤቶች ልማት ኮርፖሬሽን 
አሳሰበ።

የኮርፖሬሽኑ የሕዝብ ግንኙነትና 
ኮሙዩኒኬሽን ዳይሬክቶሬት ዳይሬክተር አቶ 
ጋሻው ተፈራ ለአዲስ ዘመን ጋዜጣ እንደገለጹት፤ 
ከተማ አስተዳደሩ በ14 ኛ ዙር የ2080 የቤት 
ልማት ፕሮግራም 18 ሺ 930 ቤቶች፣ በ40/60 
ደግሞ 6 ሺ 843 ቤቶች እንዲሁም ተጨማሪ 18 
ስቱዲዮ ቤቶች በድምሩ 25 ሺ 791 ቤቶችን እጣ 
የማውጣት መርሃ ግብር በቅርቡ አካሂዷል። 

ውል የመዋዋያ ቦታው መገናኛ በሚገኝው 
የቦሌ ክፍለ ከተማ ቅጥር ግቢ የአንድ ማእከል 
አገልግሎት መስጫ ውስጥ መሆኑን አቶ ጋሻው 
ጠቁመዋል፡፡

የቤት እድለኞች ውል ለመዋዋል ሲመጡ 
ማሟላት የሚጠበቅባቸው ቅድመ ሁኔታዎች 
እጣው የደረሰው ግለሰብ ውል ለመፈፀም 
በአካል መቅረብ፤ በውጭ የሚኖሩ ጉዳያቸውን 
በውክልና ለማስጨረስ በውጪ ጉዳይ ሚኒስቴር 
ተረጋግጦ (አውታንቲኬት) ሆኖ የመጣ ውክልና 
ማቅረብ፤ የታደሰ የነዋሪነት መታወቂያ  ዋና እና 
2 ፎቶ ኮፒ፤ የጋብቻ የምስክር ወረቀት ዋና እና 
2 ፎቶ ኮፒ፤ ያላገባ/ች ከሆነ/ች 6 ወር ያላለፈው 
የምስክር ወረቀት፤ ያገባ/ች ከሆነ/ች የትዳር  

አጋር የታደሰ  መታወቂያ ዋና እና ፎቶ 2 ኮፒ፤ 
የምዝገባ ማረጋገጫ  (print out) ዋና እና 1 ፎቶ 
ኮፒ፤ የምዝገባ የምስክር ወረቀት  ዋና እና 1 ፎቶ 
ኮፒ፤ የባንክ ምዝገባ ማረጋገጫ ከተመዘገቡበት 
ባንክ የሚቀርብ ዋና እና 1 ፎቶ ኮፒ፤ የባንክ 
የቁጠባ ደብተር  ዋና እና 2 ፎቶ ኮፒ (ፎቶ ባለው 
በኩል)፤ የግብር ከፋይነት መለያ ቁጥር (TIN) 
ዋና እና 2 ፎቶ ኮፒ፤ ቅጽ -09 (ከወረዳ ተሞልቶ 
ታሽጎ የሚላክ) ዋና እና 1 ፎቶ ኮፒ፤  የጠፋ 
ሰነድ ካለ የፖሊስ ማስረጃ ዋና እና 1 ፎቶ ኮፒ፤ 
4x4 የሆነ ጉርድ ፎቶ ግራፍ 4፤ ፍቺ ካለ በፍ/
ቤት የፀደቀ ፍቺ  ዋና እና  2 ፎቶ ኮፒ፤ የንብረት 
ክፍፍል ዋና እና 2 ፎቶ ኮፒ፤ ባለ ዕድለኛው 
በሞት ከተለየ የውርስ አጣሪ ሪፖርት ዋና እና  
2 ፎቶ ኮፒ፤ የወራሽነት ማስረጃ ዋና እና 2 ፎቶ 
ኮፒ ባለ እድለኛው ወይም ወኪሉ ይዞ መቅረብ 
እንዳለበት አሳስበዋል።

አቶ ጋሻው ከላይ የተዘረዘሩትን ቅድመ 
ሁኔታዎች ሳያሟላ የሚመጣ ማንኛውም 
ባለጉዳይ እንደማይስተናገድ ጠቅሰው፤ በውጭ 
ሀገር የሚኖሩ ትውልደ ኢትዮጵያውያን እና 
ኢትዮጵያዊ ከላይ የተጠቀሱትን ማሟላት 
የግድ ሆኖ የታደሰ ፓስፖርት ወይም ቢጫ 
ካርድ (yellow card) የታደሰ፤ በውክልና ከሆነ 
የውክልና ወረቀቱ በጀርባው በውጪ ጉዳይ 
ሚኒስቴር ማህተም የተረጋገጠና የተወካይ 
የታደሰ መታወቂያ ይዞ መቅረብ ይጠበቅበታል 
ብለዋል፡፡ 

ሆኖም በመመሪያ ቁ/3/2011  አንቀጽ 1 እና 2 
መሰረት ባለእድለኞች ወይም ወኪላቸው ምዝገባ 
ከተጀመረበት ቀን አንስቶ ባሉት 60 የሥራ ቀናት 
ውስጥ ቀርበው ካልተዋዋሉ ቤቱን እንዳልፈለጉት 
ተቆጥሮ ተመላሽ እንደሚደረግ አጽንኦት ሰጥተው 
ተናግረዋል።

ከ1ኛው ገፅ የዞረ

የዝግጅት ክፍል ፋክስ - 251-011-1-56-98-62

አዲስ ዘመን   ዓርብ  ታኅሣሥ 28 ቀን 2015 ዓ.ም ገጽ 5

ግንቦት 30 ቀን 1933 ዓ.ም ተቋቋመ
አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22 
ዋና አዘጋጅ

አንተነህ ኃ/ብርሃን ወ/መድህን 
አድራሻ 

ንፋስ ስልክ ላፍቶ ክ/ከ
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240 
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 

 • ወርቁ ማሩ

 • ኃይሉ ሣህለድንግል

 • አልማዝ አያሌው

 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

መብቱን መጠየቅ የማይችል፤ግዴታው ይሆናል
ድሮ ልጆች እያለን ለኔ ማንኛውም ነገር ከተግዛ ታናሽ 

እህቴ በለቅሶ ብዛት ቤቱን በጥብጣ የኔን ንብረት አንቺ ትልቅ 
ነሽ ተብዬ እነጠቃለሁ ምንም እንኳን ንብረቱ ገዥ ቤተሰቦቼ  
ቢሆኑም  የተገዛው ግን ለኔ ነው ከተገዛ ሰአት ጀምሮ  ባለቤቱ 
እኔ ሆኜ ሳለ በጉልበት ነጥቀውኝ ይሰጧታል። 

አሁን አድጌ ስራ ከጀመርኩ በኀላም እንደ እህቴ ያሉ በሰው 
ገንዘብ (መብት) ድርቅ ብለው የሚያለቅሱ ብዙ አገልግሎት 
ሰጪዎች ያጋጥሙኛል  በርግጥ እህቴ በወቅቱ በጉልበት 
ልትቀበለኝ ስልማትችል ነው አልቅሳ ለነጣቂ የምታስነጥቀኝ 
አሁን ያልኳቹ አገልግሎት ሰጪዎች ግን በጉልበታቸው 
ተማምነው ነው የሚነጥቋችሁ።

 ያለፈው ሳምንት አከባቢ ነው እና ምን ሆነ መሰላቹ  አያቴ 
ልጄ ቀን አይጨልምብሽ ፤ አይምሽብሽ  ብላ ምትመርቀኝ ነገር 
እውነት ሰው ሲመሽበት በተላይ እንደኔ ያለው እግረኛ ከመሸበት 
….. እኔ አልናገርም አምሽታችሁ  እዩት ይሄው ነገር  እድሜ 
በጠገበ አእምሮዋ የተገለጠላት የመገለጦች ሁሉ አውራ መገለጥ 
ነው።

 ታክሲ ውስጥ ገብቼ ዝርዝር ስለነበረኝ ያለኝን 5 ብር 
ሰጠሁት” እ እ  እናት የት ነሽ? ሰአትሽን አይተሸዋል ምሽቷል እኮ 
10 ብር ነው  ጨምሪ “ አለኝ እኔም ትንሽ መብቴን የማስከበር 
ወኔ መቶብኝ ታሪፉ ስንት ነው? አንተስ ሰአትክን አይተከዋል ገና 
በ 12፡30  የሶስት ብር ከሃምሳ መንገድን 10 ብር  ምታደርግው ?  
” መሸ ለመባል ሰአት አይታይም ጸሃይ ወደ ማደሪያዋ መግባቷ 
ብቻ በቂ ነው”አለኝ ።

እንደዛ ሲል ደግሞ ደሜ ፈላ ”ያለውል ከተበላች ቆሎዬ 
በውል የሄደች በቅሎዬ” ያሉት አባቶቻችን ያለምክንያት 
አይደለም አልኩና ፤  እንዳጋጣሚ ደግሞ ቀና ስል ታሪፍ ተለጥፎ 
አየሁ እስከ 3 ኪ.ሜ ድረስ ታሪፉ  ሚፈቅደው 3፡ 50 ነው 
ይለይለት ብዬ እንደውም መልስ አለኝ አምጣ አልኩት  የታክሲ 
ረዳቱ  ጨርቁን ሊጥል ምንም አልቀረውም 

ከሱ መናደድ በላይ ያስገረመኝ” ከሌለሽ የለኝም በይ”፤” 
ምንድነው ለሰፈሩ አዲስ ነሽ ሁሌ እንደዚነው እየተከራከርሽ 
አታስመሺብን”  ፤ ”ወንድም እኔ እጨምርላታለሁ  ሹፌር 
እንሂድ” ፤  አለ አንድ ወጣት ልጅ  ደሜ ፈላ ማን ስለሆንክ 
ነው የምትጨምርልኝ ታክሲ ውስጥ የገባሁት እርዳታ ለመጠየቅ 
ሳይሆን ተሳፍሮ ለመሄድ ነው፣ ያ ደግሞ መብቴ ነው አልኩ 
በብስጭት።

ወደ ጎን ዞር ስል የምትገርም መፈክር አየሁ እንዲህ ትላለች 
”ጀበና ሲገነፍል ራሱን ነው የሚያቆሽሸው”    ሾርኒ እንደሆነች 
አሰብኩ ሰው መብቴ ተነጠቀ ብሎ ለገዛ መብቱ ሲናደድ ” 
እንደፈለክ ተናደድ እኔ እንደሆንኩ መንጠቄን አልተውም፤ 
ስትበሳጭ ያንተው ጨጓራ ነው  የሚላጠው” የሚል ቅኔ 
እንዳላት መጠርጠር ሳይሆን እርግጠኛ ሆንኩ ። 

ቁም ነገሬ ይሄንን ማውራት  አይደለም  ሰዎች በሃገራችን 

በመክሊት ወንድወሰን መብታቸውን መጠየቅን እንደ ተጨቃጫቂነት ነው 
ሚያስቆጥራቸው ለምሳሌ እኔ መብቴን ነው የጠየኩት ግን 
ሰዎች እኔን ደግፈው ከመቆም ይልቅ መብቴ እንዲጣስ ብቻ 
ሳይሆን መብቴን መጠየቄም እንደ አላዋቂ እና እርዳታ ፈላጊ 
እንዲቆጥሩኝ አስችሎአቸዋል።  

 መንግስት የነዳጅ ድጎማ የሚያደርገው ከህብረተሰቡ 
ላይ የኢኮኖሚ ጫናውን ለመቀነስ ነው ነገር ግን መብቱን 
ሳይጠይቅ ሚያከብርለት የለም ፤ ሲጠይቅ ደግሞ የራሳቸውን 
መብት መጠየቅ ባለቻሉ ወይም ባልፈለጉ ሰዎች መብታቸውን 
አስጥሰው መብትህን ማስጣስ ያሻቸዋል። 

አንተ መብትክን ማስከበር ካልቻልክ ሚያከብርልክ 
ለማክበር የስነ ልቦና ዝግጅት የለውም ምክንያቱም እንደ 
ሁላችንም ታናናሽ ወንድምና እህቶች ነው ያደገው ፤የሰው 
ንብረት መጠየቅ አስፈቅዶ መውሰድ አልተማረም ፤ከቻለ 
ይነጥቅሀል ካልሆነለት ያስነጥቅሀል።

ሰዎች ብዙ ጊዜ መብታቸውን አይጠይቁም አንድ ጊዜ 
አንዲት ሴት መሬት መግዛት ፈልጋ ቦታው ለልማት ይፈለጋል 
ወይም አይፈለግም ሚለውን ለማወቅ አንድ የመንግስት ተቋም 
ሄዳ በጣም ያጉሏላታል ይህንን ጉዳይ መጠየቅ መብቷ ነው 
እዛ ጋር የተቀመጡት ሰዎች ደግሞ ግዴታቸው እና የእንጀራ 
ገመዳቸው ነው። 

እረ እንደው ምን ይሻለኛል ብላ ሰው ስታማክር ”ምነው 
አንቺ በግርሽ ብቻ ትሄጃለሽ በጅሽ ሂጂ እንጂ ” ብለው መብት 
ገዳይ መፍትሄ ሰጧትእንዲህ አይነቱ ነገር ሲገጥመን ተሟግተን 
መብታችንን ማስከበር ሳይሆን ለመብታችን ከፍለን ነው ጉዳዩን 
የምንዘጋው።   

ብዙ ያገልግሎት ሰጪ ተቋማት የነሱ እዛጋ የመቀመጣቸው 
ትርጉም ያንን የነሱን ግልጋሎት የሚፈልግ ሰው በመኖሩ ነው 
ለምሳሌ ለአንድ ዶክተር ታካሚው የሱ እንጀራ ገመድ ነው ያ 
ታካሚ ባይደኖር የሱ አስፈላጊነት ዜሮ እንደሚገባ ማስተዋል 
አለበት አንድ ቀበሌ ላይ የሚሰራ ሰው የቀበሌው ኗሪዎች የሱ 
እዛጋ የመኖር ዋስትናዎች መሆናቸውን ማስተዋል አለበት በሱ 
የምያጋለግል ሙሉ መብት እንዳላቸው ማወቅና መገንዘብ 
አለበትለመብታቸው እንዲከፍሉት መጠበቅ የለበትም ።   

ለመብታችን መክፈል የለብንም ይህ ጉዳይ ምናልባት ዋጋ 
ሊያስከፍለን ይችላል ቢሆንም ግን በጋራ ተዋግተን ልናስቆመው 
ይገባልእንደውም እኔ ምን እላለሁ ሙስና በሁለት ይከፈላል 
አንዳንዴ ሰዎች በማወቅም ይሁን ባለማወቅ ለመብታቸው 
ይከፍላሉ፤ ሌላኛው ደግሞ የማይገባቸውን ለመንጠቅ ሙስና 
ይሰጣሉ። 

ሙስና  ያለሰጪው ምንጩ የደረቀ ወንዝ ነው የሆነ 
ድረስ ሊቆይ ይችላል ግን ወንዙ ያለምንጩ ሀሩሩን መቋቋም 
ስለማይችል ያለማንም አጋዥ ይደርቃል ነገር ግን ሰጪው 
እያለ መንግስት ብቻዬን ልዋጋ ገድቤ ላቁመው ካለ አንድ እጅ 
ብቻውን እንደማጨብጨብ ይሆንና ወንዙ አቅጣጫውን ቀይሮ 
መፍሰስ ይጀምራል ።

የማይገባቸውን ለማግኘት ሲሉ የሚከፍሉትን ማስቆም 
ባንችልም ቢያንስ ሰዎች የትኛው መብታቸው መሆኑን 
አውቀው ለመብታቸው መክፈል ቢያቆሙ የሙስናን ችግር 
በግማሽ መቀነስ ያስችለን ይሆናል  ህገ ወጦች መብቱን ሊጥሱ 
ሲከጅላቸው መብቱት ሚያስመልሰው ከፍሎ ሳይሆን ተዋግቶ 
ነው ለዚህ ደግሞ እንደ ወታደር   የውጊያ ስልት ፤ ዝግጅት ፤ 
ትጥቅ ፤ እውቀት የመሳሰሉት ያስፈልጉታል። 

ለመብቴ አልከፍልም ስንል በመጀመሪያ መብቴ ነው ወይ 
የሚል የእውቀት ዝግጅት፤ ይህንን መብቴ ስለተጣሰ በማን 
በኩል ጠይቄ ነው ማስመልሰው የሚል የስልት ቅየሳ ፤ማስረጃ 
አለኝ ወይ የሚል የትጥቅ ዝግጅት ያስፈልገናል በመጨረሻም 
መዋጋት።

ይህንን ጹፍ ለመጻፍ ካሰብኩ ጀምሮ ብዙ ጊዜ 
አስተውያለሁ ፤ የታክሲ ረዳቶች  መልስ ከመስጠታቸው 
በፊት በአይናቸው ገርመም ያደርጉና እድሜያቸው ለ ገፉ 
ሰዎች መልስ ይመልሳሉ ለምን ብዙ ጊዜ ትልልቅ ሰዎች 
መልሳቸውን  ይጠይቃሉ ወጣቱስ ?  ወጣቱ መብቱን 
ቢያውቅም መብቱን አይጠይቅም መብቱን መጠየቅ እንደ 
መጨቃጨቅ ይቆጥረዋል መብቱን ስለማይጠይቅ መብቱ 
እንደ ግዴታው ተቆጥሮ ለመብቱ መገበር ይጀምራል።

አገልግሎት ሰጪ ሚኒባሶች ሚኒባሱ የ ባለቤቱ ቢሆንም 
አገልግሎት የሚሰጡት ግን ለኛ ነው፤ ስለዚህ በግራም አለ 
በቀኝ የኛ ነው ለዚህ ማሳያ የሚሆነው መንግስት ሚኒባሶቹ 
ህዝቡን እንዲያገለግሉ በማሰብ የነዳጅ ድጎማ እና ሌሎች 
ጥቅማ ጥቅሞችን ከሌሎች ለህዝብ አገልግሎት ከማይሰጡ 
ተሽከርካሪዎች በተሻለ ማቅረቡ ነው።  

እነሱ ግን በማናለብኝነት የአገልግሎት ታሪፍ 
ይጨምራሉ፤ የስምሪት መስመር ይቀይራሉ ፤ሲያሻቸውም 
ግማሽ መስመር ድረስ ይጭናሉ በዚህ ሁሉ ውስጥ ግን መብቴ 
ነው ለምን ይህን ታደርጋለክ ብሎ የሚጠይቅ መጠየቅ ብቻ 
ሳይሆን አጥፊውን የሚያስቀጣ የለም።         

ማህበረሰቡ መጀምሪያ ሲያሳድግ አጠፋ  ”ሲሾም ያልበላ 
ሲሻር ይቆጨዋል ” እያለ ልጁን አሳደገ የልጁ ስብና እንዲበላሽ 
ትልቁን ሚና ተጫወተ አሁን ላይ በዚህ አስተሳሰብ ውስጥ 
ያደገ ልጅ ሲሾም ቶሎ ብሎ ሳይሻር መብላት እንዳለበት ያስባል 
እውነቱ ግን ከዚህ በተለየ ነው የተሾመው ፣ስልጣን የተሰጠው   
ህዝብን ለማገልገል ነው። ስልጣን  የህዝብን መብት መሸጫ 
አለመሆኑን ለማሳየት ሲያጠፋ ዝም ብሎ ከማየትና የጥፋቱ 
ተባባሪ ከመሆን መቆጠብ ያስፈልጋል።

ከሁሉም በላይ እንደ ሀገር  የጀመርነውን  አዲስ  
ለውጥ ለማስቀጠል ከሁሉም በላይ     ለመብቴ አልከፍልም 
ብለው እራሳቸውን ነጻ የሚያወጡ፤ ያላግባብ ገብርልኝ 
ሲባሉ ወኔያቸው የሚቆጣ፤መብት እንጂ ሸቀጥ አይደለም 
አልሸጥም የሚሉ  ብዙ ጀግኖችን ማፍራት  አለብን    ለዚህ 
ደግሞሁላችንም ራሳችን ልናዘጋጅ ይገባል።        

ርዕሰ አንቀፅ

የክርስትና እምነት ተከታይ ኢትዮጵያውያን ነገ “የጌታ ኢየሱስ ክርስቶስ” የልደት /ገና/ በዓልን በደማቅ ስነስርአት 
ያከብራሉ። መላ የእምነቱ ተከታዮችን እንኳን ለዚህ ታላቅ በአል በሰላም አደረሳችሁ እንላለን! 

እንደሚታወቀው፤ በሀገራችን እንደ ገና/ “የጌታ ኢየሱስ ክርስቶስ” የልደት በዓል/ ያሉ መንፈሳዊ በዓላትን በደማቅ 
ስነስርአት ለማክበር በህብረተሰቡ ዘንድ ከፍተኛ ዝግጅት ይደረጋል። የእምነቱ ተከታዮች በዓሉን በመንፈሳዊ እና ባህላዊ 
መንገድ ነው የሚያከብሩት። 

በኢትዮጵያውያን ዘንድ በዓል ለብቻ አይከበርም፤ መተሳሰብን ይጠይቃል። በርካታ ዜጎች ከሀገር ውስጥም ከውጭ 
ሀገሮችም በዓሉን ከቤተሰብ ጋር ለማክበር ብለው ብዙ ርቀት ተጉዘው ከቤተሰብ ጋር ይገናኛሉ፤ ሌሎች ደግሞ ኑሮ ማለት 
እግር የቆመበት ነው ብለው ባሉበት ቦታ ተሰባስበው፣ በአቅራቢያቸው ከሚገኙ ቤተሰቦቻቸው፣ ከጎረቤቶቻቸው ጋር በዓሉን 
በደስታ ለማሳለፍ የሚችሉትን ሁሉ ያደርጋሉ።  

የበዓል ትርጉሙ ሰፊ ነው። ከኢትዮጵያዊ ባህል በእጅጉ ርቆ የኖረ ካልሆነ በቀር በዓል ሲባል ትርጉሙ ሰፊ መሆኑን 
የማይረዳ ኢትዮጵያዊ አይኖርም። በዓል ለብቻ አያምርም፤ ተካፍሎ መብላት መጠጣትን፣ የተገኘውን አብሮ መቋደስን 
ይፈልጋል፤ አብሮ መብላትና መጠጣት የኢትዮጵያውያን መለያ ነው። ስላለ ብቻ ሳይሆን  እጅ አጥሮም መተጋገዙ 
በኢትዮጵያውያን ዘንድ የቆየ ልምድ ነው። ለዚህም ነው በበዓላት ወቅት የኢትዮጵያውያን እጆች ለተቸገሩ ሲዘረጉ የኖሩት፤ 
አሁንም እየተዘረጉ ያሉትም። 

የበዓል ሌላው ትሩፋት የገበያው ድባብ ነው፤ በግ ተራው፣ ዶሮ ተራው፣ በሬ ተራው፣ እህል አትክልትና ፍራፍሬ 
ተራዎቹ፣ የአልባሳት፣ የስጦታ እቃ መሸጫዎቹ ሞቅ ደመቅ ብለው የብዙዎችን ቀልብ ይገዛሉ። ይህን ግርግርና የገበያው 
ጠረን የሚናፍቁ ብዙዎች ናቸው። 

ነገ ለሚከበረው የገና በዓል የሚደረገው ዝግጅት ተጧጡፏል። በጉልቱ በዘመናዊው ገበያ ገዥዎችን ለመሳብ የሚደረጉ 
ዝግጅቶች በእርግጥም ሳቢዎች ናቸው፤ ለእዚህ ገበያ የሚያስፈልጉ  ምርቶች ከገጠሪቱ የሀገሪቱ ክፍሎችም በስፋት ገብተዋል፤ 
እየገቡም ነው። ኅብረተሰቡ በኑሮ ውድነት ውስጥ ሆኖም እንኳን አደረሰን እያለ በዓሉን ለማክበር አቅሙ የሚፈቅደውን 
ለመሸመት ገበያ እየወጣ ነው። 

መንግስትም የኑሮ ውድነቱ  ያስከተለውን ችግር ለመፍታት ብዙ ጥረት ሲያደርግ ቆይቷል፤ እያደረገም ነው። ባለፉት 
የበዓል ወቅቶች ሲያደርግ እንደነበረው ሁሉ በዚህ የገና በዓልም  ዶሮንና በሬን ጨምሮ የተለያዩ የግብርና ምርቶችንም 
ሆነ እንደ ዘይት፣ ስኳር፣ ያሉ የኢንዱስትሪ ውጤቶች በስፋት ለማቅረብ ዝግጅት መደረጉን የተለያዩ የመንግስት አካላትና 

የኅብረት ስራ ማኅበራት እያረጋገጡ ናቸው። 
እነዚህ ሁሉ ብቻቸውን ትርጉም ላይኖራቸው ይችላል። ያለፉት ጥቂት ዓመታት ያስገዘቡንም ይህንኑ ነው። የሁሉም ጉዳይ 

ማሰሪያው አንድ ነገር ነው፤ ሰላም። ያለ ሰላም አይመረትም፤ መብላት መጠጣትም ቢሆን በሰላም ሲሆን ነው የሚጥመው። 
ግብርናውም፣ ንግዱም ጉዞውም፣ ትምህርቱም ሰርጉም ተዝካሩም በሰላም ነው የወጉን ያህል የሚሆነው። ሰርጉ በሰላም 
ያምራል፤ ይደምቃል፤ እዬዬም ሲዳላ ነው እንደሚባለው ችግርን ለመቋቋምም ቢሆን ሰላም አጥብቆ ይፈለጋል። 

ሰላም ከሌለ የቀብር ወግ ይቀራል፤ ያለቅሱበት ይጠፋል። ይሄ ደግሞ በኢትዮጵያውያን ዘንድ ለረጅም ዘመናት ኖሯል። 
ባለፉት ጥቂት ዓመታት በሰላም እጦት ሳቢያ አያሌ ዜጎች ከበዓል ተፋትተው ነበር፤ በዓል እንደነገሩ የሆነባቸውም ብዙ 
ነበሩ። የሰላም እጦትን ተከትሎ በተፈጠሩ ጫናዎች ሳቢያ የግብርና ምርቶች በአግባቡ ወደ ከተሞች እንዳይገቡ፣ የኢንዱስትሪ 
ምርቶች ከውጭ ሀገር እንዳይገቡ፣ ወደ ገጠርም በሚፈለገው ልክ እንዳይጓጓዙ የሆነባቸው አካባቢዎች ጥቂት አልነበሩም። 

ይህ ሁሉ ሰላም የበዓላት ትልቁ ግብአት  መሆኑን ያመለክታል።  ሰላም ከሌለ ነጋዴዎች መንቀሳቀስ አይችሉም፤ ዶሮውም 
እህሉም ገበያ ሊወጣ አይችልም፤ ሰላም ከሌለ ያረዱትን አጣጥሞ መብላትም አይቻልም፤ ሰላም ከሌለ የበዓል ወግ የሆነው 
ተሰባስቦ ማክበር አይታሰብም፤ ቤቱን በዓል በዓል ላድርግህ ቢሉትም በጄ አይልም። 

በአንድ አካባቢ ሰላም ስላለ ብቻ በዚያ አካባቢ በዓሉን ጣእም ያለው ማድረግም አይቻልም፤ በዓል ከጥንት ጀምሮ 
ያለውን ቃና ይዞ ሊከበር የሚችለው በሁሉም አካባቢ ሰላምና ሰላም ሲኖር ብቻ ነው። በአንዱ አካባቢ ሰላም ሆኖ በሌላው 
አካባቢ ሰላም ከታጣም የበዓል ድባብ ይጠይማል፤ይረበሻል።ነግ በእኔ እየታሰበ መቆዘምም ይከተላል፤  በሀገራችንም የሆነው 
ይሄው ነው። 

ሰላም በሌለበት ሁኔታ የሚከበር በዓል ከመታሰብ የዘለለ ድምቀትም አይኖረውም፤ እንዳይቀር ለወጉ ያህል ብቻ የሚከበር 
ከመሆኑ ውጪ የተለመደውን የበዓል ድባብ የተላበሰ ሊሆን አይቻልም። ስለዚህ ጉዳይ ለኢትዮጵያውያን አይነገርም፤ 
አሳምረው ኖረውታልና በሚገባ ያውቁታል። 

መንግስትና ሕወሓት ያካሄዱትን የሰላም ውይይትና እሱን ተከትሎ የደረሱባቸውን ስምምነቶች በመተግበር በኩል 
በተወሰዱ ጠንካራ እርምጃዎች የታዩ ለውጦችም የሰላምን ዋጋ በሚገባ አመላክተዋል። በእስከ አሁኑ እርምጃዎች የተገኙ 
ለውጦች የሰላምን ዋጋ በሚገባ ያስገነዝባሉ።  

በጦርነቱ የወደሙ መሰረተ ልማቶች መልሰው እየተገነቡና አገልግሎቶችም እየተመለሱ ያሉበት ፣ በጦርነቱ ወደ 
ተጎዱ የሰሜን ኢትዮጵያ አካባቢዎች ሰብአዊ አቅርቦቶች በስፋት እየደረሱ ያለበት፣ በጦርነቱ የተነሳ ተለያይተው የነበሩ 
ኢትዮጵያውያን በስልክ ማውራት፣ በአካል መተያየት የጀመሩበት ሁኔታ የሰላምን ፋይዳ በሚገባ አመላክተዋል። 

በጦርነት የወደሙ መሰረተ ልማቶች ተገንብተው አገልግሎቶች ከተመለሱ፣ በጦርነት የተራራቁ ቤተሰቦች ከተገናኙ፣ 
በሕዝቦች መካከል መልካም አመለካከት ከሰረጸ፣ የነገው በዓልም ሆነ በቀጣይ የሚከበሩ በዓላት በዚያው ልክ ደማቅ ይሆናሉ።  
እየተመለሰ ያለው ሰላም  የገና በዓልና የቀደመ ደማቅ  ድባብ እንደሚመልስ አንድ ማስረጃ ይሆናል። 

ሰላም የሁሉም ነገር ማሰሪያ መሆኑን መንግስትና ሕወሓት የደረሱበት የሰላም ስምምነትና እሱን ተከትሎ እየተወሰዱ ያሉ 
እርምጃዎችና የተገኙ ውጤቶች በሚገባ አመላክተዋል። 

ይህን ሰላም ማጽናት በሁሉም መስክ የተያዙ እቅዶችን  ለማሳካትና የሀገርን ብልጽግና ለማረጋገጥ ወሳኝ ነው። ለእዚህ 
ደግሞ መላ ኢትዮጵያውያን ጠንክረው መስራትና ሰላሙን ማረጋገጥ ይኖርባቸዋል!

የገናን በዓል ሰላማችንን በማጽናትና መተሳሰብን 
በማጎልበት እናክብረው!

ነፃ ሃሳብ
ፖለቲካ እና ልዩ ልዩ 

ኢትዮጵያ የሰላም ርግቧን ለቃለች..እንደ ቁራ 

ሄዶ የቀረ ሳይሆን ተስፋን የሰነቀች የሰላም 

ርግቧን ሰላም በራበው ጥቁር ሰማይ ላይ 

ለቃለች። አሁን አንደበታችን ስለሰላም፣ ጆሮቻችን ደግሞ 

ስለወንድማማችነት የሚሰሙበት ጊዜ ላይ ነን። የሰላም 

ስምምነቱ ፍሬ እያፈራ እንደሆነና የኢትዮጵያ የአንድነት 

ጊዜ እየመጣ እንደሆነ ብዙ አመላካች ምልክቶችን 

መጥቀስ ይቻላል።

የፕሪቶሪያውን የሰላም ስምምነት መሠረት አድርጎ 

በሕወሓትና በፌደራል መንግሥት መካከል የተደረገው 

የሰላም ስምምነት በአግባቡ እየሄደ ነው። ሰሞኑን በሕዝብ 

ተወካዮች ምክር ቤት አፈ ጉባኤ ታገሰ ጫፎ የሚመራ 

የፌደራል መንግሥት የልዑካን ቡድን ወደ መቀሌ 

አቅንቷል። ይሄ ብዙዎቻችን የምንመኘው የኢትዮጵያን 

መጻኢ እድል በበጎ እንድናይ የሚያደርግ አዲስ የተስፋ 

መንገድ ነው።  

የልዑካን ቡድኑ ወደ መቀሌ ማቅናት በሰላም 

ስምምነቱ መሠረት እየተከናወነ ያለውን የትግበራ ሂደት 

ለመቃኘትና ሂደቱን ለመከታተል ነው። በዚህም መሠረት 

አመርቂና አስተማማኝ ሊባል የሚችል የሰላም መደላድል 

መፍጠር ተችሏል። ከዚህ ባለፈ ልዑካን ቡድኑ ከሁለት 

ዓመት በኋላ ወደመቀሌ የተጓዘ የመጀመሪያው 

የፌደራል መንግሥት ልዑክ ነው። ይሄ የሚያሳየው 

ስምምነቱ በመልካም ሁኔታ ላይ እንዳለና መጪው 

ጊዜ በሰላምና በፍቅር የሚኖርበት እንደሆነ ነው።

 መንግሥት በገባው ቃል መሠረት ቅድሚያ 

የሚሰጠውን ማንኛውንም ነገር እያደረገ ነው። 

ከሰብዓዊነት አንጻር ብዙ ሥራዎች እየተሠሩ 

ነው። ጤና ጣቢያዎች፣ ሆስፒታሎች አገልግሎት 

መስጠት ጀምረዋል። የስልክና የባንክ፣ የመብራትና 

የኢንተርኔት አገልግሎቶች በማስጀመር የክልሉን 

ሕዝብ ወደነበረበት የሰላምና የመሠረተ ልማት ምቹነት 

እየመለሰው ነው። ከአዲስ አበባ ወደ መቀሌ የአየር 

በረራ ተጀምሯል። አየር መንገዱ ትግራይ ክልል ወዳሉ 

ሌሎች የበረራ መዳረሻዎች በረራ ለማስጀመር እየሠራ 

ነው።

በቀጣይም የሰላም ስምምነቱን ወደላቀ ታማኝነት 

የሚያሸጋግሩ ሌሎች ሥራዎች እንደሚሠሩ ይታመናል። 

ካለፈው የጦርነትና የጉስቁልና ሕይወት ተምረን 

ችግሮቻችንን በጦርነት ሳይሆን በሰላም እየፈታን አንድ 

ሀገርና አንድ ሕዝብ እንፈጥራለን። ሰላም በሚናገሩ፣ 

ሰላም በሚሰሙ ድምጾች ወደቀደመ ወንድማማችነት 

ተመልሰን ሀገራችንን በጋራ እንደምናበለጽግ እናምናለን።

 የሁለቱ ወገን መጨባበጥ እኛጋ የሚፈጥረው 

ስሜት አለ። ከመጀመሪያዋ ቀን ከፕሪቶሪያ ስብሰባ 

ጀምሮ ሕዝቡ አብሮ የመኖርን፣ አብሮ የመብላትን ተስፋ 

ሲሰንቅ ነበር። ይሄ ተስፋ አድጎና መንድጎ መቀሌ ላይ 

በሌላ መጨባበጥ ታየ። ይሄን ነው የኢትዮጵያ ሳቅ። 

ይሄን ነው የትውልዱ እልልታ። ሀገር ነፍስ የምትዘራው 

እንዲህ ነው። በሰላማችንና በመጨባበጣችን የሳቀችውን 

ያክል በመገፋፋታችን የምታዝንበት ጊዜ አለ። የሀገር 

ሳቅ የትውልድ ሳቅ ነው። የሀገር ሳቅ የሕዝብ ሳቅ ነው..

መከራዋም በመለያየታችን የሚመጣ ነው።   

ጠቅላይ ሚኒስትር ዐቢይ አሕመድ በመቀሌ 

የነበረውን የልዑካን ቡድን ምልከታ አስመልክተው 

በትግራይ ክልል የተጀመረው አገልግሎት የማቅረብ 

ሥራ ተጠናክሮ እንዲቀጥል መመሪያ አስቀምጠዋል። 

በየደረጃው ያሉ የመንግሥት ኃላፊዎች የትግራይ 

ክልል ወደቀደመው ሁኔታው እንዲመለስ እንደሚሠሩ 

ቃላቸውን ሰጥተዋል። እየተረባበሩ ነው   ። በቀጣይም 

በሰላም ስምምነቱ መሠረት ሌሎች ቀሪ ሥራዎችም 

በትረ ሙሴ (መልከ ኢትዮጵ)

ይተገበራሉ። 

የተጀመረው የሰላም ስምምነት ፍሬ እንዲያፈራና 

ሁላችንም ኢትዮጵያውያን ከፍሬው እንድንቋደስ 

የአንድነት ዜማዎችን፣ የሰላም ብሥራቶችን ማስተጋባት 

አለብን። መንግሥት ለሰላም እየተጋ እኛ ሰላም 

የሚያደፈርስ ድርጊት ላይ የምንሳተፍ ከሆነ ልክ 

አይደለም። ሰላም የጋራ ውጤት ነው። መንግሥት 

ብቻውን የሚያመጣው ሀገራዊ ሰላም የለም።  

ለሀገራችን ሰላም ሁላችንም እኩል ዋጋ አለን። 

ከምንናገረው ጀምሮ፣ ከምንሰማው ጀምሮ፣ ከተግባራችን 

ጀምሮ ለሀገራችን ሰላም ኃላፊነት አለብን። ማኅበራዊ 

ሚዲያ ላይ የሰማነውን ማንኛውንም ያልተረጋገጠ ነገር 

እውነት ነው ብለን የምንቀበል ከሆነ፣ እውነት ነው ብለን 

የምናወራ ከሆነ፣ እውነት ነው ብለን ለሌሎች የምናጋራ 

ከሆነ የሰላም ሀላፊነታችንን እየተወጣን አይደለም።

የሰላም ተደራዳሪዎቹ በናይሮቢ ውይይታቸው 

መቀሌ ላይ ተገናኝተው ሊመክሩ ተነጋግረው ነበር። 

በቀጠሯቸው መሠረትም ትግራይ ላይ ተገናኙ። ሰላም 

በመጨባበጥ መፍጠር አለብን። በመተቃቀፍና 

በወንድማማችነት መንፈስ መፍጠር አለብን። 

ያለምንም ቅድመ ሁኔታ ሰላም ያስፈልገናል። 

አሁን ላይ ሁሉንም ኢትዮጵያዊ ምን ትፈልጋለህ? 

ብለን የመጠየቅ እድል ቢገጥመን ከሰላም ውጪ ጥያቄ 

እንደሌለው እንደርስበታለን። የሰላም ጥያቄ የልማት ጥያቄ 

ነው። የሰላም ጥያቄ የዲሞክራሲ ጥያቄ ነው። የሰላም 

ጥያቄ የሕልውና ጥያቄ ነው። በእኛም ሆነ በመንግሥት 

እቅድ ውስጥ ያሉ ማናቸውም ነገሮች የሚሰምሩት ሰላም 

ሲኖር ነው።  

የሀገራችን የኋላ ቀርነት ታሪክ ከሰላም ማጣት ውስጥ 

የሚመዘዝ ነው። ይሄ ነውር እንዲጸዳ በመነጋገር የቆነጀ 

ታሪክ ያስፈልገናል። ይሄ ጉድፍ እንዲጸዳ በውይይት 

የሚያምን አዕምሮና ልብ ያስፈልገናል። ጭንቅላቶቻችን 

ነውጥ እየፈጠሩ የሰላም ሀሳብ የሚጠፋቸው ከሆነ፣ 

ጦርነት እየጎሰሙ የሰላም ቃል የሚያጥራቸው ከሆነ 
አዲስ ሀገር መሥራት አንችልም። ከትላንት ለመውጣት 
እንደትላንት ከሚያደርጉን ልምዶች መላቀቅ አለብን። 
ሰላምን በሰላማዊ ሀሳብ እንጂ በጽንፈኛ ሀሳብ ማምጣት 
አንችልም። የለመድናቸውንና የተለማመድናቸውን አንድ 
አይነት የሕይወት ልምዶች ገሸሽ አድርገን አንድና ልዩ 
በሚያደርጉን እውነቶች ላይ መምከር ከትላንት ለማምለጥ 
አቋራጭ መንገድ ነው።

ጠያቂዎች መሆን አለብን..የማይጠይቅ ትውልድና 
እውነትን የማይናገር ታሪክ ሁለቱ አደገኛ ናቸው። 
ለሀገራችን ውለታ ለመዋል፣ ከማይጠቅማት ወጥታ 
ወደሚጠቅማት እንድትሄድ መጠየቅ አለብን። እውነትን 
መስማት አለብን። ዛሬ ላይ ችግር እየተፈጠረብን ያለው 
መጠየቅ በማይችሉና እንዴት ማስረዳት በማይችሉ 
ባለታሪኮች ነው። ለምን ሳንል በሰማንው ነገር ብቻ 
ለውሳኔ መሮጥ የኢትዮጵያ የብዙ ዘመን ታሪኳ ነው። 

በዚህ ታሪክ ውስጥ ኖረን ስላለፍን ነው ሰላም ማምጣት 
የቸገረን። ለጦርነት የሚሆን፣ ለውሸት ወሬ የሚሆን፣ 
ለማስመሰልና ለፈጠራ የሚሆን ብዙ እውቀት አለን። 
ለተረት የሚሆን፣ ዋሽቶ ለማጣላት የሚሆን ብዙ እውቀት 
አለን። ለሰላም ሲሆን ግን ደካሞች ነን። ሰው ለሰላም 
ካልበረታ፣ ሰው በሰላም ካልጀገነ ለምንም ነገር አቅም 
አይኖረውም። በፖለቲካው፣ በኢኮኖሚው፣ በማኅበራዊ 
ሕይወታችን አቅም እያጣን የመጣንው ለሰላም የሚሆን 
ጉልበት ስለሌለን ነው። ለሰላም የሚከፈል ዋጋ ለምንም 
ከሚከፈል ዋጋ የሚበልጥ ነው። መንግሥት ለሰላም ዋጋ 
እየከፈለ ነው። ዋጋውም ፍሬ አፍርቶ ከጦርነት ወደሰላም 
መጥተናል። ይሄ ሰላማችን እንዲቀጥል ለሰላም የሚሆን 
ብዙ ኃይልን ማበጀት ይጠበቅብናል።

እንጠይቅ..ክፉዎች ወደጦርነት ሲወስዱን ለምን 

እንበል። ራስወዳዶች ወደሞት ሲነዱን ለምን እንበል። 

በለምን ያልተማገረች ሀገር፣ በለምን ያልቆመ ማኅበረሰብ 

ምንም ነው። ለምን ብሎ የማይጠይቅ ፖለቲከኛ፣ ለምን 

ብሎ የማይጠይቅ ትውልድ ለሀገር ስጋት ከመሆን ባለፈ 

ዋጋ አይኖረውም። የአሁኑ ሰላማችን በብዙ ጥያቄ የመጣ 

ነው። የአሁኑ መጨባበጣችን በብዙ ምኞት የመጣ ነው። 

ብዙ ለፍተን፣ ብዙ አልቅሰን፣ ብዙ ጸልየን፣ ብዙ ጠይቀን 

ፈጣሪ የመለሰልን መልስ ነው።

 ከእጃችን እንዳይወጣ አጥብቀን ልንይዘው ይገባል። 

ለድርጊት ከመነሳሳታችን በፊት ለምን ብለን እንጠይቅ። 

በእኛ ሀገር ለምን ብለው ሳይጠይቁ ለመግደልና ለመሞት 

ሾተል የሚያነሱ ብዙ ናቸው። ሳንሞትና ሳንገል፣ ብዙ 

ጉስቁልና ሳይደርስብን የሰላምን ዋጋ ልናውቅ ይገባል። 

ጠያቂ ትውልድ አይኑን እንጂ ጆሮውን አያምንም..

በአይኑ ቢያይ እንኳን እንዴትና ለምን ብሎ ጠይቆ ችግር 

ካለ በመነጋገር ወደሰላም ለመምጣት ዝግ ይላል እንጂ 

አይፈጥንም።  እናም ለምን ብለን በመጠየቅ፣ ዝግ ብሎ 

በማሰብ፣ ስለሰላም በመጨባበጥ ለሀገራችን ውለታ 

እንዋል። 

ዋጋ የሚያወጣው ልክ እንደዚህ ከቃል ባለፈ በተግባር 

ሲውል ነው። ተግባር የታከለበት ቃል ፍሬ የሚያፈራ 

ነው። ቃላችን ፍሬ አፍርቶ እንድናይ በሰላም ስምምነቱ 

ሂደት ላይ በሁለቱም ወገን የተገቡ ቃሎች ተፈጻሚ መሆን 

አለባቸው። 

የለቀቅናት የሰላም ርግብ የመከራችን ዘመን ማብቃቱን 

እንድትነግረን ደጅ ቆመን እየጠበቅናት ነው። ተስፋን 

የጣልንባት የሰላም ርግባችን መርዶ ይዛ እንድትመጣ 

አንፈልግም። ከመቶ ሚሊዮን በላይ ሰላም የተራቡ ልቦች 

ብሥራቷን እየጠበቁ ነው። ጦርነቱ ማብቃቱን፣ ወጀቡ 

ማለፉን የሚያበስር የዘንባባ ዝንጣፊ ይዛ እስክትመለስ 

ልባችን መምጫዋ ላይ ነው።  የተጀመረው ሰላም 

በማይሰበርና በማይናወጥ የወንድማማኝነት ስሜት 

እንዲቋጭ እንፈልጋለን። መከራ ላጠላባት ሀገሬ ተስፋና 

ብርሃን እንዲሆን የሁላችንም ምኞት ነው።

መንግሥት ሰላም ወዳድ መሆኑን ፤ለሰላም 

ያለውን ቁርጠኝነት፣ ለሰላም ያለውን የጸና 

ፍላጎት በተለያየ ጊዜ አሳይቶናል። ጦርነቱ 

ከመጀመሩ በፊት ሰላም ይሻለናል 

ሲል ነበር። ከተጀመረም በኋላ 

ሰላም እንዲመጣና በመነጋገር 

ወደመፍትሔ  እንዲመጣ 

ብዙ ዕድሎችን ሲፈጥር 

ቆይቷል። አሁንም ከሰላም 

ስምምነቱ በኋላ ቃሉን 

በማክበር ወደትግራይ ብዙ 

አይነት ሀገራዊና ዓለም 

አቀፋዊ ድጋፎች እንዲገቡ 

በማድረግ ላይ ይገኛል።

 የመንግሥት 

የሰላም ቁርጠኝነት 

ከቃል ባለፈ በተግባር 

የተደገፈ ስለመሆኑ በርካታ 

ማስረጃዎችን ማቅረብ 

እንችላለን። የልዑክ ቡድኑን 

ወደመቀሌ መላኩ ከቃልና 

ከተግባር በላይ ለሰላም ያለውን 

እውነተኛ ቁርጠኝነት ያሳየ ነው። 

ሰላም በመልካም ቃል ውስጥ ነው 

የሚያፈራው። መርዶ እየተናገርን 

ሰላምን ማምጣት አንችልም። እየሆነ ላለው 

በጎ ነገር እውቅና በመስጠት ለሌላ በጎ ነገር 

መዘጋጀት አለብን።

የፖለቲከኞቻችን መጨባበጥ ለእኛ የተስፋ ምልክት 

ነው። የፖለቲከኞቻችን መተቃቀፍ ለሀገራችን የማያባራ 

ሳቅ ነው። እንደ ዜጋም ሆነ እንደ ሀገር መጨባበጣቸውን 

እንፈልገዋለን። የሁለት ዓመት ጉስቁልናችን ካለመጨባበጥ 

የመጣ ነው። ሰላምን ከፊት አድርጎ ለአንድነት መቆምና 

መጨባበጥ በአሁኑ ሰዓት ግድ የሚለን ነገር ነው። ለሰላም 

እጅ መስጠት ማሸነፍ ነው።

ሀገር የሚያፈቅሩ ልቦች ሁሉ ለሰላም እጅ የሰጡ 

ናቸው። ኢትዮጵያን የምንወድ ከሆነ ለሰላሟ እጅ 

እየሰጠንና እየተጨባበጥን ፍቅራችንን መግለጽ 

ይኖርብናል። አሁን ላይ እየሆነ ያለው ይሄ ነው..

ተጨባብጠናል፣ ለሰላም ቅድሚያ ሰጥተን ስለሀገራችን 

አውርተናል። ቀሪው ጊዜ በመጨባበጥና በመተቃቀፍ 

የኢትዮጵያ ይሆናል።  

በመካከላችን ገብተው መጨባበጣችንንና 

መተቃቀፋችንን ሊያደበዝዙ ለሚችሉ ማናቸውም 

ነገሮች ዕድል መስጠት የለብንም። በመጨባበጣችን 

የምናተርፈው ብዙ ነው..ሳንጨባበጥ ተለያየተን 

የሰነበትንባቸው ሁለት የጦርነት ዓመታት ምን ያክል ዋጋ 

እንዳስከፈሉን የምናውቀው ነው። አዲሷን ኢትዮጵያ 

አሁን ላይ ሁሉንም 

ኢትዮጵያዊ  ምን ትፈልጋለህ? 

ብለን የመጠየቅ እድል ቢገጥመን 

ከሰላም ውጪ  ጥያቄ እንደሌለው 

እንደርስበታለን። የሰላም ጥያቄ የልማት 

ጥያቄ ነው። 

የሰላም ጥያቄ የዲሞክራሲ ጥያቄ  ነው። 

የሰላም ጥያቄ የሕልውና ጥያቄ ነው። 

በእኛም ሆነ በመንግሥት እቅድ ውስጥ 

ያሉ ማናቸውም ነገሮች የሚሰምሩት 

ሰላም ሲኖር ነው

ሀገርኛ
ማህበራዊ

ጽጌረዳ ጫንያለው

ገና ኢትዮጵያዊ ትውፊት ካላቸው በዓላት አንዱ 
ነው። በተለይም በገጠሪቱ ኢትዮጵያ ክፍል በድምቀት 
ከሚከበሩትና ዘመናትን የተሻገረ ልዩ የአከባበር ዘዬ 
ካላቸው በዓላት አንዱ ነው። ከዜማው እንጀምር፤-

አሲና በል አሲና ገናዬ … እዮሀ 
አሲናበል … እዮሀ … 
አሲና ገናዬ 
አሲና በል በገና ጨዋታ …እዮሀ 
አሲና በል …እዮሀ
አሲና ገናዬ 
አሲና በል …አይቆጡም ጌታ… እዮሀ
አሲና በል- እዮሀ 
አሲና ገናዬ ፤  
ለመሆኑ ይህ ከምን አንጻር ሆነ ካላችሁ መልሱ ብዙ 

ነው። አንዱ ከስያሜውና ከክብረ በዓሉ ጋር የሚያያዘው 
ጉዳይ እንደሆነ ብዙዎች በአስረጅነት የሚያነሱት ነገር 
አለ። ለአብነት ከእኛው ሊቅ መምህር ኪዳነ ወልድ ክፍሌ 
ማብራሪያ እንነሳ። 

ትርጉሙን በመዝገበ ቃላት ሐዲስ ላይ ሲያስቀምጡት 
‹‹ጌና›› ሲሉ ይጠሩታል። ጌና ከጽር የተገኘ ሲሆን፤ የልደት 
ዋዜማ መጠሪያ ወይም ድራር ማለት ነው። ይኸውም ገሃድ 
ወይም በዓለ ልደት እንደማለትም ነው ይሉታል። የቀድሞ 
ስንክሳር የታህሳስ 28 ወይም 29 መግቢያ “እንተ በኵሉ 
ክብርት ጌና ዘይእቲ ልደቱ በሥጋ” ሲል የልደት በዓልን 
-ገና ብሎ እንደሚጠራውም ቀጥለው ጠቅሰውታል። 
ብዙ የኢትዮጵያን ሃይማኖታዊ፣ታሪካዊና ባህላዊ መስህብ 
ቦታዎች የሚያስጎበኙበት ነውም ባይ ናቸው። 

ቃሉ ከግሪክ ገናና ከሚል ቃል የተገኘ እንደሆነ 
የጻፉም አሉ። ትርጉሙም የጊዜው መድረስ፣ ሊፈጸም 
ያለው እንደማለት ሲሆን፤ የጌታ መምጣትና የሰው 
ልጅን ከኃጢአት መንጻት ለመግለጽ የተቀመጠ እንደሆነ 
ያስረዳሉ። ለዚህም ነው ገና በብዙዎች ዘንድ የተለየ 
ትርጉም ተሰጥቶት የሚከበረው። በእምነት በባህልና 
በበዓሉ አከባበር የተለያየ ሁነቶችንም ያስተናግዳል። 

በዓሉ በየዓመቱ ሁልጊዜ ታህሳስ 29 የሚከበር 
ሲሆን፤ የዘመነ ሉቃስ መጨረሻዋ ወር ጳጉሜን ስድስት 
ስለምትሆን ዘመነ ዮሐንስ ላይ በ28 እንዲከበር 
ተደርጓል። ይህም የተጀመረው በአፄ ዐምደ ጽዮን ዘመነ 
መንግሥት እንደሆነ ይገለጻል። ይህ በዓል ምንም እንኳን 
ኢትዮጵያውያን የዘመን አቆጣጠራቸው የተለየና ብቸኛ 
የሚያደርጋቸው ቢሆንም ኢትዮጵያውያን ግን ብቻቸውን 
አያከብሩትም። ሌሎች አገራትን ያስከትላሉ።  ለአብነት 
ግብጽ፣ ሶርያ ሕንድና አርመን እንዲሁም የእስክንድርያ 
ቤተክርስቲያናት አብረዋት የልደት በዓልን በአንድ ቀን 
ከሚያከብሩት መካከል ናቸው። ወደ ሩቅ ምሥራቅ 
ስንሄድ ደግሞ ግሪክና ሩስያን እናገኛለን። 

ሌላው ይህ በዓል ለኢትዮጵያን የተለየ የሚሆንበት 
ምክንያት አከባበሩ የአገሪቱን ባህልና ባህሪ የያዘ መሆኑ 
ነው። አገራት በበዓላት ወቅት የራሳቸው የሆነውን 
ሁሉ አውጥተው ያሳያሉ፤ ማንነታቸውንና የእርስ 
በእርስ ትስስራቸውን ያጸናሉ። ባህላቸውን ትውልዱ 
ብቻ ሳይሆን ዓለም ጭምር እንዲያውቀው ያደርጋሉ። 
ኢትዮጵያ ቀደም ሲል በነበራት የበዓላት አከባበር ይህንኑ 
ተግባር ነው ስትከውነው የቆየችው። 

የገና ጨዋታ ብቻውን በራሱ በርካታ ሀገርኛ 
ባህሪያትን የምናይበት በዓል ነው። እንደውም 
አፈታሪኮች እንደሚያስረዱት ጨዋታው የተጀመረው 
እረኞች የክርስቶስን መወለድ በሰሙ ጊዜ እንደተደሰቱና 
በደስታቸውም ወቅት በሚያግዱበት በትር (ዱላ) በደስታ 
ሲጫወቱ ውለዋል። እናም ይህን ተከትሎ ጨዋታው 
በአብዛኛው በወጣት ወንዶች ደምቆ ይውላል። 
በሚዳኙት ሽማግሌዎችና ጨዋታውን በሚከታተለው 
ነዋሪም ይታጀባል። በዚህ ውስጥ ደግሞ ብዙ መልዕክቶች 
ይተላለፋሉ።   

አንደኛው በጾታ ተከፋፍሎ መከበሩ ሲሆን፤ 
ከዋዜማው የሚጀምረው ነው። ማለትም ታኅሣሥ 29ኝን 
የሚይዘው ዓመት በሙሉ ዋዜማው ላይ የወንዶች ገና 
ተብሎ ተሰይሞ በጨዋታ ሲደምቅ ይሰነብታል። ገና በ28 
ሲውል ደግሞ የሴቶች ገና ስለሚባል ሴቶችም በጨዋታው 

አሲናበል በገና ጀንበር

ውስጥ ባይገቡም ተመልካች ሆነው እንዲሰየሙ ተደርጎ 
የገና በዓል ድምቀቶች ሲሆኑ ይስተዋላል። 

በተመሳሳይ ገና የልጆችም ልዩ በዓል ተደርጎ 
ይከበራል። ምክንያቱም በጊዜው ልጆች ከብት ማገድ፣ 
ሥራ መታዘዝና ሌሎች ተግባራትን እንዲከውኑ 
አይገደዱም። ነጻነት ይቸራቸውና የፈለጉትን ጨዋታ 
ይጫወታሉ። ሳይሸማቀቁና ማንም ተቆጪ ሳይኖርባቸው 
ይጨፍራሉ፤ የተሰማቸውን እንዲናገሩም ይደረጋሉ። 
ማለትም ፊት ለፊት ሳይሆን በግጥሞቻቸው ውስጥ 
አድርገው የፈለጉትን መሸንቆጥ ይችላሉ። 

እናም በነገው ዕለት የሚከበረውን የገና በዓል 
የወንዶች አለያም የልጆች ገና ብለን ልንወስደው 
እንችላለን። በዚህ ቀን ምን ምን ተግባር ይከወናል 
ከተባለ መግቢያችን ላይ ያወረድናቸው የዘፈን ግጥሞች 
የመጀመሪያውን ቦታ የሚይዙ ናቸው። ምክንያቱም 
አሲና ገናዬ ለማለት ዕለቱ  ዛሬ ነው። እናም በተሰጣቸው 
ቀን ዳኛ ሰይመው በተለያዩ አካባቢዎች ላይ ግጥሚያ 
ያደርጋሉ። መመታታት ይኖራል፤ የአካል ጉዳት ጭምር 
ሊከሰት ይችላል። ነገር ግን ማንም የሚቆጣ፣ የሚጣላ 
አልያም አቁሙ ሊል የሚችል አይኖርም። መቃቃርም 
አይፈቀድም። ምክንያቱም ጥንጓ (ኳሷ) ኃይለኛ ለጊ ካገኘች 
የምታርፍበት ቦታ አይታወቅም። ስለዚህም ዓይን እንኳን 
ቢጠፋ ማንም አይቆጣም። ከዚህ ይልቅ ጨዋታውን 
በሚመለከቱ አባቶችም በድብድብ መሳቅ ይዘወተራል። 
ምክንያቱም ሽምግልናቸው ለገና ጨዋታ አይሠራም። 
ስለዚህም በገና ጨዋታ “እግር ይብሳል፣ያንከላውሳል።” 
እያለ ማስፈራራት፣ ራስን መቀወር ወይም እንቆራቆስ 
ብሎ እጅና እግርን በዱላው መምታት የተለመደ ነው። 
ለዚህም ነው በገና ጨዋታ አይቆጡም ጌታ የምንለው። 

ይህ ባህላዊ ጨዋታ ብዙ ለየት የሚያደርጉት ነገሮች 
ያሉት ነው፤ በሕግ የሚመራም ነው። ለአብነት ያክል 
ብንመለከት አስቀድሞ ሁለት ሰዎች የሚመረጡበት 
መሆኑ አንዱ ነው። ከምርጫው በኋላ ተጫዋቾቹ 
ወደ አባቶች መቅረብና መመረጥ ግዴታ አለባቸው። 
በጨዋታው ሕግ በሚጋጠመው ቡድን መካከል የተለያየ 
ቁጥር ያለው ተጫዋች ይዞ መግባት ይቻላል። ለምሳሌ 
ጨዋታው በመንደሮች መካከል ከሆነ የታች አምባው 50 
ተጫዋች ቢኖሩት የላይ አምባው 100 መያዝ ይችላል። 
ማንም አይከለክለውም። 

ሌላው የገና ጨዋታን ለየት የሚያደርገው ነገር 
በንጉሣውያን ዘመን የመኳንንቱ አሽከሮች፣ የንጉሡና 
የንግሥቲቷ አሽከሮች የጌቶቻቸውን ስም ለማስጠራት 
የሚሳተፉበት የነጻነት በዓል መሆኑ ነው። ይህ ጨዋታ 
ሌላም አስደናቂ ነገር አለው። አሸናፊ ለሆኑት ቡድኖች 
ፍሪዳ ይጣልላቸዋል፤ የተጣለው ጠጅ ይቀርብላቸዋል። 
ከዚያ ያንን እየበሉና እየጠጡ፣ እየዘፈኑ ሲሸልሉና 
ሲያቅራሩ ይውላሉ ፤ያድራሉ። በዚህ ውስጥ ደግሞ 
የተሰማቸውን ሁሉ ይናገራሉ፤ ሀሳባቸውን በነጻነት 
ይገልጻሉ። መንግሥትን ጭምር የሚሸነቁጡበት ዕድል 
የሚያገኙበትም እንደሆነ ይታመናል። 

እስኪ ከሚዘፍኑትና ከሚሸልሉበት ግጥሞች መካከል 
ጥቂቶቹን እናንሳ። 

“ማታ ነው ድሌ፣
ይሄ ነው አመሌ።
አሲና በል አሲና ገናዬ።
ኦ! ጉ! አሲና በል አሲና ገናዬ።
ግፋው ግፋው አለኝ እኔ እንደምን ልግፋው፣
የአንድ በሬ ጨጓራ እንደ ቅል የነፋው።
የብብቱ ሽታ፣ የመንፈቅ በሽታ።
የጀርባው መረሬ፣ ያውላል ጥንድ በሬ።
ካስር ጋን አተላ፣
አይተርፈው በአንኮላ።
እግርህ የሸረሪት ሆድህ የእንቁራሪት፣
ቀን እንደጠላሁ ና እንዳትመጣ ሌሊት።” 
ይህ ሽንቆጣ ለተራው ሕዝብ ብቻ ሳይሆን 

ለመኳንንቱና ለነገሥታቱም ይሆናል። ምክንያቱም እነርሱን 
የወከሉ ሰዎች በመካከል አሉ። እናም የሕዝብ ስሜትና 
ሀሳብ የሚንጸባረቅበት መድረክ ተደርጎም ይወሰዳልና ልዩ 
ትኩረት የሚቸረው ነበር። የነጻነትና የመናገሪያ መድረክ 
በመሆኑም መሪዎች እህ ብለው ያደምጣሉ፤ የሕዝብን 
ስሜት ይለዩበታል። የተሳሳቱትንም ያርሙበታል። ሕዝብ 
እንደ ሕዝብ ቅሬታውን ያሰማበታል። ለዚህም ነው የዚህ 
ቀን  

“በገና ጨዋታ አይቆጡም ጌታ
በገና ጨዋታ የለም ሎሌ ጌታ።”  እየተባለ 

የሚዘፈነው። 
የገና ጨዋታ ሌላም ለአገር አበርክቶ አለው። ይህም 

ከበዓሉ ጋር ተያይዞ የሚደረጉ መልካምና አስተማሪ 
ተግባራት ናቸው። መረዳዳትን፣ መተጋገዝን፣ አብሮ 
መብላትና መጠጣትን የሚያላምድ ባህሪን የምናይበት 
ነው። ወራትና ይዘው የሚመጡትን መልካም ገጽታ 
የምናስተውልበት ነው። እንዴት ከተባለ ይህንን የስነቃል 
ግጥም እንመልከተው። 

“ታኅሣሥ ገሠገሠ ከተፍ አለ ገና፣
እጠብቅሀለሁ አንተ ልጅ ቶሎ ና።
ይወዘውዘኛል አልጠላኝም ገና፣
ፍቅር ሞገደኛው እየነሳኝ ጤና።
ምግብ አያስበላ አያስለብስ ልብስ፣
ሞገደኛው ፍቅሩ ይዞኝ በታኅሣሥ።
በማለዳ ጀንበር በገና ጨረቃ፣
እኔን እኔን ብላ መጣች ተደብቃ። 
ይለናል። መጪው ወር ጥር እንደሆነ ይነግረናል፤ ጥር 

ሲታሰብ ደግሞ ሠርግ ግድ ነው። ሠርግ ሲታሰብ ደግሞ 
የእህሉ መድረስ ይታሰባል። ስለዚህም ታኅሣሥ እህሉ 
ታጭዶ ጎተራው የሚሞላበት ጊዜ እንደሆነ ይነግረንና 
ጥር የፍቅርና የጋብቻ ወቅት እንደሚሆን ያበስረናል። 
ስለዚህ ገና መልካም ነገርን ማብሰሪያ ጭምር ተደርጎ 
በኢትዮጵያውያን ዘንድ ይከበራል። 

ዛሬስ ካልን መልሱ ይታወቃል። በምዕራባውያኑ 
ባህል ተጠምደን እኛነታችንን ለሌላ አስረክበናል። 
የማናውቀውን የገና አባት (ሳንታ) ፣ የክሪስማስ ዛፍና 
ብልጭልጭ ነገሮችን እያበዛን ሁሉ ነገራችንን ትተነዋል። 
በተለይም በከተሞች አካባቢ በመጤ ባህል የመወረር 
ሁኔታ በከፍተኛ ፍጥነት እየጨመረ ነው። እንዲያውም 

እስከ ገጠር ተስፋፍቶ ቱባው ባህላችን እየተዋጠ ይገኛል።   
የባዕድ ሀገራት ልማድና ሥርዓት ተቀላቅሎበን 

ጉራማይሌ አከባበር ላይ እንደደረስን እየተመለከትን 
ነው። ኢትዮጵያ በበዓል አከባበር ሁኔታ አልሰለጠነችም 
የሚል አስተሳሰብ ያለውም ሰው በርካታ ሆኗል። ነገር 
ግን እኛ የሰለጠነው ገና ጥንት ነው። ለሌሎች ተምሳሌት 
የሆንባቸው ብዙ ነገሮች ያሉንም ዛሬ በመጣው ‹ስልጣኔ›  
ወይም ‹ዘመናዊነት› ሳይሆን ትናንት በነበረን ነገር ነው። 

ትናንት ባህላችንን አክባሪና በማንነታችን ኩሩ 
ስለነበርን ለእኔ ሳይሆን ለእኛ ስንል ኖረናል፤ ብቻ 
መብላትን የምንጸየፍም ነበርን። ትናንት ‹በሕግ አምላክ› 
ስንባል ጸባችንን የምናቆም ሕዝቦች ነበርን። ትናንት 
ባንዲራችን ሲሰቀል በያለንበት ቆመን የምናከብርና 
ለክብሩ ጎንበስ ቀና የምንል ነበርን። ትናንት አንድነታችን 
ያበረ፣ ማንም የማይበጥሰው ፤ ለማንም የማንበረከክ 
ነበርን። ዛሬ ላይ ግን ለሰው ባህል እጅ የምንሰጥና ውጪ 
አምላኪ እየተሸረሸረ መጥቷል ። 

ከላይ እንዳነሳነው በመጤ ባህል እየተዋጥን 
ከመምጣታችንም በላይ እን በዳንኪራና ከልክ ባለፈ 
ፈንጠዚያ፣ በስካርና አልባሳት ሽሚያ የሚያከብረው 
እየተበራከተ መጥቷል። እንደውም የምሽት ክበቦች 
በራቸው በሰፊው የሚከፈተው፣ የሚታደሰውና 
የሚመረቀው የገና በዓልን አስታኮ እስኪመስል 
ድረስ ውክቢያው የበዛ ነው። በዚህ መሐል ግን ያጡ 
ወገኖቻችንን የሚያስታውሱና ባላቸው አቅም ሁሉ 
በዓላትን ከተቸገሩ ወገኖች ጋር የሚያሳልፉ ሰዎችን 
ሳያመሰግኑ ማለፍ አይቻልም። 

ኢትዮጵያውያን በሃይማኖታዊ፣ በመንፈሳዊ፣ 
በትውፊታዊ፣ በባህላዊ እሴቶች የበለጸግንና መተኪያ 
የማይገኝልን ሕዝቦች ነን። የሚጣል ነገር የሌለብን። ገናን 
አድምቀን የምናሳልፍበት ላሊበላን የመሰለ ማንም ጋር 
ያልተሠራ ፍልፍል አብያተ ክርስቲያን ያለን። ስለዚህም 
ወደልቦናችን መመለሱ ይጠቅመናል። ግዴለሽነቱና 
ምን የአገባኝ ስሜቱን ወደጎን መተው አለብን። ራሱን 
ከዘመነው ጋር ያዘመነ እየመሰለውና የራሱን ባህል በመናቅ 
ባህር ውስጥ መዘፈቁን እናቁመው።   

በእርግጥ እዚህ ላይ አንድ ሀሳብ ማንሳት ግድ ይለናል። 
ሁሉንም በአንድ መጨፍለቅ ተገቢ አይደለም። ባህል 
አክባሪዎችን በየዘመኑ እናያለን። የነበርንበትን መልካም 
እሴት ያስቀጠሉ ወጣቶችም አባቶችም በየአካባቢው 
አሉ። ለአብነት የጎጆ ቤታችን ትዝታ እንዲመጣ ከፈረንጁ 
ዛፍ ወደ ግርግም እያመጡ ባህላችንን ጠብቀን ቤታችንን 
እንድናሳምር እያገዙ ያሉ ሰዎች ብቅ ብቅ እያሉ ነው። 
በተመሳሳይ አንዳንድ አባቶች በከተማ ሳይቀር የገና 
ጨዋታ የምንጫወትበትና ፍቅራችንን የምናጠነክርበትን 
ሁኔታ እየፈጠሩልን ይገኛሉ። 

በቴሌቪዥን መስኮትና መሰል የሚዲያ አማራጮች 
ላይ በመቅረብም ባህልን የመመለስ ሥራ የሚሠሩም 
አልጠፉም። እናም እነዚህን እና መሰል እሴቶቻችንን 
እንዳይጠፉ ለማድረግ ከፍተኛ አስተዋፅዖ ያበርከቱልንን 
ሳያመሰግኑ ማለፍ ንፉግነት ነውና በርቱልን ለማለት 
እፈልጋለሁ። 

ትውልዱን በማንነቱ የሚኮራና የራሱን ባህል የሚወድ 
ማድረግ ላይ ከመንግሥት ጀምሮ መሥራት ያስፈልጋል። 
ልዩ ትኩረትም ሊሰጠው ይገባል። አሁን ጊዜው እንደሀገር 
የምንሠራበት ወቅት ነው። ባህላችንን ምርኩዝ አድርገን 
መረዳዳት አለብን፤ ማንነታችንን መገንባትም ውዴታችን 
ሳይሆን ግዴታችን ነው። መልካም እሴቶቻችንን 
በማጎልበትም በየአካባቢው የሚታየውን ግጭት ማስቆም 
ይጠበቅብናል። 

ከዚያም አለፍ ብለን ባህላዊ ሀብታችንን ወደ 
ቱሪዝም መስህብነት ማሳደግ አለብን። ምክንያቱም 
ይህ ጊዜ ለሌሎች አገራት የበረዶ ወቅት ነው። ፀሐይ 
የሚናፈቅበት ጊዜ። ለእኛ ደግሞ ብሩህና የደስታ ጊዜያችን 
ነው። እናም እነርሱ እኛን ናፍቀው እንዲመጡ ማድረግ 
ይገባናል። ከእነርሱ በምናገኘው ገንዘብም አገራችንን ከፍ 
እናደርጋለን። ስለዚህ መዘመን በባህል ልኬት ይሁን፤በገና 
በዓልም ኢትዮጵያዊነታችን ጎልቶ ይውጣ እንላለን ። 
መልካም በዓል!! 

ወጣቶች  
ማህበራዊ 

ወጣት አቤል ኃይለ ጊዮርጊስ፤

  
ኢትዮጵያ በእንስሳት ሃብቷ በተለይ ደግሞ በቀንድ 

ከብት ከአፍሪካ ቀዳሚዋ ሀገር እንደሆነች በተደጋጋሚ 
ሲነገር ይደመጣል። ከማእከላዊ ስታትስቲክስ ኮሚሽን 
የወጣው መረጃ እንደሚጠቁመው ደግሞ በሀገሪቱ 70 
ነጥብ 3 ሚሊዮን የዳልጋ ከብት፣ 52 ሚሊዮን ፍየል፣ 43 
ሚሊዮን በግና 8 ሚሊዮን ግመል እንዳሏት ይጠቁማል።  

ከወተት ሀብት አኳያም 15 ሚሊዮን ላሞች፣ 6 
ሚሊዮን ግመሎችና 2 ነጥብ 8 ሚሊዮን ፍየሎች በሀገሪቱ 
እንዳሉ ይኸው መረጃ የሚጠቁም ሲሆን የሀገሪቱ የወተት 
ሀብት የተመሰረተው በአብዛኛው በላሞች እንደሆነ 
ይናገራል። 

ከዶሮ ሀብት አንፃር ደግሞ 57 ሚሊዮን በሀገሪቱ 
እንደሚገኙ መረጃው የሚጠቁም ሲሆን ከነዚህ ውስጥ 19 
ነጥብ 5 ሚሊዮን ወይም 34 ከመቶ ያህሉ እንቁላል ጣይ 
ናቸው።  እንዲሁም ወደ 7 ሚሊዮን የሚጠጋ የንብ መንጋ 
በሀገሪቱ እንደሚገኝም መረጃው ይጠቁማል። 

የሀገሪቱ የእንስሳት ሀብት የትየለሌ ቢሆንም 
ታዲያ አሁንም ድረስ ይህን አንጡራ ሀብት በአግባቡ 
እየተጠቀመችበት አይደለም። በእንስሳት ሃብት ልማት 
ዘርፍ ተሰማርተው ያሉ ሰዎችም ስራውን የሚያከናውኑት 
በእውቀት ላይ ተመስርተው እንዳልሆነ ይነገራል።  

የግብርናው ዘርፍ በተለይ ደግሞ እንስሳትና ዶሮ 
እርባታ አዋጭና ምርታማ እንደሚያደርግ ቢታወቅም 
በሚገባው መጠንና ውጤታማ በሆነ መልኩ እየተሰራበት 
አይደለም። አንዳንድ ጥናቶች እንደሚሳዩት ከሆነ ደግሞ 
በእንስሳት ልማት ዘርፍ በዋናነት በዶሮ እርባታ ላይ 
የሚሰሩት ስራዎች 99 ነጥብ 2 ከመቶ ያህሉ በእውቀት 
ላይ ተመስርተው እንደማይሰሩ ያሳያሉ።

ከዚህ ውስጥ ደግሞ 0 ነጥብ 8 ያህሉ ብቻ በዘመናዊ 
መልኩ እንደሚሰራበት ጥናቶቹ ይጠቁማሉ። ይህም ዘርፉ 
በእውቀት እንዲሰራ የማድረጉና የማዘመኑ ጥረት ደካማ 
መሆኑን ያመለክታል። ዘርፉን በማዘመን ላይ ትኩረት 
አድርገው የሚሰሩ አካላትም ውስን መሆናቸውን ጥናቶቹ 
ያሳያሉ። 

ለዚህም ይመስላል ከቅርብ ግዜ ወዲህ መንግስት 
ለእንስሳት ሀብት ልማት በተለይ ደግሞ ለከተማ ግብርና 
ልዩ ትኩረት ሰጥቶ መስራት የጀመረው።  በተለይ ደግሞ 
በጠቅላይ ሚንስትር ዶክተር ዐቢይ አህመድ አነሳሽነት 
በከተሞች አካባቢ ሰዎች በመኖሪያ ቤታቸው አነስተኛ 
ቦታ ላይ አትክልትና ፍራፍሬ አልምተው እንዲመገቡ 
ያሚያስችሉ የንቅናቄ ስራዎችን አስጀምረዋል። 

በቅርቡ ደግሞ በሀገር አቀፍ ደረጃ የሚተገበር የንብ 
ማነብን፣ እንቁላል፣ ዶሮ ርባታ፣ ከብት ማደለብ፣ ወተትና 
አትክልትና ፍራፍሬ ማልማትን ያቀፈ ‹‹የሌማት ትሩፋት›› 
የተሰኘ ትልቅ ፕሮጀክት ይፋ አድርገው በሁሉም የሀገሪቱ 
አካባቢዎች እየተተገበረ ይገኛል። 

በሌማት ትሩፋት እሳቤ በርካታ ወጣቶች በንብ 
ማነብን፣ እንቁላል፣ ዶሮ ርባታ፣ ከብት ማደለብ፣ ወተትና 
አትክልትና ፍራፍሬ ልማት በስፋት ገብተው ይሰራሉ 
ተብሎ ይታሰባል። በእንስሳት ሃብት ልማት ዘርፍ ገብቶ 
ውጤታማና ትርፋማ ለመሆን ደግሞ ወጣቶቹ ከዘርፉ 
ጋር በተያያዘ የእውቀትና ክህሎት ክፍተት ሊገጥማቸው 
ይችላል። 

ይህንኑ ክፍተት ለመሙላት በተለይ ደግሞ ወጣቶች 
በከተማ ግብርና፣ በወተት፣ በዶሮ ርባታ እና የእንስሳት 
መኖ ማቀነባበሪያ ዘርፎች ሲሰማሩ ሊገጥማቸው 
የሚችለውን የእውቀትና ክህሎት ክፍተት ሊደፍን 
የሚችል Skill Ethiopia ወይም ‹‹መስራትና ስራ መፍጠር 
የሚችሉ ወጣቶችን ኢትዮጵያ ታፈራለች›› የሚል ፅንሰ 
ሃሳብ ያለው የስልጠና መርሃ ግብር ይፋ  ሆኗል። 

ዶክተር አቡኑ አንዳርጌ የዚህ ስልጠና ፅንሰ ሀሳብ 
አመንጪና የትረስት አግሮ ኮንሰልቲንግ ሃላፊነቱ የተወሰነ 
የግል ማህበር ዋና ስራ አስኪያጅ ናቸው። እርሳቸው 
እንደሚሉት ስልጠናው በእንስሳት እርባታ ዙሪያ 
የሚያተኩር ሲሆን ስቲም ፓወር ከተሰኘ መንግስታዊ 
ያልሆ ድርጅት ጋር በመተባበር ለአምስት አመታት 
ተግባራዊ የሚሆንና ከ አስር ሺ በላይ የሚሆኑ ወጣቶችን 
ተጠቃሚ የሚያደርግ ነው።  

አስናቀ ፀጋዬ

የስልጠናው ዋነኛ አላማም ወጣቶችና ሌሎችም 
የህብረተሰብ ክፍሎች በእውቀት ላይ የተመሰረተ 
የእንስሳት እርባታ እንዲያካሄዱ፣ የእንስሳት እርባታ 
ዘርፉን እንዲያዘምኑ፣  የምግብ ዋስትናን እንዲረጋገጡ፣ 
የስራ እድል እንዲፈጥሩ ነው። ስልጠናው ከዚህ ባለፈ 
በዘልማድ የሚሰራውን የዶሮ እርባታ በእውቀት ላይ 
የተመሰረተ ማድረግ፣ የመንግስት የልማት አቅጣጫዎችን 
መደገፍ ከውጪ የሚገባውን ምርት ማስቀረት እንዲሁም 
ምርት ከሀገር ውስጥ ፍጆታ አልፎ ለውጪ ገበያ 
እንዲተርፍ የማድረግ አላማም አለው። የመንግስትን 
የልማት አቅጣጫን በተለይ ደግሞ ‹‹የሌማት ትሩፋት›› 
መርሃግበርን የሚደግፍ ዓላማንም ሰንቋል።      

ከነዚሁ ዓላማዎች በመነሳት በአምስት አመታት 
ውስጥ ለ 10 ሺ ወጣቶች በከተማ ግብርና፣ በወተት፣ በዶሮ 
ርባታ እና የእንስሳት መኖ ማቀነባበሪያ ዘርፎች ስልጠና 
ለመስጠት እቅድ ተይዟል። በስልጠናው መርሃ ግብርም 
የሚታቀፉት በአዲስ አበባና በዙሪያዋ የሚገኙ ወጣቶች 
ሲሆኑ በአስር ዙር አንድ ሺ ሰልጣኞች የሚስተናገዱ 
ይሆናል። በአምስት አመታት ውስጥ በነዚሁ ዘርፎች 10 
ሺ ወጣቶች ስልጠናውን ያገኛሉ።

ስልጠናውን ለመከታተልም ፍላጎቱ ያላቸው ወጣቶች 
አዲስ አበባ አራት ኪሎ አካባቢ በሚገኘው የስቴም 
ፓወር ዋና ቢሮ እና ቢሾፍቱ በሚገኘው የትረስት አግሮ 
ኮንሰልቲንግ ቢሮ በአካል በመገኘት ምዝገባ ማከናወን 
ይችላሉ። 

እንደ ዋና ሥራ አስኪያጁ ገለፃ ስልጠናው ከመጪው 
ጥር ወር ጀምሮ በአዲስ አበባ በሚገኙ የተለያዩ የስቲም 
ፓወር የስልጠና ማእከላት ውስጥ ይካሄዳል። ወጣቶቹ 
ስልጠናውን ከተከታተሉ በኋላ በዘርፉ በቂ እውቀትና 
ክህሎት እንዲኖራቸው ያስችላቸዋል። የራሳቸው የገቢ 
ምንጭ እንዲያመነጩም ያግዛቸዋል። ግዚያቸውን፣ 
እውቀታቸውንና ጉልበታቸውን በአግባቡ ተጠቅመው 
ውጤት ለማምጣትም ይረዳቸዋል። 

ከዚህ ባለፈ ስልጠናው ወጣቶች ብዙም ባልተነካው 
የእንስሳት ሀብት ልማት ዘርፍ እንዲገቡ ከማስቻሉም በላይ 
ሌሎች በዚሁ ዘርፍ የሚሰሩ ተቋማትም እንዲነቃቁና 
ኃላፊነታቸውን እንዲወጡ ያደርጋል። ወጣቶች ስራ 
ፈጣሪ እንዲሆኑ ከማስቻሉም በላይ አካል ጉዳተኞችንም 
ጭምር እንደፍላጎታቸው ስልጠናውን ተከታትለው ወደ 
ዘርፉ እንዲቀላቀሉና ተጠቃሚ እንዲሆኑ ያስችላቸዋል። 
ወጣቱ ይህን ስልጠና ወስዶ በዚህ ዘርፍ የራሱን ስራ 
መፍጠር ከቻለ ደግሞ ለሀገራዊ ሰላምና ደህንነት 
የሚኖረው አስተዋፅኦም ቀላል የሚባል አይደለም። 

የስቴም ፓወር ኢትዮጵያ ሃላፊ ዶክተር ስሜነው 

ቀስቅስ በበኩላቸው ድርጅቱ በኢትዮጵያ ከአስራ ሶስት 
ዓመታት በላይ በሳይንስ፣ ቴክኖሎጂ፣ ኢንጂነሪንግና ሂሳብ 
ትምህርት ዘርፎች የተለያዩ ስራዎችን ሲሰራ ቆይቷል። ከ 
44 በላይ በሚሆኑ ዩኒቨርሲቲዎች ከ60 በላይ የሚሆኑ 
የስልጠና ማእከላትን በመገንባት በዘመናዊ ቤተ ሙከራ 
የታገዘ ትምህርት እንዲሰጥ እያደረገም ይገኛል።  

በተጨማሪም የስራ ፈጠራ ሙያ ላይ የተሰማሩ 
ወጣቶች በዘርፉ የሚያጋጥማቸውን የቢዝነስ እውቀት፣ 
ክህሎትና አመለካከት ለማሳደግ የኢንትርንሺፕና 
የፋይናነስ ትምህርት ስልጠና ፕሮግራም እየሰጠ 
እንደሚገኝና አሁን ደግሞ ይህንኑ ልምዱንና ተሞክሮውን 
ከግምት ውስጥ በማስገባት በእንስሳት ሃብት ልማት ዙሪያ 
ከትረስት አግሮ ኮንሰልቲንግ ሃላፊነቱ የተወሰነ የግል 
ማህበር ጋር በመተባበር ስልጠና ለመስጠት ተስማምቷል።   

በስምምነቱ መሰረት ድርጅቱ በአዲስ አበባና በዙሪያዋ 
የሚገኙ አስር ሺ የሚሆኑ ወጣቶችን በተለያዩ የእንስሳት 
ልማት ዘርፎችና ዙሮች በራሱ የስልጠና ማእከላት በነፃ 
በማሰልጠን ወደስራ እንዲሰማሩ ለማድረግ ዝግጅቱን 
አጠናቋል።  

አብዛኛው የከተማ ግብርና በእውቀት ላይ የተመሰረተ 
ባለመሆኑና በተለይ ደግሞ በእንስሳት ዘርፉ የሚሰራው 
ስራ ከሙያው ውጪ በሆነ ሰው  ከመሆኑ አኳያ ይህን 
ለመለወጥ ድርጅቱ  በእውቀት ላይ የተመሰረተ ስራ 
እንዲሰራ ለወጣቶች በዘርፉ ላይ የክህሎት ስልጠና 
ለመስጠት ከትረስት አግሮ ኮንሰልቲንግ ጋር ስምምነት 
አድርጓል።  

ሃላፊው እንደ ሚሉት በአሁኑ ግዜ በርካታ ወጣቶች 
ከተለያዩ የከፍተኛ ትምህርት ተቋማት በየአመቱ 
ተመርቀው ይወጣሉ። ከዚህ አኳያ የስራ ፈላጊው ወጣት 
ቁጥርም ከግዜ ወደ ግዜ እየጨመረ መጥቷል።የዚያኑ ያህል 
ደግሞ በርካታ የግልም ሆኑ የመንግስት ኢንዱስትሪዎች 
በሚፈለገው መጠን የሰለጠነ የሰው ሀይል አላገኘንም 
ሲሉ ይደመጣል። በስራ ላይ የክህሎት ክፍተት እንዳለም 
ይነገራል። 

ይህንኑ ክፍተት ለመሙላት ድርጅቱ ከትረስት 
ኮንሰልቲንግ ጋር በመሆን የአስተሳሰብ ለውጥ፣ የስራ 
ፈጠራ ክህሎትና የፋይናነስ አያያዝ ትምህርት ዙሪያ 
በአስር ዙር ለአንድ ሺ ወጣቶች ስልጠና ለመስጠት 
ተስማምቷል። በዚሁ ስልጠና ላይ ሙያዊ አስተዋፅኦ 
ማድረግ የሚፈልጉ የዘርፉ ባለሙያዎች ይሳተፋሉ። ከዚህ 
አኳያ የስልጠናውን አቅም ማሳደግና ወጣቶች በተለያዩ 
መስኮች ያላቸውን ክህሎት በማሳደግ የስራ እድል 
በራሳቸው ፈጥረው ተጠቃሚ የሚሆኑበትን መንገድ 
መፍጠር ያስፈልጋል።  

በስቴም ፓወር ፕሮጀክት ማኔጀር አቶ አቤል 
ተፈራ እንደሚናገሩት ደርጅቱ ወጣቶች ቁጭ ብለው 
የተግባር ልምምድ እንዲያደርጉ እድል ይሰጣል። ይህም 
ወጣቶቹ በልምምድ ውስጥ ክህሎታቸውን እንዲያዳብሩ 
ያስችላቸዋል፤ ከተለመደው የስልጥና አሰጣጥ ሂደትም 
የተለየ ያደርገዋል። ከዚህ በዘለለ ወጣቶቹ ካገኙት ስልጠና 
በኋላ ያገኙት ስልጠና ወደመሬት እንዲወርድ በድርጅቱ 
በኩል የድጋፍና ክትትል ስራዎች ይሰራሉ።  

ስልጠናው ከስደስት አስከ ዘጠኝ ቀናት የሚወስድ 
ቢሆንም ከስልጠናው በኋላ ወጣቶቹ ለሶስት ወራት 
ድጋፍና ክትትል ይደረግላቸዋል። ወጣቶቹ ወደ ስራ 
የሚገቡበትን መንገድም የማሳየትና ከሌሎች አጋር 
ተቋማት ጋር ትስስር ፈጥረው የሚሰሩበትን ሁኔታዎች 
የማመቻቸት ስራዎች  ይሰራሉ። 

በዚህ የስልጠና መርሃ ግብር መሰረት በአምስት 
አመታት ውስጥ 10 ሺ የሚሆኑ በአዲስ አበባና በዙሪያዋ 
የሚገኙ ወጣቶችን በእንስሳት እርባታ ዘርፍ በማሳተፍ 
የስራ እድል እንዲፈጠርላቸው ለማድረግ ውጥን የተያዘ 
ቢሆንም በቀጣይ ስልጠናው ወደ ሌሎች የክልል ከተሞች 
የማስፋት እቅድ ተይዟል። 

የምግብ ዋስትናን በሚመለከት የግብርናው ዘርፍ 
በተለይ የዶሮ እርባታ ዘርፍ በአነስተኛ ገንዘብና በትንሽ 
አውቀት ወደስራ ገብቶ ውጤታማና ትርፋማ መሆን 
የሚያስችል በመሆኑ በዚሁ ዘርፍ ድርጅቱ ትኩረቱን 
አድርጎ በመስራት ለበርካታ ወጣቶች ተደራሽ የመሆን 
ፍላጎት አለው። 

ጥቅምት 23 ቀን 2015 ዓ.ም በአርባ ምንጭ ከተማ 
በጠቅላይ ሚኒስትር ዶክተር ዐቢይ አሕመድ ይፋ 
የተደረገው ‘የሌማት ትሩፋት’ መርሐ-ግብር ዋነኛ ዓላማ 
ኢትዮጵያን በእንስሳት፣ በዶሮ እና በማር  ምርቶች 
በማትረፍረፍ፣ በአረንጓዴ አሻራ፣ በስንዴ፣ አትክልትና 
ፍራፍሬ የተገኘውን ስኬት መድገም ነው።

የ’ሌማት ትሩፋት’ መርሐ-ግብር ኢትዮጵያ በምግብ 
ዋስትናን እንድታረጋግጥ፤ በተለይ ስጋ፣ እንቁላል፣ ማር 
እና ወተት ቅንጦት ሳይሆኑ ትርፍ ምርት ሆነው እንዲገኙ 
ማድረግ ነው።

የ”ሌማት ትሩፋት” መርሐ-ግብር የእንስሳት ተዋእፆ 
ምርት እምርታን ማረጋገጥ እና ከእምርታው ፍሬም 
የመቋደስ ግብ ከመሰነቁ አኳያ በዚሁ ዘርፍ ወጣቶች 
እንዲሰማሩና ተጠቃሚ እንዲሆኑ የሚጋብዙ አውቀትና 
ክህሎትጨብጠው ዘርፉን እንዲቀላቀሉ በመንግስትም 
ሆነ በግል ተቋማት ስልጠናዎችን ለወጣቶቹ ማመቻቸት 
ይበል የሚያሰኝ ጅምር ነው።   

ወጣቶች በሌማት ትሩፋት



አዲስ ዘመን   ዓርብ  ታኅሣሥ 28 ቀን 2015 ዓ.ም  ገጽ 9

የምድር በረከት

ለምለም መንግሥቱ

‹‹የኦሮሚያ ክልል ጉጂ ዞን ሻኪሶ ወረዳ ምድሩ ሁሉ 
ወርቅ ነው። በሌሎች የከበሩ ማዕድናትም ቢሆን ኣካባቢው 
በተፈጥሮ ታድሏል። በአለም በእጅጉ ተፈላጊ የሆነው 
የኤመራልድ ማእድን መገኛም ነው፤ የዚን ማእድን አንዱ 
ግራም ከ85ሺ እስከ አንድ መቶ ሺ ብር ዋጋ ያወጣል፤ 
በኤመራልድ ሀብት ኢትዮጵያ ከኮንጎ ቀጥላ ሁለተኛ 
እንደሆነች ይነገራል። ይላሉ በጉጂ ዞን በወርቅ ልማት 
የተሰማሩት አቶ መኩሪያ ባሳዬ። በእኔ እምነት በዚህ ሀብት 
ላይ ጥናት ቢደረግ ኢትዮጵያ ቀዳሚዋ ሀገር ትሆናለች። 
ለካሜራ መሥሪያ ግብአት የሚውለው የታንታለም 
ማዕድንም ኢትዮጵያ ውስጥ በስፋት ይገኛል።›› ሲሉ 
ይጠቁማሉ። 

ባለሀብቱ በጉጂ ዞን ኦዶ ሻኪሶ ወረዳ ያለው የወርቅ 
ማዕድን ክምችት ብቻውን ከፍተኛ መሆኑን ጠቅሰው፣ 
የማዕድን ሀብቱ በአግባቡ ቢለማ ከዘርፉ የሚገኘው ሀብት 
ከኢትዮጵያም አልፎ ለጎረቤት ሀገሮች እንደሚተርፍ ነው 
የጠቆሙት። ባለሀብቱ ቁጭት በተቀላቀለበት ስሜት 
የወርቅና የከበሩ ማዕድናት ባለቤት ስለሆነው ጉጂ ዞን 
ሻኪሶ ወረዳ ሲያብራሩም ‹‹በዚህ ማእድን ኢኮኖሚያዊ 
ተጠቃሚነትን ማሳደግ የሚቻለው ግን የማእድን ሀብቱን 
የግል ጥቅማቸውን ከሚያስቀድሙ ህገወጦች መከላከልና 
ለሀገር ተቆርቋሪ የሆኑ አልሚዎችን በልማቱ ማሳተፍ 
ሲቻል ነው›› ብለዋል።  

አቶ መኩሪያ የታይም ጀነራል ቢዝነስ ግሩፕ 
መሥራችና ዋና ሥራ አስኪያጅ ናቸው። የወርቅ ማዕድን 
ልማትን ‹ሀ› ብለው የጀመሩበት የወርቅ ምድር በሆነው ጉጂ 
ዞን ሻኪሶ ወረዳ  ነው። በአካባቢው የሚካሄደው የማዕድን 
ሀብት በሚገባው ደረጃ ለምቶ በሀገራዊ ምጣኔ ሀብት ላይ 
ድርሻ አለማበርከቱ ሀገራዊ ቁጭት አሳድሮባቸዋል። 

ህገወጥነቱ ተስፋፍቶ የውጭ ዜጎች ሳይቀሩ በአካባቢው 
ላይ ሆነው ያለከልካይ ሀብቱን ለግል ጥቅማቸው ሲያወሉ 
ማየታቸው አንገብግቧቸዋል። ‹‹ኢትዮጵያ ባለፉት 
ጊዜያቶች በውስጥና በውጭ በተፈጠረባት ጫና ምክንያት 
የውጭ ምንዛሪ እጥረት በገጠማት ጊዜ ወደ ገንዘብ 
ልትቀይረው የምትችለው ሀብት እያላት ተቸግራ ሀብቱ 
የግለሰቦች መጠቀሚያ ሆኖ ከማየት በላይ ምን የሚያም 
ነገር ይኖራል? ሲሉም ይጠይቃሉ።  

አቶ መኩሪያ ብሄራዊ ባንክ መግባት ያለበት ወርቅ 
ላለመግባቱ አንዱ ምክንያት ህገወጥነትን መከላከል 
አለመቻል እንደሆነ ይገልጻሉ። ህገወጥነቱ ተስፋፍቶ 
ሀብት እየባከነ መሆኑን የበለጠ መገንዘብ የቻሉት በወርቅ 
ማዕድን ልማት ላይ በስፋት ለመሥራት ወስነው ከማዕድን 
ሚኒስቴር የልማትና የጥናት ፈቃድ ወስደው ሥራ 
ለመጀመር እንቅስቃሴ በጀመሩበት ወቅት ነው።

አቶ መኩሪያ የማዕድን ሀብት የሚያስገኘውን 
ኢኮኖሚያዊ ፋይዳ ለመገንዘብ በማይችሉበት እድሜ 
ላይ ሆነው ነበር ጉጂ ዞን ሻኪሶ ወረዳ የወርቅ ማዕድን 
ልማት የጀመሩት። ከቁፋሮ ጀምሮ ከአልሚዎች ዱቄት፣ 
ወርቅ ገዝተው ለገበያ በማቅረብ ሲሰሩ በቆዩባቸው 
ጊዜያት የማዕድን ልማት ሥራው ምን ያህል ከባድ 
እንደሆነ፣የጥቅም ግጭትም የሚያስነሳ እንደነበር 
ያስታውሳሉ፤ የጥቅም ግጭቱ እስከ ህይወት መስዋእትነት 
የሚያደርስ መሆኑን ይገልጻሉ። 

በሥራው ውስጥ ለመቆየትም እልህ ያስያዛቸው ዘርፍ 
ሆኖ ነው ያገኙት። የተለያዩ ፈተናዎችን አልፈውም ሌላው 
ዓለም ለወርቅ ማዕድን ልማት የሚጠቀምበትን ቴክኖሎጂ 
በሀገራቸው ውስጥ እውን ለማድረግና የማዕድን ልማቱን 
ትልቅ ደረጃ በማድረስ የራሳቸውን አበርክቶ ለመወጣት 
በመትጋት ላይ ናቸው።

እንዲህ ለትጋት ያበቃቸው በጉጂ ዞን ቦሬ ወረዳ 
ጎምቢሶ ኡሙሪ መረቱ ቀበሌ ውስጥ ዶማና ዲጅኖ 
ተጠቅመው ከአምስት ቀናት ሙከራ በኃላ መጠኑን 
በውል ባያውቁትም ወደ 22ሺ ብር ያስገኘላቸውን 
ወርቅ ማግኘታቸው ነው። ወቅቱ በ1980ዎቹ አካባቢ 
ነበር። በኃላም ከአካባቢው ዱቄት ወርቅ ከአልሚዎች 
እየተረከቡ አዲስ አበባ ወስደው ይሸጡም ነበር። ይህ 
የመጀመሪያው የወርቅ ማዕድን ልማታቸው በውስጣቸው 
የፈጠረችባቸው ጥሩ ስሜት  ልዩ ነበር።

አቶ መኩሪያ ለተለያዩ ጫናዎችም ተዳርገዋል፤ 
ይህን ተከትሎም በ1980ዎቹ መጨረሻ  ከዘርፉ 
ወጥተዋል።  በጥቅሜ መጣህ ከሚል ግለሰብና በቡድን 

ቁጭት የተሞላበት የወርቅ ማዕድን ልማት - በወርቅ ምድሯ ሻኪሶ

ተደራጅተው በማዕድን ሥራው ላይ ከሚገኙ ጀምሮ 
በቀደመው የመንግሥት ሥርአት ይደርስባቸው 
በነበረው ጫና በልማቱ እንዳይቀጥሉ የሚያደርግ ብዙ 
ፈተና ገጠማቸው። በወቅቱ የነበረው መንግስትም 
ወንጀለኛ ብሎ አስሯቸዋል፤ ተንገላትተዋል፤ ለኪሳራም 
ተዳርገዋል። 

መሰናክሎችን አልፈው ተስፋ ሳይቆርጡ በማዕድን 
ልማቱ ላይ የቆዩት አቶ መኩሪያ ሀገራዊ ለውጥ ከተደረገ 
በኃላ ደግሞ ወደ ወርቅ ማዕድን ልማቱ ተመለሱ። ካለፈው 
ትምህርት አግኝተውና በዘርፉ ላይም የነበራቸውን ቆይታ 
በመጠቀም በዘርፉ ከፍተኛ ለውጥ ለማስመዝገብ ሰፊ 
እቅድ ይዘው ነው የተመለሱት። 

እንደ አቶ መኩሪያ ገለጻ፤ የማዕድን ልማቱን 
በጀመሩበት ጉጂ ዞን ሻኪሶ ወረዳ ሰፋ ያለ ልማት 
ለማከናወን ፍቃድ ወስደው ሲንቀሳቀሱ ያልጠበቁት 
ነገር ገጠማቸው። አካባቢው ላይ ከፍተኛ ቁጥር ያላቸው 
የተለያዩ ሀገሮች ዜጎች የውጭ ዜጎች ተሰማርተዋል። 
እርሳቸው ወደ ልማቱ ከመግባታቸው በፊት የውጭ 
ዜጎቹ በአካባቢው ላይ በምን ሁኔታ ልማቱን እያከናወኑ 
እንደሆነ ለማጣራት ቅድሚያ ሰጥተው መሥራት ጀመሩ። 
ባደረጉት ማጣራትም በአነስተኛ የማዕድን ልማት ላይ 
ተሰማርተው ነው የሚሰሩት። ለአካባቢው አርሶ አደሮች 
የተወሰነ ገንዘብ በመስጠት መሬቱን በመቆፈር የማዕድን 
ፍለጋ እያደረጉ እንደሆነም ተከታትለው ደረሱበት። 

ግለሰቦቹ የሚያለሙት ማዕድን የት እንደሚገባም 
የሚከታተልና የሚቆጣጠር አካል እንደሌለም ባደረጉት 
ክትትል መረዳት ቻሉ፤ በዚህም ህገወጥነቱ ሥር የሰደደ 
መሆኑንም ተገነዘቡ፤ በሀገር ደረጃ እርምጃ የሚያስፈልግ 
ሆኖ አገኙት። ችግሩ መፍትሄ እንዲያገኝ እስከ ጠቅላይ 
ሚኒስትር ጽህፈት ቤት ድረስ በር አንኳኩተዋል። 
የኦሮሚያ ክልል ፕሬዚደንት አቶ ሽመልስ አብዲሳንም 
አግኝተው ጉዳዩን አሳውቀዋቸዋል።  

ህገወጥነትን መከላከል የመንግሥት ድርሻ ብቻ 
አይደለም በማለት የዜግነት ኃላፊነታቸውን ለመወጣት 
ያደረጉት ጥረት በመንግሥት ምላሽ በማግኘቱም በህገወጥ 
ተግባሩ ይንቀሳቀሱ የነበሩ የውጭ ዜጎች ከአካባቢው 
ርቀዋል። ይህን ውጤት ለማምጣትም ሶስት ወራት ያህል 
ጊዜ ወስዷል። አቶ መኩሪያ አሁን ጉጂ ዞን ላይ ወርቅ 
በአግባቡ እየተመረተ እንደሆነ ማረጋገጥ ችለዋል።

ሁለተኛው ተግባራቸው መሠረተ ልማት ማሟላት 
ነበር። መንግሥት ባያሟላም የኔም ድርሻ ነው ብለው 
ልማቱን በሚያከናውኑበት አካባቢ 41 ኪሎሜትር ተራራ 
አስቆርጠው መግቢያ መንገድ አሰርተዋል። ልማቱን 
ለማከናወን የተረከቡት ቦታ በዞኑ በሚገኙ አምስት 
ወረዳዎች 381(ሶስት መቶ ሰማኒያ አንድ )ኪሎሜትር 
የሚሸፍን ሲሆን፣የደለል ወርቅ ልማትና የጥናት ሥራ 
ለመሥራት ያቀዱትን ለማሳካት በዚህ መልኩ ምቹ 
አደረጉ። 

የመንገድ መሠረተ ልማቱን ካሟሉ በኃላ ደግሞ 
ተደራጅተው አብረዋቸው የሚሰሩ የአካባቢውን ወጣቶች 
ማዘጋጀት ነበረባቸው። በልማቱ ሀብቱ በሚገኝበት 
አካባቢ የሚኖረውን ማህበረሰብ አሳታፊ ማድረግ 
ካልተቻለ በአንድ ድርጅት ወይንም ኩባንያ ብቻ ልማቱ 
ውጤታማ አይሆንም የሚሉት አቶ መኩሪያ፣ የአካባቢው 
ወጣቶችና ማህበረሰቡ ተጠቃሚ ሲሆኑ የእኔነት ስሜት 

ይፈጠራል ይላሉ። ማህበረሰቡ ተጠቃሚ ሲሆን ሀብቱን 
እንደሚጠብቅና ህገወጦችንም እንደሚከላከል ይገልጻሉ። 

እርሳቸው እንዳሉት፤ በዚህ አስተሳሰብ 6ሺ700 
(ስድስት ሺ ሰባት መቶ) ሰዎችን ወደ ልማቱ ለማስገባት 
ለአንድ ወር የተለያዩ ወጪዎችን ችለው በወርቅ ማጣራት 
ስልጠና እንዲያገኙ አድርገዋል። 

በስልጠናውም ወጣቶቹ ታማኝ አልሚ አንዲሆኑም 
እርሳቸው ከታዳጊነት እድሜያቸው ጀምሮ ያሳለፉትን 
ውጣ ውረድና የስኬት ተሞክሮአቸውን አካፍለዋል። 60 
ሣንቲም ይዘው የሸንኮራ አገዳ ንግድ እንደጀመሩና በዚያ 
አድገው በተለያየ የንግድ ሥራ ውስጥ እንዳለፉ፣በኃላም 
ወደ ወርቅ ልማት መምጣታቸውን በመጥቀስ ልምዳቸውን 
ማካፈላቸውን ያብራራሉ። ውጣ ውረዶችን አልፈው 
ስኬት ላይ የደረሱት ታማኝና ታታሪ በመሆናቸው መሆኑን 
በመግለጽ እንደመከሯቸውም ነው የሚናገሩት። 

አቶ መኩሪያ እሳቸው አለመማራቸውንም ለወጣቶቹ 
አልሸሸጓቸውም። ያልተማሩትም ወላጆቻቸው 
የትምህርትን ጥቅም ባለማወቃቸው እንደሆነና ጥሩ 
ገበሬ እንዲሆኑላቸው ካላቸው ፍላጎት እንደሆነም 
ይነግሯቸው እንደነበር ይገልጻሉ። ሰው ራሱን ለመጥቀምና 
ሀገሩንም ለማገልገል ፍላጎት ካለው ስኬታማ መሆን 
እንደሚችል በመጥቀስ፣ ወጣቶቹ የተሰማሩበት ልማት 
የሀገር ኢኪኖሚን የሚያሳድግ መሆኑን በመጥቀስም፣ 
በጥቂት ጥቅም ተታልለው ጉዳት እንዳያደርሱ ሁሌም 
እንደሚመክሯቸው አቶ መኩሪያ ይናገራሉ። 

ለሥራ ዝግጁ ካደረጓቸው ወጣቶች መካከል 
የዩኒቨርሲቲ ምሩቆች መኖራቸውንም የተናገሩት አቶ 
መኩሪያ፣ ወጣቶቹ በቴክኖሎጂ የታገዘ ሥራ እንዲሰሩም 
ከሁለት ሚሊየን ብር በላይ ወጭ አድርገው የወርቅ 
ማጠቢያ መሽን ገዝተው ልማቱ በሚከናወንበት ቦታ 
በመትከል በቅርቡ ማስመረቃቸውን ገልጸዋል። 

በወቅቱም የታይም ጄኔራል ቢዝነስ ግሩፕ የሆነው 
ታይም ድርጅት በዞኑ የገናሌ ወንዝ ተፋሰስን ይዞ አና 
ሶራ፣ቦሬ፣ኦርዳ ጂላ ወረዳዎች ውስጥ የወርቅ ማዕድን 
ማውጣት ሥራ አስጀምሯል። በድርጅቱ በቀረበው 
የወርቅ ማጠቢያ ማሽን ልማቱን ለማከናወን ሰልጥነው 

ወደ ሥራ የገቡት ወጣቶች ካለሙት 30 በመቶ ድርሻ 
እንደሚኖራቸውም ነው የተናገሩት። ለአብነትም ከልማቱ 
ሽያጭ 10 ሚሊየን ብር ቢገኝ ሶስት ሚሊየኑ የወጣቶቹ 
ድርሻ ነው።ከገቢው 30 በመቶ የነዳጅ፣30 በመቶ የማሽን 
ኪራይ፣10 በመቶ ደግሞ ሥራውን ለሚያስተባብረው 
እንዲውል ተደርጎ ነው የተሰላው።

‹‹ሁሉም ፊቱን ወደ ልማቱ በማዞር በርብርብ 
በትክክል ቢሰራ እንዲሁም ሀብቱን ለመቀራመት 
የሚሯሯጠውን ማስቀረት ቢቻል በማዕድን ልማት 
ኢትዮጵያ ውስጥ ለውጥ ለማምጣት አምስት አመት በቂ 
ነው››የሚሉት አቶ መኩሪያ፣ እርሳቸው በግላቸው ጥረት 
ከማድረግ ወደኃላ እንደማይሉ ነው ተናገሩት። 

እሳቸው እንዳሉት፤ በአምስት አመት ጊዜ ውስጥ 
በማዕድን ዘርፍ ለ 55ሺ ዜጎች የሥራ እድል ለመፍጠር 
አቅደዋል። የኢትዮጵያን የወርቅ አቅርቦትም በ25 በመቶ 
ለማሳደግ ይሰራሉ። 

ባለሀብቱ በኩባንያ ደረጃ ኢትዮጵያ ውስጥ በወርቅ 
ልማት ላይ ከሚገኘው ሜድሮክ ወርቅ ኩባንያ ጋር 
ብቻ ሳይሆን፣አፍሪካ ውስጥ ከሚንቀሳቀሱ ኩባንያዎች 
ጋር ተወዳዳሪ የሆነ ኩባንያ በመፍጠር ኢትዮጵያን 
በልማቱ የማሳደግ ራዕይም ሰንቀዋል። ‹‹ኢትዮጵያ በቂ 
ሀብት አላት። የተማረ የሰው ኃይልና ቴክኖሎጂ ነው 
የሚያስፈልጋት፤ ድርጅቴ ይህንን ለማሟላት ዝግጁ 
ነው።›› የሚሉት አቶ መኩሪያ፣ አሁን ለጊዜው ወጣቶቹ 
እንዲያለሙበት የተተከለው የወርቅ ማጠቢያ ማሽን 
በሀገር ውስጥ ተመርቶ የሚቀርብና እስከ 65 በመቶ 
ወርቅ ለማውጣት አቅም ያለው መሆኑን ይገልጻሉ። 

አቶ መኩሪያ በማሽኑ የታጠበው ወርቅም 
እንደሚታይ ጠቅሰው፣ ይህ መሆኑ ለስርቆት የመጋለጥ 
እድሉን ሰፊ እንደሚያደርገው ይገልጻሉ። በማምረት 
አቅሙም ሆነ ታጥቦ የወጣው ወርቅ ከእይታ ውጭ 
እንዲጠራቀም የሚያደርግ የተሻለ ቴክኖሎጂ ከአሜሪካና 
ከቻይና ሀገሮች በግዥ ለማምጣት ድርጅቱ ጥረት 
እያደረገ መሆኑን አስታወቀው፣ አንድ ማሽንም ሀገር 
ውስጥ መግባቱን ይገልጻሉ።

በተለይ ከአሜሪካ በግዥ ለማስገባት የታቀደው 
ማሽን ከፍተኛ መጠን ያለው ድንጋይ በመፍጨት ወርቅ 
መለየት እንደሚያስችል አብራርተው፣ 220 ቶን በሰአት 
የመፍጨት አቅም እንዳለውም ነው ያመለከቱት። የማሽን 
ገጠማው የሚከናወነውም ግዥው ከተፈጸመበት ሀገር 
በሚመጡ ባለሙያዎች መሆኑን ይገልጻሉ። ባለሙያዎቹ 
ለሀገር ውስጥ ባለሙያዎችም ሥልጠና እንዲሰጡ 
እንደሚደረግ ተናግረዋል። 

እንደ እሳቸው ገለጻ፤ እንዲህ ያለውን ማሽን 
የሚጠቀሙት እንደካናዳ ያሉ ሀገራት ናቸው። 
ደርጅታቸው ከነዚህ አቅም ካላቸው ማእድን አምራቾች 
ጋር ተወዳድሮ ለመሥራት ጥረት እያደረገ ነው። 

አቶ መኩሪያ፤ በማዕድን ልማቱ ትልቁ ጥቅሜ ያሉት 
ወርቁ ለሀገር ጥቅም እንዲያስገኝ ማድረግ አንዱ ነው፤ 
ወርቅ ለብሄራዊ ባንክ ሲያስገቡና የባንኩ እንቅስቃሴ 
ሲጨምር የእሳቸው ሽያጭ መጨመሩንም ሌላው ጥቅም 
ይሉታል። ‹‹እኔ አንድ ያለችኝ ሀገር ኢትዮጵያ ናት፤ 
ለዚህች ሀገር መሥራት አለብኝ››ሲሉ ገልጸው፣ በሥራቸው 
ለሀገር ፍቅር ያላቸውን  ስሜት በመግለጽ ሁሉም በዚህ 
መንፈስ እንዲሰራ ጠይቀዋል።

አቶ መኩሪያ ባሳዬ፤ 

ለወርቅ ማጠቢያ ጥቅም ላይ የዋለው ማሽን፤

ዓለም አቀፍ 

መዝናኛ

የብዕር ጠብታ 

በካናዳ የውጭ አገር ዜጎች መኖሪያ ቤቶችን 
እንዳይገዙ ለሁለት ዓመታት እግድ 
ተላለፈ።የአገሪቱ መንግሥት ከዚህ ውሳኔ 

የደረሰው እየጨመረ የመጣውን የመኖሪያ ቤት ዋጋን 
ለማረጋጋት ነው ተብሏል።ካናዳ በዓለም ላይ መኖሪያ 
ቤት በከፍተኛ ዋጋ ከሚሸጥባቸው አገራት መካከል አንዷ 
ናት። በአሁኑ ወቅት የአንድ አማካይ የመኖሪያ ቤት ዋጋ 
568 ሺህ ዶላር ገደማ ነው።

ይህ አሃዝ ከግብር በኋላ አንድ ቤተሰብ ከሚያገኘው 
ዓመታዊ ገቢ በ11 እጥፍ ይበልጣል።አንዳንዶች ይህ 
የአገሪቱ መንግሥት ውሳኔ በካናዳ የቤት ገበያ ላይ 
የሚያመጣው ተጽእኖ ምን ሊሆን እንደሚችል ግልጽ 
አይደለም ይላሉ።የመኖሪያ ቤት ዋጋ የማይቀመሰ 
ነው በሚባልባቸው ኦንታሪዮ እና ብሪቲሽ ኮሎምቢያ 
ከአጠቃላይ የቤት ባለቤቶች መካከል የውጭ አገር ዜጎች 
ከ6 በመቶ በታች ናቸው።

ተፈጻሚ የሆነው እግድ ዜጎች እና የካናዳ ቋሚ 
ነዋሪ ከሆኑት የውጭ ዜጎች መኖሪያ ቤት እንዳይገዙ 
የከለከለ ሲሆን፤ መመሪያውን የሚተላለፉ10ሺህ የካናዳ 
ዶላር ቅጣት ይጠብቃቸዋል።የአገሪቱ የፌደራል ቤቶች 
ሚኒስትር አሕመድ ሁሴን ክልከላው ሰዎች ቤቶች እንደ 

መኖሪያ ቤት እና ቤተሰብ ማሳደጊያ እንጂ እንደ ሸቀጥ 
እንዳይመለከቱት ለማድረግ ያለመ ነው ብለዋል።

“በዚህ የሕግ ውሳኔ፤ በዚህ አገር የሚኖሩትን 
ተጠቃሚ ለማድረግ በማሰብ የመኖሪያ ቤት ባለቤት 
የሚሆኑት ካናዳዊያን እንዲሆኑ እርምጃ እንወስዳለን”። 
ባለፉት ዓመታት በካናዳ የመኖሪያ ቤት ዋጋ ከፍተኛ 
ጭማሪ አሳይቷል።እ.ኤ.አ 2013 ላይ ከነበረው ዋጋ ጋር 
ሲነጻጸር ባለፉት 10 ዓመታት የመኖሪያ ቤት ዋጋ በ48 
በመቶ ጨምሯል። 

በሌላ በኩል የዜጎች ገቢ ከፍተኛ ጭማሪን አላሳየም። 
ከ2015 እስከ 2020 በነበሩት ዓመታት የአንድ ቤተሰብ 
አማካይ ገቢ የጨመረው በ9 ነጥብ 8 በመቶ ነበር።ከካናዳ 
በተጨማሪ የመኖሪያ ቤት ዋጋ ከፍተኛ ከሆኑባቸው 
አገራት መካከል ኒው ዚላንድ፣ አሜሪካ እና ዩናይትድ 
ኪንግደም ይጠቀሳሉ። 

ኒው ዚላንድ እ.ኤ.አ 2018 ላይ በተመሳሳይ የመኖሪያ 
ቤት ዋጋን ለማረጋጋት በሚል የውጭ አገር ዜጎች ቤት 
እንዳይገዙ እግድ ጥላ ነበር።ኒው ዚላንድ እገዳውን 
ብትጥልም የመኖሪያ ቤት ዋጋ ጭማሪ ማሳየቱን 
እንደቀጠለ መሆኑን ቢቢሲ ዘግቧል።

ካናዳ የውጭ 

አገር ዜጎች 

መኖሪያ ቤት 

እንዳይገዙ 

አገደች
ፑቲን ሃይፐርሶኒክ ሚሳይሎችን የጫነች 

መርከብ ወደ አትላንቲክ ውቅያኖስ አሰማሩ
ሩሲያ ሃይፐርሶኒክ ክሩዝ ሚሳይሎችን የታጠቀች መርከብ 

ወደ አትላንቲክ ውቅያኖስ መላኳን ፕሬዝዳንት ቭላድሚር 

ፑቲን ገለጹ። ፕሬዝዳንቱ ከሀገሪቱ መከላከያ ሚኒስትር ሰርጌ 

ሾጉ እና ከመርከቧ ካፒቴን ኢጎር ክሮክማል ጋር በቪዲዮ 

ምክክር አድርገዋል።ጎርስኮቭ የተሰኘችው የሀገሪቱ መርከብ 

ዘመናዊ ሃይፐርሶኒክ ሚሳይሎችን ታጥቃ ወደ አትላንቲክ እና 

ህንድ ውቅያኖሶች እንደምታመራም ፕሬዝዳንቱ በዚሁ ወቅት 

ገልጸዋል።

“ዚርኮርን” የሚል መጠሪያ ያላቸው ሚሳኤሎች 

የሚወደደራቸው እንደሌለም ነው ያነሱት።የመርከቧ አባላት 

ስኬታማ ተልዕኮን እንዲፈጽሙ መልካም ምኞታቸውን 

የገለጹት ፑቲን፥ የተልዕኮውን ግብ ግን አልጠቀሱም።በዩክሬኑ 

ጦርነት ከምዕራባውያን ጋር እሰጥ አግባ ውስጥ የገባችው 

ሞስኮ፥ ትናንት ይፋያደረገችው ውሳኔዋ ውጥረቱን ማባባሱ 

እንደማይቀር ይገመታል።

የመከላከያ ሚኒስትሩ ሰርጌ ሾጉ በበኩላቸው፥ መርከቧ 

በአትላንቲክ እና ህንድ ውቅያኖስ ከቀዘፈች በኋላ ወደ 

ሜዲትራኒያን ባህር ታመራለች ብለዋል።“ዚርኮን” ሚሳኤሎችን 

የታጠቀችው መርከብ በባህርም ሆነ በምድር የጠላትን 

ኢላማዎች መምታት ትችላለችም ነው ያሉት።

የትኛውንም የሚሳኤል መቃወሚያ አልፈው ጥቃት 

ማድረስ የሚችሉት ሃይፐርሶኒክ ክሩዝ ሚሳይሎች ከድምጽ 

ፍጥነት ዘጠኝ እጥፍ እንደሚምዘገዘጉና 1 ሺ ኪሎሜትሮችን 

መጓዝ እንደሚችሉም አብራርተዋል።የመከላከያ ሚኒስትሩም 

በንግግራቸው የ”ጎርሽኮቭ” መርከብ የጉዞ ተልዕኮን በግልጽ 

አልጠቀሱም።ተንታኞች ግን ከቅርብ ጊዜ ወዲህ የሃይፐርሶኒክ 

ሚሳይል ልማቷን አጠናክራ የገፋችበት ሩስያ ከምዕራባውያኑ 

ጋር ለገባችበት ፍጥጫ ምላሽ አድርገው ይወስዱታል።

የሃይፐርሶኒክ ሚሳይሎቹ ፍጥነት ከራዳር ውጭ 

እንዲሆኑ የሚያደርጋቸው መሆኑ ኢላማቸውን ሳይመቱ 

ተመተው እንዳይወድቁ አድርጓቸዋል ነው የሚባለው።ከሩስያ 

ባሳገር የቻይናም እንቅስቃሴ ያሰጋኛል ያለችው አሜሪካም 

የሃይፐርሶኒክ ሚሳኤሎች መቃወሚያዎችን ለመስራትና 

ሚሳኤሎቹን በስፋት ለማምረት በትኩረት እየሰራች ስለመሆኑ 

ዘናሽናል ኢንተረስት መጽሄት በቅርቡ ያወጣው ዘገባ ያሳያል። 

የፑቲን ውሳኔ የዩክሬንን ጦርነትና የሩስያ፣ አሜሪካ እና ቻይናን 

የሃይፐርሶኒክ ሚሳይል ፉክክር ያባብሰዋል መባሉን አል ዐይን 

ዘገባ ያመለክታል፡፡

ሰፈራችን ውስጥ ለቤታችን የቀረበ አንድ አጥቢያ አለ። 
ጠዋት አይሉ ማታ ቄሱ በማይክራፎኑ ውስጥ ለዛ ሁሉ 
ለተሰበሰበ መዕምን ‹መታዘዝ ከሰነፍ መስዋዕት ይበልጣል› 
ሲሉ እሰማለው። በቅስናቸው ውስጥ የያዙት አንድ ቃል 
እሱ ይመስል ተኝቼ በነቃሁ ቁጥር የምሰማው ይሄኑኑ ቃል 
ነው። አያቴ ግን ትወዳቸዋለች። ያን የቄሱን የስብከትም 
ሆነ የቡራኬ ድምጽ በቤቷ ውስጥ ኮሽ ሳይልባት ትንፋሻን 
ውጣ ነው የምታደምጠው። እኔ ግን ‹እይ እኚህ ደግሞ 
ከመታዘዝ ውጪ ሌላ ቃል አያውቁም እንዴ? ስል በውስጤ 
አርጎመጉምባቸዋለው።

ከአያቴ አጠገብ ስለማልጠፋ በግድም ቢሆን የቄሱን 
ስብከት መስማት ግድ ነበረብኝ። እየቆየሁ ስመጣ ቄሱ 
ይናፍቁኝ ጀመር። ሳላውቃቸው አፈቀርኳቸው። አያቴ 
በእርጅና ምክንያት ሰውነቷ ስለማይታዘዝላት ብዙም 
ቤተክርስቲያን አትሄድም..ከእሷ ውጪ ይዞኝ የሚሄድ 
ስለሌለ ያፈቀርኩትን የቄሱን መልክ ሳላየው ሰነበትኩ። 

ከቄሱ ሰምቼ ይሆን እንጃ መታዘዝ ለመድኩ። በተለይ 
ለአያቴ ሲሆን ሌላ ነኝ። ገና ስሜን ልትጠራ..ም..ስትል በርሬ 
አጠገቧነኝ። በልጅነቴ ለአያቴ ከታዘዝኳቸው ትዕዛዞች 
ውስጥ ሚዛን የሚደፉት ‹ሂድ..ና› የሚሉ ትዕዛዞች ናቸው። 
አያቴ ‹ሂድ› እና ‹ና› ሳትለኝ ቀርታ አታውቅም። ነፍሴ ከአያቴ 
ትዕዛዝ እፎይ የምትለው ማለዳ በቄሱ ስብከት ስትጠመድ 
ነው።

‹ምዕራፍ..አንተ ምዕራፍ? ትለኛለች ዝግ ባለ ድምጽዋ 
ወደ መምጫዬ እያስተዋለች።

‹አቤት! እላለው..በሆነ ነገር ተጠምጄ እንደ እስከዛሬዬ 
በርሬ ፊቷ ሳልቆም።

‹ና ወዲህ ምን እዛ ሆነህ አቤት ትለኛለህ? ስትል በትንሹ 
ቆጣ ትለኛለች።

የምሰፋውን የጨርቅ ኳስ እንደታቀፍኩ ወደ አያቴ 
እጠጋለው። ምን ልትለኝ ይሆን ብዬ አላውቅም..አያቴ 
ጠርታኝ ምን እንደምትለኝ አውቀዋለው። አራት ነገሮችን 
ነው የምታዘኝ..የመጀመሪያው እጅህን ሳትነክር የሚጠጣ 
ውሀ አምጣልኝ ነው። ቀጥሎ የተቀደደ ሸማዬን እጥፍበት 

መታዘዝ ከሰነፍ መስዋዕት ይበልጣል
በትረ ሙሴ (መልከ ኢትዮጵ) መርፌና ክር አምጣልኝ ነው። ሶስተኛው ራዲዮኑን ላመል 

ቀነስ አድርገው ስብከቱን ልስማበት ነው። የመጨረሻው 
እስኪ እማሆይ ቤት ሂድና እምነት ይዘህልኝ ና ነው። አያቴ 
ከነዚህ ከአራቱ ውጪ ለምንም ነገር አትፈልገኝም።

አያቴ ትገርመኛለች..በቀን ውስጥ ከነዚህ ከአራቱ 
አንዱን ሳታዘኝ ቀርታ አታውቅም። እጅህን ሳትነክር ውሀ 
አምጣልኝ ሳትለኝ አዛኝ አታውቅም። በጣም የሚገርመው 
ደግሞ እጄን ሳልነክር ውሀ ወስጄላት አለማወቄ ነው። 
ተሰፍቶ ያላለቀ ኳሴን በግራ ጎኔ ብብቴ ውስጥ ወሽቄ በቀኜ 
እጄን ሳልነክር ለአያቴ ውሀ ለመቅዳት እምክራለሁ። እጄን 
ላለመንከር የምጠነቀቀውን ጥንቃቄ ለምንም ተጠንቅቄው 
አላውቅም። ግን እነክረዋለው..ሶስት ጣቶቼ ውሀው ውስጥ 
እየተንቦራጨቁ ‹እንደተነከሩ› የቀዳሁትን ውሀ ለአያቴ 
አቀብላታለሁ። ‹አይ ያንተ ነገር..እጅህን አትንከር እያልኩህ? 
ብላኝ ውሀውን ትቀበለኛለች። የውሀውን ግማሽ ወደ መሬት 
ካፈሰሰች በኋላ ትጠጣዋለች። የጠጣችበትን ብርጭቆም 
ይሁን ንኬል እንድቀበላት አዛኝ አታውቅም። አጠገቧ የሆነ 
ቦታ ታስቀምጠዋለች..ስታስቀምጠው ሳይንከባለል ቀርቶ 
አያውቅም። ከተንከባለለበት የማነሳው እኔ ነኝ..

አያቴ ትገርመኛለች..ሁሌ እንደሰፋች ነው። እየቀደደች 
የምትሰፋ ይመስል ሁሌ መርፌና ክር አምጠልኝ እንዳለችኝ 
ነው። ቤቱ ውስጥ ቀዳዳ ልብስ እንዳለ አላውቅም። አያቴን 
ግን ሁሌ ስትሰፋ ነው የማያት። እጇ ከመርፌና ክር ጾሙን 
አድሮ አይቼ አላውቅም። አንዳንዴ የምትሰፋው ስታጣ 
ይመስለኛል ‹የተቀደደ ጥብቆ የለህም? ካለህ አምጣ ማለፊያ 
አድርጌ ልጣፍልህ› ትለኛለች የምትሰፋው ስታጣና እጇ 
ጾሙን ማደሩን ስታውቅ። የለኝም እላታለሁ የምሰፋው 
ኳስ ላይ በማቀርቀር። የምሰፋውንም ኳስ አምጣ ልስፋልህ 
አለማለቷ ተመስጌን የምልበት ነገር ነው።  ዘር ከልጓም 
ይስባል እንደሚባለው በእሷ ወጥቼ ይመስለኛል እኔም 
ሰፊ ሆኜ የቀረሁት። ኳስ ሳልሰፋ የኖርኩበት የልጅነት 
እድሜ የለኝም። እኔ አያቴን እላለው እንጂ አያቴም እኔን 
የምትታዘበኝ ይመስለኛል። አንድም ቀን ኳስ ሳልታቀፍ ፊቷ 
ቆሜ አላውቅም። አትናገረው እንጂ ‹እንዳው መቼ ይሆን 
ኳስህን ሰፍተህ የምትጨርሰው? የምትለኝ ይመስለኛል።

አያቴ ትገርመኛለች..ሁሌ ማለዳ ሲሆን በቄሱ ስብከት 
እንደተወሰደች ነው። ቀስ ብሎ የሚያወራው ራዲዮ 
እንቅፋት ሆኖባት ‹ራዲዮኑን ላመል ቀነስ አድርገው 
ስብከቱን ልስማበት› ትለኛለች። አንዳንዴ አመል ሆኖባት 
የተዘጋውን ራዲዮ ሁሉ እንድቀንሰው ታዘኛለች። ሳቄን 
አፍኜ ‹ራዲዮኑ እኮ ተዘግቷል..› እላታለሁ።

‹ታዲያ ምንድነው የሚጮኸው? ስትል መልሳ እኔኑ 
ትጠይቀኛለች። የሚጮህ ነገር መኖርን ለማድመጥ ጆሮዬን 
እቀስራለሁ። ምንም አይሰማኝም። ‹ምንም እኮ የለም› 
እላታለሁ። ባለማመን ወደ ቄሱ ስብከት ትመለሳለች። 

ከአያቴ ትዕዛዞች ውስጥ አራተኛውን አሎደውም። 
እማሆይ ቤት ከምትልከኝ ሰማይ ወድቆብኝ ቢጨፈልቀኝ 
ይቀለኛል። ገና ፊቷ ስቆም ምናለ እማሆይ ቤት ሂድ 
ባላለችኝ እያልኩ ነው። እማሆይ መቃብር ቤት ውስጥ 
እንደሚኖሩ ከሰማሁ በኋላ መፍራት ጀምሬአለው። 
በፊት እማሆይ ቤት ስላክ እየፈነጠዝኩ ነበር የምሄደው። 
እሳቸውም ስለሚወዱኝ ፊቴን ሀምሳ ቦታ ይስሙኛል። ስራ 
ሲኖራቸው፣ ማህበር ቤት ሲሄዱ፣ ቅዳሴ ሲገቡ ና ቤቴን 
ጠብቅልኝ ብለው ያስልኩብኛል። እኔም እየፈነጠዝኩ ወደ 
ቤታቸው እሄዳለሁ። አንድ ቀን አንድ ገበዝ ወደ እማሆይ 
ቤት ሰተት ብለው ገብተው ‹ይሄ መቃብር ቤት እድሳት 
ያስፈልገዋል..ቀለሙ ደብዝዟል› ሲሉ ሰማሁ። ስላልገባኝ 
ምንም አላልኩም።

‹እንዴት ያለ ጥሩ ሰው መሰለህ..ሞት ቀደመው እንጂ› 
ሲሉ ትክዝ አሉ።	

‹ማነው እሱ? አልኩ ስለሞት ሲወራ በማይወድ 
አንደበት።

‹አታውቀውም። ይሄ የእሱ መቃብር ነው› ሲሉ 
የቆምኩበትን ወለል በመቋሚያቸው እየተቆሙ አሳዩኝ። 
ነፍሴ በልቤ ውስጥ ፍርስ ስትል ታወቀኝ። ከእማሆይ 
ቤት የሮጥኩ ቤት የደረስኩት ላብ በላብ ሆኜ ነበር። 
አያቴ የትንፋሼን መቆራረጥ እያየች ‹ምን ሆነህ ነው 
የምታለከልከው አለችኝ። አልነገርኳትም..‹አይ ውሻ አባሮኝ 
ነው ስል ዋሸኋት። ከዛ ከቀን በኋላ እማሆይንና ቤታቸውን 
ሽሽት ጀመርኩ። አያቴ ከእማሆይ ቤት ውጪ የትም ትላከኝ 

በደስታ ነው የምቀበላት። ከፍራቴ የተነሳ ያኔ መቃብር 
ቤት መሆኑን ሳልሰማ በፊት የምሆነውን መሆን እያሰብኩ 
መደንገጥ ሁሉ ጀምሬ ነበር። ለካ መቃብር ቤት ነበር ለብቻዬ 
የዋልኩት። ለካ ከአስከሬን ጋር ነበር የእማሆይን ቤት ስጠብቅ 
የኖርኩት እያልኩ በፍርሀት ስርድ ነበር።

‹ምን ልታዘኝ ይሆን? እያልኩ አያቴ ፊት ቆምኩ። 
እማሆይ ጋ ባላለችኝ። እንጦሮጦስም ይሁን እወርዳለው 
ብቻ እዛ መቃብር ቤት ሄደህ ና ባላለችኝ እያልኩ እያሰብኩ 
ፊቷ ቆምኩ።

‹እማሆይ ቤት..› ብላ ሳትጨርስ..
‹እኔ እዛ ቤት መሄድ አልፈልግም› አልኳት።
‹ለምንድነው የማትሄደው? 
ዝም አልኩኝ
‹ሂድና..የአርሴማን ጸበል ይዘህልኝ ና› አለችኝ።
ከአያቴ ፊት ሳልሸሽ ቆየሁ። በዝምታዬ ውስጥ የቄሱ 

ስብከት አስተጋባ። መታዘዝ ከሰነፍ መስዋዕት ይበልጣል 
የሚለው። ከአያቴ ፊት ሸሸሁ..ሩቅእስክደርስ ድረስ ወዴት 
እንደምሄድ አላውቅም ነበር። የአያቴን ትዕዛዝ ልፈጽም 
አቅም አጣሁ። እማሆይ ሞት ሆነው ታዩኝ። ሀመሳ ጊዜ 
የተሳመ ፊቴ በሞት የተሳመ መሰለኝ።

በዛው ብር ብዬ ወደ አያቴ አልመለስ ይሆን? ወይስ 
እማሆይ የሉም ብዬ ከመንገድ ልመለስ? መልስ አጣሁ..። 
ተጨንቄ እያለ ከእኩዮቼ መካከል ደፋር የሚባለውን 
ሰይፉን መንገድ አገኘሁት። ‹ኳስ አጫውትሀለው እማሆይ 
ቤት እንሂድ›..አልኩት።

‹ካጫወትከኝ አብሬህ እሄዳለው› አለኝ
‹አጫውትሀለው› አልኩት። አላመነኝም። ‹እስኪ 

ማልልኝ? ሲል መዳፉን ዘረጋልኝ። 
መዳፉ ላይ የመስቀል ቅርጽ ሰርቼ ማልኩለት።
አመነኝ... 
ተከተለኝ..
ሞትን የገደልኩት መሰለኝ።
መከራዬን አጋርቼው ወደ እማሆይ ቤት ሄድን..
‹ደሞ መታዘዝ ከሰነፍ መስዋዕት ይበልጣል..›አልኩት።
‹ከቄሱ ሰምተህ ነው?

ስፖርት

አለማየሁ ግዛው

 

በኢትዮጵያ ስፖርት ውስጥ አንድ የተለመደ ባህል 
አለ። ይህ ልምድ በብዙዎቹ ብሔራዊ ፌዴሬሽኖች 
ዘወትር የሚስተዋል ጎጂ ባህል ነው። ፌዴሬሽኖች 
በተለያዩ ምክንያቶች በተለይም ከበጀት እጥረት ጋር 
በተያያዘ አመቱን ሙሉ ተቀምጠው ከርመው አለም 
አቀፍ ውድድሮች ሲቃረቡ ለዝግጅት ሲጣደፉ ማስተዋል 
የተለመደ ነው። ኢትዮጵያ በአለም አቀፍ መድረኮች 
አበረታች ውጤት እያስመዘገበችባቸው ከሚገኙ 
ውድድሮች አንዱ ወርልድ ቴኳንዶ ነው። በዚህ ስፖርት 
የኦሊምፒክ ተሳትፎን ጨምሮ በአፍሪካ ደረጃ ከቅርብ 
አመታት ወዲህ ሜዳሊያዎች እየተመዘገቡ ሲሆን 
በቀጣይ አመታትም የተሻሉ ውጤቶች ይመዘገባሉ ተብሎ 
ይጠበቃል። ይሁን እንጂ ቀጣይ ለሚጠብቁ ውድድሮች 
ከወዲሁ ስትራቴጂክ እቅዶችን ነድፎ ውጤታማ ዝግጅት 
ማድረግ ለነገ የማይባል የቤት ስራ ነው። 

የኢትዮጵያ ወርልድ ቴኳንዶ ፌዴሬሽን በዚህ ረገድ 
ለአስራ ሶስተኛው መላ አፍሪካ ጨዋታዎችና ለ2024 
የፓሪስ ኦሊምፒክ  ውድድሮች  ዝግጅቱን ከወዲሁ 
እንደሚጀምር ጠቁሟል።  ፌዴሬሽኑ ለዝግጅት 
ይረዳው ዘንድ ከመጪው ጥር ወር ጀምሮ ውድድሮችን 
እንደሚያካሄድም በተለይ ለአዲስ ዘመን ገልጿል።

የኢትዮጵያ ወርልድ ቴኳንዶ ፌዴሬሽን በሃገር ውስጥ 
በዓመት አራትና ከዚያ በላይ ውድድሮች ያዘጋጃል። 
ከነዚህም ውድድሮች መካከል ከመጪ ጥር ወር  ጀምሮ 
የሚካሄደው የኢትዮጵያ ቻምፒዮናና ሌሎችም ለሁሉም 
ክፍት የሆኑ  ውድድሮች ተጠቃሽ ናቸው። ፌዴሬሽኑ 
በእነዚህ ውድድሮች አትሌቶች አቋማቸውን እንዲፈትሹ 

ከማድረግ ባሻገር  በአህጉርና በአለም  ዓቀፍ ደረጃ 
ለሚካሄዱ  ውድድሮች ተመልምለው ራሳቸውን 
እንዲያዘጋጁ ያደርጋል። 

ኢትዮጵያ በኦሊምፒክ መድረክ በወርልድ ቴኳንዶ 
ስፖርት ብዙም የተሳትፎ ታሪክ ቤይኖራትም ባለፈው 
ቶኪዮ 2020 ለመጀመሪያ ጊዜ መሳተፍ ችላለች። በመላ 
አፍሪካ ጨዋታዎች ግን በዚህ ስፖርት በርካታ ጊዜ ተሳትፋ 
በሜዳሊያዎችን መሰብሰብ ችላለች። ኢትዮጵያ ባለፈው 
አስራ ሁለተኛው መላ አፍሪካ ጨዋተዎች ተሳትፎዋም 
አንድ ወርቅ፣ አንድ ነሃስና ዲፕሎማ በማስመዝገብ 
ከአትሌቲክስ ቀጥሎ ውጤታማ በመሆን የሚጠቀስ 
ስፖርት ነው። በቀጣዩ መላ አፍሪካ ጨዋታዎችም 
የተሻለ ውጤት ለማምጣት ብሄራዊ ቡድን በማቀፍና 
ተወዳዳሪዎችን በመመልመል ፌዴሬሽኑ ከወዲሁ 

ዝግጅት እንደሚያደርግ አሳውቋል። በቀጣይ ለፓሪስ 
ኦሊምፒክ ማጣሪያም ዝግጅቱ ቀደም ብሎ እንደሚጀመር 
ተጠቁሟል። ለዚህም ብሔራዊ ፌዴሬሽኑ እቅድ አውጥቶ 
በአፍሪካ ደረጃ የሚደረጉትን ውድድሮች እንደ አቋም 
መፈተሻ ጨዋታ እንደሚጠቀምባቸው ገልጿል። 

ለነዚህ ዝግጅቶች ከፋይናንስ አኳያ  ከመንግስት በጀት 
በተጨማሪ የተለያዩ ስፖንሰሮችን የማፈላለግ ስራዎች 
እየተሰሩ የሚገኙ ሲሆን፣ ፌዴሬሽኑ ከሚያገኛቸው 
ገቢዎች የውድድር ወጪዎቹን በራሱ ለመሸፈን ማቀዱን 
አስታውቋል። ለዚህም ስፖርቱ ላይ በደንብ ኢንቨስት 
ማድረግ ከተቻለ  ከተሳትፎም ባሻገር አመርቂ ውጤት 
ማምጣት እንደሚቻል ተገልጿል። 

ፌዴሬሽኑ ስፖርቱን ለማሳደግ ከሚሰራቸው 
ስራዎች መካከል ብቁ የሆኑ ሙያተኞችን ማፍራት 
አንዱ ነው። “ሙያተኛውን  የሚለካበትና የቀበቶ 
ደረጃን የሚያሳድግበት ፈተና እንደለው ይተወቃል” 
የሚሉት የኢትዮጵያ ወርልድ ቴኳንዶ ፌዴሬሽን 
የጽህፈት ቤት ሃላፊ አቶ ፍቅሩ ተቋም፣ ሙያተኛው 
የሰራውንና የሰለጠነውን በማሳየት የቀበቶ ደረጃውን 
እንዲያገኝ እገዛ እንደሚደረግ ይናገራሉ። በዚህም እንደ 
ሃገር ብዙ ሙያተኞችን በመፈተን እንደ ዓለም አቀፍ 
ዕውቅና እንደሚሰጣቸውም ገልጸዋል። ሙያተኛ ሲባል 
ስፖርተኛው፣ አሰልጣኝና ዳኞች መሆናቸውን የጠቆሙት 
አቶ ፍቅሩ በኢትዮጵያ ብቻ ሳይሆን በዓለም አቀፍ ደረጃ 
ጭምር መስራት የሚችሉ ብቁ ዳኞችና አሰልጣኞች 
በዘረፉ እንደሉ ጠቁመዋል። ለአብነትም የአፍሪካ የውድ 
ቼርማን(ሊቀመንበር) ማስተር አዲስ ኡረጌሳ የብሄራዊ 
ቡድኑ አሰልጣኝ እንደሆነም አስታውሰዋል። በዳኝነትም 
በኩል በአስራሁለተኛው መላ አፍሪካ ጨዋታዎች መዳኘት 

የቻሉ ኢትዮጵያዊን ዳኞችም እንደነበሩ ተጠቅሰዋል። 
ፌዴሬሽኑ እነዚህን ባለሙያዎች የሚያፈራው በሃገር 
ውሰጥ እንዲገደቡ ሳይሆን እንደ አትሌቲክሱና እግር ኳሱ 
በዓለም መድረክ እንዲሳተፉ መሆኑንም ተናግረዋል።

እንደ አቶ ፍቅሩ ገለጻ፣ የወርልድ ቴኳንዶ ስፖርት 
ከተደራሽነትና ከተዘውታሪነት አንጻር በሰፊው 
እየተሰራበት ይገኛል። በሁሉም ክልልና ከተማ አስተዳደር 
ከዞን እስከ ወረዳ የተስፋፋና የሚዘወተር ስፖርትም 
ነው። ወርልድ ቴኳንዶ ተወዳዳሪና በአህጉርና  በአለም 
አቀፍ ደረጃ ውጤት በማምጣት የተሻለ ቢሆንም 
ከዚያ በላይ ስኬት ማስመዝገብ ይቻላል።  ነበር ግን 
በበጀትና ሌሎችም ችግሮች  የተሻለ ውጤት ማምጣት 
አልተቻለም። ስፖርቱ በኢትዮጵያ  አሁን ካለበት የተሻለ 
ውጤት እንዲያመጣ በፌዴሬሽኑ ስራ አስፈጻሚ ኮሚቴ 
ደረጃ ጭምር  ስልጠናዎችንና ውድድሮችን እንዴት 
መደረግ እንዳለባቸው ውይይት ተደርጓል።   የዓለም 
ዓቀፍ ስልጠናዎችን ወደ ሃገር ውስጥ አምጥቶ እንደሚሰጥ 
የገለጹት ኃላፊው ባለሙያዎችን  ወደ ውጭ ልኮ 
ለማሰልጠን ብዙ ወጪ ስለሚጠይቅ በትንሽ ወጪ በሀገር 
ውስጥ ለብዙ ባለሙያዎች  የስልጠና የአቅምግንባታ 
ድጋፍ እንደሚሰጥ ተናግረዋል። በዚህ በ2015ዓ.ም 
ከኦሊምፒክ ሶሊዳሪቲን ጨምሮ ሁለት ስልጠናዎች 
እንደተሰጡ ገልጸዋል።

እንደ አትሌቲክሱ ሁሉ በዓለም አቀፍ ደረጃ በስፖርቱ 
ተወዳዳሪ ሆነው ውጤት የሚያሰመዘግቡ አትሌቶችን 
ለማፍራትም ፌዴሬሽኑ  ጠንካራ ስራ እንደሚሰራ 
የገለጹት አቶ ፍቅሩ፣ በቶኪዮ በአንድ ተወዳዳሪ ብቻ 
የነበረው ተሳትፎ በፓሪስ ኦሊምፒክ በሙሉ ቡድን 
እንዲሆን ጥረት ይደረጋል ብለዋል።

ወርልድ ቴኳንዶ የዓለም አቀፍ ውድድሮች ዝግጅቱን በቅርቡ ይጀምራል

በጉምሩክ ኮሚሽን ሞጆ ቅርንጫፍ ጽ/ቤት 
የተተው ዕቃዎች ግልፅ ጨረታ የጨረታ 

ቁጥር ግ30/2015 
በኢትዮጵያ ጉምሩክ ኮሚሽን የሞጆ ጉምሩክ ቅርንጫፍ ጽ/ቤት አስመጪዎችን በጉምሩክ አዋጅ 859/2006 
አንቀፅ 51፤ ንዑስ አንቀፅ 1 እና በተሻሻለው የጉምሩክ አዋጅ 1160/2011 አንቀፅ 13 ንዑስ አንቀፅ 1 መሰረት 
ዕቃቸውን የጉምሩክ ሥነ-ሥርዓት ፈጽመው ባለመውሰዳቸው ዕቃዎቻቸው እንደተተው ተቆጥረዋል፡፡ ስለሆነም 
በገቢዎች ሚኒስቴር ጉምሩክ ኮሚሽን የሞጆ ጉምሩክ ቅርንጫፍ ጽ/ቤት በጉምሩክ ቁጥጥር ሥር ያሉ ንብረቶች 
ሰለሚወገዱበት ሥርዓት በአወጣው መመሪያ ቁጥር 167/2012 አንቀጽ 9 መሠረት የተወረሱ ንብረቶችን 
ማለትም የሞተር ሳይክል ጎማ፤ ከሚካል፤ የቧንቧ እቃዎች፣ የጸጉር ቀለም፣ ወረቀት፣ የመዋቢያ ዕቃዎች፣ የብረት 
ባልዲ እና ጀነሬተር በግልፅ ጨረታ አወዳድሮ ለመሸጥ ይፈልጋል፡፡ በዚህም መሠረት ጨረታው በአዲስ ዘመን 
ጋዜጣ ከወጣበት ቀን ጀምሮ ለመጫረት የሚፈልጉና ከዚህ በታች የተዘረዘሩትን መስፈርቶች የሚያሟሉ ተጫራቾች 
በጨረታው መሳተፍ የሚችሉ መሆኑን እንገልፃለን፡፡
1. ተጫራቾች የዕቃዎቹን ዝርዝር፣ ዓይነት፣ ብዛት፣ የጨረታ ሠነድ እና መመሪያ መግለጫ እንዲሁም የጨረታ 

ዋጋ ማቅረቢያ ቅጽ ዘወትር ከሰኞ እስከ ሐሙስ ከጠዋት 2፡00 እስከ ቀኑ 6፡00 ከሰዓት በኋላ ከቀኑ 7፡00 
እስከ ቀኑ 10፡30 እና ርብ ከጠዋት 2፡00 እስከ ቀኑ 5፡00 ከሰዓት በኋላ ከቀኑ 7፡30 እስከ ቀኑ 10፡30 
እንዲሁም ቅዳሜ ከጠዋት 2፡00 እስከ ቀኑ 5:30 የማይመለስ ብር 100 (አንድ መቶ) በመክፈል ከቅርንጫፍ 
ጽ/ቤቱ ገቢ ሂሳቦች ቡድን መውሰድ ይችላሉ፡፡

2. ተጫራቾች በጨረታ ከሚሸጠው ዕቃ ጋር በዘርፉ የፀና ንግድ ፈቃድ ያላቸው፤ የግብር ከፋይ መለያ ቁጥር፤ 
15% የተጨማሪ እሴት ታክስ (VAT) ምዝገባ ሰርተፍኬት እና የዘመኑን ግብር የከፈለ ለመሆኑ ከግብር 
ሰብሳቢ መ/ቤት የተሰጠ ማስረጃ ማቅረብ አለባቸው፡፡ ሆኖም ግምታዊ ዋጋቸው ከብር 500,000.00 በታች 
የሆኑ ማንኛውንም ዕቃ ለመግዛት የ15% የተጨማሪ እሴት ታክስ (VAT) ምዝገባ ሠርተፍኬት ማቅረብ 
ሳያስፈልግ መወዳደር ይችላሉ፡፡

3. ማንኛውም ተጫራች ለጨረታው ማስከበሪያ የሚሆን የሚጫረትበትን ጠቅላላ ዋጋ 5% ለጨረታ                    
ማስከበሪያ የዋስትና በባንክ በተረጋገጠ CPO ጨረታ ከመከፈቱ በፊት በቅድሚያ ማስከበሪያ 
አሸናፊው ማስያዝ ይኖርበታል፡፡ ተሸናፊ ተጫራቾች ያስያዙትን የጨረታ ማስከበሪያ አሸናፊው  እንደታወቀ 
በ3 (ሶስት) የሥራ ቀናት ውስጥ የሚመስላቸው ሲሆን አሸናፊ ተጫራቾች የጨረታ ማስከበሪያ ከአሸነፈበት ዋጋ 
ላይ የሚታሰብላቸው ይሆናል፡፡ ተጫራቾች የሚያስይዙት CPO በቅርጫፍ ጽ/ቤቱ  ሥም ETHIOPIAN CUS-
TOMS COMMISSION MODJO BRANCH OFFICE በሚል ሲሆን የግል ባንክ ከሆነ ከአዲስ አበባ አስተዳደር 
ቅርጫፎች በኢትዮጵያ ንግድ ባንክ ከሆነ ደግሞ ከአዲስ አበባ፤ አዳማና ሞጆ ቅርጫፎች መዘጋጀት አለበት፡፡  
ተሳታፊዎች ዋጋ መሙላት የሚችሉት በቅርንጫፍ ጽ/ ቤቱ ተዘጋጅተው ማህተም ያረፈበት ሠነድ ላይ ብቻ 
መሆን ይኖርበታል፡፡

 4. ተጫራቾች የጨረታ ሰነድ በመግዛት የሚወዳደሩበትን ዕቃ አሰቀድሞ ማየት ያለባቸው ሲሆን ዕቃውን ሳያዩ 
ለሚሞሉት ዋጋ ቅ/ጽ/ቤቱ ኃላፊነቱን አይወስድም፡፡

5. የግልፅ ጨረታ ተሳታፊ ተጫራቾች እያንዳንዱን ዕቃዎች፣  ለመግዛት የሚያቀርቡት የመጫረቻ ዋጋ፧ የሞሉበት 
ሠነድ፤ በተራ ቁጥር 2 የተገለፁትን ማስረጃዎች ኮፒ እና ያቀረቡት የመጫረቻ ዋጋ 5% ለጨረታ ማስከበሪያ 
ዋስትና በባንክ በተረጋገጠ CPO በኤንቨሎፕ ወይም በፖስታ በማሸግ የጨረታ ማስታወቂያ በአዲስ ዘመን 
ጋዜጣ ላይ ከወጣበት ቀን ጀምሮ ለ8 ተከታታይ ቀናት ጠዋት 4፡45 ድረስ በቅርንጫፍ ጽ/ቤቱ ለዚሁ 
በተዘጋጀው የጨረታ ሳጥን ማስገባት ይቻላል፡፡

6. የጨረታ ሣጥኑ ከታሸገ በኋላ የሚመጡ የመጫረቻ ሰነዶች ተቀባይነት አይኖራቸውም፡፡
7. የጨረታ ማስታወቂያ በአዲስ ዘመን ጋዜጣ ላይ የወጣበት ቀንን ጨምሮ በ8ኛው የሥራ ቀን ከጠዋቱ 4፡45 

ታሽጐ በዚሁ ዕለት ጠዋቱ 5፡00 ላይ ተጫራቾቹ ወይንም ህጋዊ ወኪሎቻቸው በተገኙበት ቅርንጫፍ ጽ/ቤቱ 
ለጨረታ በአዘጋጀው ቢሮ ውስጥ  ይከፈታል፡፡

8. ማንኛውም በግልጽ ጨረታ የሚሳተፍ ተጫራች ጨረታው ከተከፈተ በኋላ ዋጋ መቀየር ወይንም የሌላ 
ተጫራቾችን ዋጋ ተንተርሶ ዋጋ አሻሽሎ ማቅረብ አይችልም፡፡

9. ህጋዊ ባልሆነ መንገድ ጨረታውን  ለማሸነፍ ሲል መደለያ የሰጠ ወይም ለመስጠት የሞከረ ማንኛውም ተጫራች 
ከጨረታው ይወገዳል፡፡ ጨረታው ከተሄደ በኋላም ቢሆን ጨረታ አሸናፊው ጨረታውን ያሸነፈው በህገ-ወጥ 
መንገድ መሆኑ ከተረጋገጠ የጨረታው ውጤት ይሰረዛል፡፡

10.ማንኛውም የጨረታ ሽያጭ የዕቃው አስመጪ ወይም  ባለቤት እና ቤተሰብ የነበሩ ሰዎች በጨረታው መሳተፍ 
አይችሉም፡፡

11.ማንኛውም ተጫራች ጨረታው ከተከፈተ በኋላ እራሱን ከጨረታው ውድድር ማግለል አይቻልም፡፡
12.ማንኛውም ተጫራች የሰጠው የመወዳደሪያ ዋጋ የጨረታው ግምገማ ተጠናቆ ቅርንጫፍ ጽ/ቤቱ የጨረታውን 

ውጤት እስከሚያሳውቅ ድረስ ፀንቶ ይቆያል፡፡
13.የግልጽ ጨረታው አሸናፊ ጨረታውን ስለማሸነፋቸው ከተገለፀበት ቀን ጀምሮ በ5 (አምስት) ቀናት ውስጥ 

የአሸነፉበትን ዕቃ ዋጋ ገቢ በማድረግ ዕቃውን መረከብ አለበት፡፡ በ5 (አምስት) ቀናት ውስጥ ገንዘቡ ገቢ 
ካልተደረገ ለጨረታ ማስከበሪያ ዋስትና በባንክ በተረጋገጠ CPO ያስያዙት ገንዘብ ለመንግስት ገቢ ይደረጋል። 
ያሸነፉት ዕቃም በድጋሚ ለጨረታ ሽያጭ ይቀርባል፡፡

14.በተራ ቁጥር 12 በተቀመጠው ጊዜ ውስጥ የአሸነፉበትን ዕቃ ዋጋ ገቢ አድርጎ ዕቃውን ያላነሳ/ያልተረከበ እንደሆነ 
ለሚቆይበት ለተጨማሪ ጊዜ የመጋዘን ኪራይ ይከፍላል፡፡ ሆኖም ዕቃው በ2 (ሁለት) ወራት ውስጥ ካልወጣ 
እንደተተወ ተቆጥሮ በጨረታ ሽያጭ ይወገዳል፡፡

15.አሸናፊው ተጫራች ዕቃዎችን ለመረከብና ለማጓጓዝ ሚያስፈልጉ ወጪዎችን ሁሉ ራሱ ይሸፍናል፡፡ 
16.ቅርንጫፍ ጽ/ቤቱ ለጨረታ የአቀረበውን ዕቃ ብዛት ለመጨመርም ሆነ ለመቀነስ   ሙሉ   መብት አለው፡፡

17.ቅርንጫፍ ጽ/ቤቱ ዕቃዎቹን ለመሸጥ የተሻለ አማራጭ ወይም ዘዴ ከአገኘ ጨረታውን በከፊልም ሆነ በሙሉ 
የመሰረዝ መብቱ የተጠበቀ ነው፡፡

18.ለተጨማሪ ማብራሪያ በሥልክ ቁጥር 022-236-90-94 ደውለው መጠየቅ ይችላሉ፡፡

በገቢዎች ሚኒስቴር ጉምሩክ ኮሚሽን 
የሞጆ ጉምሩክ ቅርንጫፍ ጽ/ቤት

